
        
            
                
            
        

    
	Орчуулж эмхэтгэсэн Г. Ловор

	 

	ГАЗАР ГАЗРЫН ҮЛГЭР

	 

	“БНМАУ Ардын боловсролын яамны хэвлэл” Улаанбаатар хотноо 1973 онд эрхлэн хэвлүүлсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Үлгэр бол гайхамшигтай баатруудын тухай сонирхолтой өгүүллэг төдий бус, ард түмний эрх чөлөө, зол жаргал, ажил хөдөлмөрийн төлөө тэмцсэн тэмцлийн түүхэн тусгал юм. Тийм ч учраас энэхүү номд орсон 5 тивийн улс үндэстний (урьд ном хэвлэлд гараагүй) 50 гаруй үлгэр хүүхэд багачуудад тэдгээр ард түмний өвөрмөц амьдрал, түүхийг танин мэдэхэд тус болох нь дамжиггүй.

	Энэ түүвэр, олон улс үндэстний үлгэр багтааснаараа урьд өмнө хэвлэгдэж байсан эмхэтгэлээс ялгаатай аж.

	 


ОРШИЛ

	Улс үндэстний үлгэрээс хүүхдийн сонирхол татахуйц төрөл зүйл нь амьтны үлгэр бөгөөд энэ нь ан араатны төрх төлөв төдийгүй байгаль, нийгмийн зүй тогтол, учир холбогдлыг танин мэдэх баялаг агуулгатай байдаг. 

	Ихэнх адгуусны үлгэр ангит нийгэм үүсэхээс өмнө, хүн төрөлхтөн байгалийн эрхшээлд автагдаж, ан араатныг тахин биширч байсан эрт балар цагт үүсжээ. Тэр үед хүмүүс, үгийг ид шидтэй мэт санаж, байгалийн сүр хүчин, аймшигт аюулыг зайлуулахад нөлөөлж болох юм гэж үздэг байжээ. Энэ нь байгалийн үзэгдэл, догшин араатантай тэмцэлдэхэд хүмүүст эр зориг, эв санаа нэгтэй байхын хичээл болж байжээ.

	Тэр эртний адгуусны үлгэр домог өнөөгийн бидэнд хүрч ирэхдээ сүжиг бишрэлийн чанараа алдаж, хүмүүсийн өдөр тутмын амьдрал, харьцаа зан суртахууны хэм хэмжээг тусгасан хүмүүжлийн агуулгатай ёгт, хошин зохиол мэт ойлгогдох болжээ. Ийм үлгэрт ан амьтад хүний хэлээр ярих төдийгүй, хүний ухамсарт амьдралаар амьдарч, үнэнч шударга, ухаалаг, арга самбаатай, зориг золбоолог нь хуурамч зальхай, тэнэг, болхи бойдонго, аймхай хулчгараа давж байгааг маш энгийн зохиомжоор дүрсэлдэг нь хүүхдийн сайн муу, сайхан муухай, хар цагааныг ялган салгаж ойлгоход дөхөмтэй байдаг байна. Эдгээрээс амьтдын харилцаа яриагаар бүтэх үлгэр олонтоо бөгөөд учрах амьтан толонтой гол баатрын ярих хэлэх үг дахин давтагддаг нь үйл хөдлөлд дуртай, бага насны хүүхдэд таалагдаж, бодож сэтгэх, уншиж цээжлэхэд хялбар байдаг ажээ.

	Улс үндэстний үлгэрт (монгол зэрэг мал аж ахуй эрхэлдэг оронд) морь мал, (далайн арлын ард түмэнд) загас, яст мэлхий, (африкт аалз зэрэг арга ухаантай, авхаалж самбаатай зэрэг баатрын эсрэг эрдүү дээрэнгүй арслан, муйхар бардам бар, тэнэг мулгуу чоно, зальхай овжин үнэг зэрэг хэв шинжит дүр гарч, тэдний хоорондын өрсөлдөөн тэмцэл агуулга нь болдог байна. Харин зарим амьтад хоёрдмол (жишээлэхэд үнэг нэгд хуурамч зальхай, хоёрт овжин ухаалаг) дүртэй тохиолдохоос гадна туулайг европын орнуудад аймхай хулчгарын төлөөлөгч болгон гаргадаг байхад дорно дахин, африк, далайн орнуудад мэргэн цэцэн, сэргэлэн цовоо зэрэг баатраар ярьдаг онцлогтой байна.

	Адгуусны үлгэрт хүн, зөвхөн хүч чадлаараа бус оюун ухаан, амьдралын арга туршлагаараа асар хүчирхэг араатан амьтдаас хол давуу, байгалийг эрхэндээ оруулагч «эзэн» болж дүрслэгддэг юм. Үүнийг энэ эмхэтгэлд орсон вьетнам ардын «Хүн, Одос, Бар гурав», Нигерийн хаус ардын «Арслан цөөвөр хоёр», беларус ардын «Хүчээр биш ухаанаар дийлдэг» зэрэг үлгэрээс тодорхой үзэж болно.

	Хүүхдүүд та нар манай энэ эмхэтгэлд орсон адгуусны болон аж байдлын үлгэрээс зохиомжийн хэд хэдэн зүйл ажиглаж болно. Тухайлбал 3 гэсэн сондгой тоо ямар нэгэн бэлгэ тэмдэг мэт өргөн хэрэглэгдэж 3 удаагийн үйл явдлын давталт олонтоо гардаг. Украин ардын «Доголон нугас» гэдэг үлгэрт эмгэн өвгөн хоёр нэгэн нугас олж тэжээгээд 3 удаа өөрсдөдөө тус хүргэсэн хойно нь нугасаа гэж мэддэг. Тэр нугасны дээгүүр шувуун цуваа 3 удаа нисэж өнгөрдөг байна. «Залхуугийн үлгэр» гэдэг азарбайжан ардын үлгэрт Шейдулла гэгч, баян чинээлэг аз жаргалтай амьдрах арга мэдэх гэж мэргэн эрж явахдаа 3 өдөр, 3 шөнө тутамд чоно, алимын мод, загас гуравтай таардаг.«Гурван эрдэнэ» гэдэг япон ардын үлгэрт аз жаргал хайж гарсан ах дүү гурвын ууган ах нь 3 жил гүүр барьж улс амьтанд тус болоод, загасны ид шидэт гөхийтэй болж түүнийгээ 3 удаа голд хаяхад 3 юм (хэтэвч, домбо, шүүр) баригддаг байна. «Эмгэн чоно хоёр» гэдэг уйгур ардын үлгэрт нэгэн эмгэн хайртай ганц хургаа идсэн чоныг 3 удаа чадах жишээтэй.

	Аж байдлын үлгэрт 3 хүүгийн «тэнэг» гэгдэх гурав дахь хүү нь монгол ардын Нусанжур, өнчин хүүгийн дүртэй адил, хүн ардтайгаа ойр дотно холбоотой байж дарлагч хаад түшмэд, эсвэл ихэмсэг дээрэнгүй зан араншинтай, басамгай «ах нар»-аа давж байгаагаар гардаг байна. Гэхдээ «атаатнаа дарахад» ид шидэт үлгэрийн эерэг баатарт ер бусын их бяр тэнхээ заяагдсаныхаа хүчээр юм уу, эсвэл элдэв шидэт юмс тусалж байж дийлдэг бол аж байдлын ийм үлгэрийн баатар-гурав дахь хүү нь үг хэл, арга ухаанаараа зэвсэг хийж ялдаг байна.

	Дарлагчдыг үзэн ядаж, эрх чөлөөнд дурлаж, сайн сайханд тэмүүлэн, үнэнч шударгыг эрхэмлэсэн сэдэв улс үндэстэн бүрийн үлгэрт өргөн тусгагдсан байх боловч өөр өөрийн өвөрмөц амьдрал, төрх төлөвөөсөө болж харилцан адилгүй хэлбэрээр дүрслэгддэг ажээ. Сэдэв, агуулга ойролцоо тийм үлгэрийг «зээлдэгчдийн онол» баримтлагчид, тэнэмэл сэдэв гэж үзэж эзэнгүйдүүлэхэд хүргэдэг байна. Иймд үлгэрийн адил төстэйг нэг үндэстэн, нөгөөгөөсөө хуулбарлан авсан гэж үзэхээсээ урьд, тухайн ард түмний түүхэн гарал, төрөл хэлтэй холбон ул суурьтай судлах нь чухал юм.

	Ардын үлгэр бол хөдөлмөрчин олон түмний хамтын бүтээл байдаг. Энэ нь тэдний үзэл санаа, оюун ухаан, амьдралын баялаг туршлагаар баяжиж, үеэс үед уламжлан дамжсаар иржээ. Иймд үлгэр нь сургамжаар дүүрэн, амьдралын «сурах бичиг» юм. Хүүхдүүд та нар манай энэ эмхэтгэлээс бие биедээ гарын «таван хуруу» (герман) шиг салшгүй нөхөр болж, «огт худал хэлж үзэлгүй» (негр) үнэнч шударгыг («Улаг ах, шударга дүү» (вьетнам) эрхэмлэж, амьдралын «хэрэгцээ» (болгар) болсон ажил хөдөлмөрөөс «Маргааш маргааш» (малай) гэж хойш суулгүй, аз жаргалтай сайхан амьдралыг биеэрээ зохиож болохыг мэдэж авах болно.

	Ингэж сайн сайханд тэмүүлж байдаг улс үндэстний уран сэтгэмжээр баян, унтаршгүй хүсэл мөрөөдлийн нэг хэлбэр үлгэр нь өнөөдрийн амьдралд биелээ олж, улмаар хүн төрөлхтнийг урагш дуудагч уриа болдог учраас үхэж мөхөшгүй мөнх юм. Атомын зуунд ч үлгэр ач холбогдлоо алдахгүй гэж Зөвлөлт болгарын ардын яруу найрагч Кайсын Кулиев хэлсэн билээ. Үлгэрийн чухамхүү урт удаан насалдгийн учир холбогдол нь ийнхүү бодит амьдралын уг сурвалжтайд оршино.

	Үлгэр сонсох, унших дургүй хүүхэд байхгүй. Тийм ч учраас Радиогийн хүүхдийн нэвтрүүлгийн редакц, 60-аад оны дунд үеэс эхлэн үдшийн үлгэр нэвтрүүлэг явуулах болж, орчин үеийн сэдэвт зохиолын үлгэрээс гадна дэлхийн улс үндэстний аман үлгэр ярих шаардлага гарсан билээ. Бид тэр үеэс эхлэн үлгэрийн ном цуглуулж хүүхдэд тохирох үлгэрийг шилж сонгон орчуулан боловсруулж бяцхан сонсогчдынхоо үлгэрийн хорхойг дарахад нэмэр хандив болсоор, одоо нэгэнт мянгаад үлгэрийн фондтой болжээ. Бид түүнээс 1969 онд «Монгол ардын үлгэр», 1972 онд Зөвлөлтийн 50 ястан үндэстний «Тавин үлгэр» нэртэй хоёр дэвтэр хэвлүүлсэн бөгөөд энэ удаа дэлхийн 60-аад улс үндэстний 50-аад үлгэр домгийг түүвэрлэн эмхэтгэж хүүхэд багачуудын уншихад зориулан нийтэлж байна.

	 

	Г. Ловор



	
АЛТАН ЭВЭРТ ГУР 
(Зөвлөлтийн хасаг ардын үлгэр)

	Эрт галавын цагт Болд мэргэн гэгч анчин байж гэнэ. Тэр бяр тэнхээтэй хүн байжээ. Бас онилсон сумнаас нь амьд гарч байсан гөрөөс огт үгүй гэнэ ээ. Нэг удаа Болд мэргэн анд яваад ихэд ядарч өндөр уулын тагтанд ургасан модны сүүдэрт амрахаар хажуулджээ. Тэгтэл ойролцоох хадан хавцлын завсраар шоржигнон урсах горхины дэргэд нүд гялбам алтан эвэртэй гур харагдсанд ихэд гайхан 

	— Миний нүднийх юм болов уу? гэж бодоод нүдээ ахин дахин арчин харвал байрандаа эврээ гялалзуулан хэвтсээр л байжээ. Болд мэргэн нумаа шүүрч аваад нөгөө амьтан. 

	— Хүү минь намайг буудахаа яар! гэхэд анх удаагаа хүний хэлээр ярьдаг амьтантай учирсандаа мэл гайхан гөлрөн зогсов. Тэгээд гур руу ойртож очоод алтан эвэрт нь гараа хүргэтэл цал буурал сахалтай өвгөн болж хувирч гэнэ. Алтан сампин нь гялалзсан малгайтай, мөнгөн саан дээлтэй тэр өвгөнийг хараад ам нээх учраа ололгүй зогстол харин өвгөн

	— Би энэ уулын бэлд зартай анчин Болд мэргэн гэгч амьдардаг гэж сонссон юм. Тэр хосгүй хүчтэй, ухаалаг хүн гэнэ лээ. Би түүнтэй уулзах гэсэн юм. Та мэддэг бол зааж өгөхгүй юү? гэж гэнэ.

	— Би тэр Болд мэргэн гэдэг чинь байна гэсэнд өвгөн баярлан

	— За тэгвэл хүү минь намайг юу гэж наашаа зорьж ирснийг минь сонс гэхэд Болд мэргэн

	— За ярь, ярь! Өвгөн гуай гэж уриалагхан хэлэв.

	— Би Усны эзэн Лус байна. Манай лусын орон дундуур том гол урсахад түмэн олон минь усаар нь ундалж жаргалаа эдэлдэг байлаа. Тэгтэл хорин жилийн тэртээ тэнд долоон толгойтой мангас ирж тэр голий минь эзлэх болсон юм. Тэгээд орь залуу охид, хөвүүд, суурь суурь хонь идшинд нь өгч байж амсах ус авдаг боллоо. Тийм өргөл барьц бэлдэлгүй очсон хэн боловч эргэж ирж байсан удаагүй гэв. Болд мэргэн сонсоод

	— За яах вэ. Би танай тэнд очиж энэ гай зовлонгоос ард түмний чинь ангижруулахыг бодъё гэлээ.

	Ингээд өвгөнийг даган, өдөр шөнө өнгөрөхийг ажралгүй газар доорх улсад хүрч очив. Болд мэргэнийг долоон өдөр, долоон шөнө амарч хүчээ сэлбэн авч байх энэ хооронд хотын дархууд зуун алд урт сэлэм давтан хатааж хийж гэнэ. Найм дахь өдрийн өглөө ургахын улаан нарнаар Болд мэргэн долоон толгойт мангастай үзэлцэхээр мордов. Хотоос гарч завдаагүй шахуу байтал аюулт хар салхи хөдөллөө. Тэр салхинд аварга том модод үндсээрээ булга унаж, үхэр чулуу ч хийсэж байжээ. Болд мэргэн нэг гараараа бүснээсээ зуурч, нөгөө гараараа сэлмээ атган салхи сөрөн алхалсаар байлаа. Салхи чангаран чангарсаар гэнэт Болд мэргэнийг газраас хамхуул шиг ховх хийсгэн мангасын агуйн аман дээр авчраад хаячхав. Болд мэргэн харайн босоод үхэр чулууны араар нуугдан ажив. Өдөлгүй агуйгаас мангасын нэг толгой цухуйж, хамрынх нь нэг нүхээр шуугин гарах салхи, замдаа таарсан болгоныг ховх хийсгэн, нөгөө нүхээр гарсан утаа нь дайралдсан болгоноо хордуулж байна гэнэ. Болд мэргэн нуугдсаар долоон толгой нь ил гарч ирэхээр сэлмээ толгой дээгүүрээ сэнс мэт эргүүлэн хүрч очоод толгойнуудыг нь тасар цавчиж хаяв. Салхи тэр дороо намдав. Улсууд дайсан дарагдсаныг мэдээд хүндэт баатарт баяр хүргэхээр ирэв. Ингээд дайснаа дарсны баяр дөчин өдөр, дөчин шөнө найр хийж, Болд мэргэнийг буцах болоход лусын хаан ордондоо урьжээ. Лусын хааны шижир алтаар цутгаж, эрдэнийн шүр сувд шиггэсэн орд шилтгээнийг үзэж магнай тэнийн гайхан биширчээ. Лусын эзэн

	— Чи буцсаны хэрэггүй. Энэ хэмжээлшгүй үнэт баялаг чинийх болно. Бидэнд чам шиг баатар чухал байна. Би чамайг баруун гарынхаа түшмэл болгоё гэж гэнэ.

	Гэвч энгийн ардын хүү анчин Болд мэргэнийг тэр баялаг эрдэнэ, орд шилтгээн эрх тушаал хоргодуулж чадсангүй.

	Арга ч үгүй биз ээ. Болд мэргэнийг буцаж очихгүй бол аав ээж, эхнэр хүүхдийнх нь амьдралд хэн туслах билээ дээ.

	Ер нь ч түүнд төрөлх нутгаас илүү сайхан газар хаа ч үгүй санагджээ. Тэгээд Лусын хаан цал буурал өвгөнд 

	— Би энд амьдарч чадахгүй. Миний эх орон намайг хүлээж байгаа гэж хэлчхээд төрсөн нутгийнхаа зүг буцаж гэнэ ээ.

	 

	
ХҮН, ОДОС, БАР ГУРАВ 
(Вьетнам ардын үлгэр)

	 

	Адгуус амьтад хүний хэлээр ярьдаг байсан эрт урьдын цагт нэг тариачин залуу, тутаргынхнаа тариан дээр ажиллаж байж гэнэ. Жин үд болоход ундаа уухаар сүглэгэр модны сүүдэрт сууж, агшаасан будаанаас идэж байжээ. Одос үхэр нь ч тарианы захаар ургасан өвс тэмтрэн идэж байснаа хэсэг гадил модны сүүдэр бараадан сүүлээ ширвэн ялаа шумуул үргээн хивж хэвтэж гэнэ. Тэр үед одос бусад адгуусны адил хоёр эрүүндээ шүдтэй байсан юм санжээ. Тэр одос гэв гэнэт араатны үнэр авч харайн босоод эврээ сэжлэн, хамраа өлийн шиншилж гэнэ. Тэгтэл нэгэн бар дөхөж ирээд 

	— Би чамд хорон санаа өвөрлөж ирсэнгүй. Харин чамаас нэгэн зүйлийг асуухаар ирлээ. Би өндөр бутан дотор нуугдаж чамайг өдөр бүр ажиж байдаг юм. Хүн гэж хүч чадлаар дорой, бас ажиг сэжиг авах нь төдий л гавимгүй, хоёр хөлтэй энэ нэг жаахан амьтан чинь хэдэн арав дахин хүчирхэг тураг амьтан болох чамайг яаж албадан ажиллуулж чадаж байна вэ? гэж асуухад

	— Үнэнээ хэлэхэд би ч өөрөө сайн мэдэхгүй л байна. Энэ хүний уран аргаас би мултарч чадахгүй л байна. Хүнд ухаан гэдэг нэг сүрхий хүч чадал байдаг юм гэж Одос хариулав.

	— Тэгвэл би энэ хүнээс чинь тэр гайхамшигт арга ухаанаас нь өчүүхнийг ч болов өгөөч гэж гуйх юм байна. Хэрвээ би тэр ухаан гэдгийг нь авбал араатнаас улам ч хүчирхэг болж таарна. Амьтан барьж идэх гэж өдий төдий болтол хярж хэвтэх юм уу, эсвэл тэдэнтэй багтарч ойчтолоо хөөцөлдөж түвэг удахгүй шууд л дороо хөдлөлгүй зогсох зарлиг буулгачхаад л аль тарганы нь шилж амар зооглож байвал аштай байх вэ дээ гэж Бар өгүүлэв.

	— Тэгэлгүй яах вэ. Та одоо тэр хүн рүү очоод ухаанаасаа аль гэж гуй! гэж Одсыг хэлэхэд бар тийшээ явав. 

	— Эрхэм хүн гуай, би хүчирхэг том биетэй, хурдан шалмаг амьтан. Гэлээ ч нэг хүсэх юм байна. Танд ухаан гэж нэг ховор юм байдаг гэж би дууллаа. Түүнийхээ хүчээр та адгуус амьтныг ноёлж байдаг гэнэ. Тэгэхээр та тэр арга ухаанаасаа надад жаахныг ч болов өгөхгүй юү? Тэр чинь надад тун их чухал байна.

	— Бар гуай өршөөж хайрла! Би түүнийг чинь гэртээ орхичхоод ирсэн. Тэр чинь энд ажиллахад хэрэг болдоггүй юм шүү дээ. Яах вэ би хариад аваад ирж болох юм.

	— Би тантай хамт явах уу? гэж Бар асуув.

	— Таны барааг хараад хавийн хүмүүс цугларч, амь насанд чинь аюул учруулж мэднэ. Та эндээ үлдсэн нь дээр. Намайг хүлээж бай. Би одоохон хариад таны тэр хүсэж байгаа юмыг аваад ирье гээд тариачин залуу хэд алхсанаа бодлогошрон тээнэгэлзэх мэт зогсоод

	— Та намайг явсан хойгуур одос үхрийг минь зооглочих юм биш байгаа даа гэж сэтгэл зовоод байна. Хэрэв үхрийг минь идчихвэл би чинь ямар амьтнаа ажилд зүтгүүлэх билээ дээ гээд барыг юу ч гэж хэлж завдаагүй байтал.

	— Хэрвээ татгалзахгүй бол би таныг тэр модноос агдлаад санаа амар явмаар байна гэв. Хүний тэр шидэт ухаан гэдгээс өчүүхнийг ч болов олж авахын хар хүслэнд автсан бар дуртайяа зөвшөөрч гэнэ. Тариачин залуу барыг өндөр модноос бүдүүн олсоор чанга гэгч нь хүлж орхиод гэрийн зүг яаравчлан одов. Тэгээд гэрээсээ хуурай сүрэл авчирч, барыг уясан модыг тойруулан тавьж гал оруулж гэнэ. Тариачин залуу

	— Миний ухаан гэдэг маань энэ шүү дээ! гэж улаан дөлөн дунд ой модыг доргитол архиран хүрхрэн байгаа бард хашхиран хэлээд инээж гэнэ.

	Тэгтэл энэ явдлыг харж байсан нөгөө одос өөрийн эрхгүй инээд алдан гүйж яваад бүдэрч, хаданд дээд эрүүнийхээ шүдийг булга ойчиж гэнэ. Ингээд одсын дээд эрүүнд өнөө болтол шүд ургадаггүй юм санжээ. Тэр үеэс барыг агдалсан олсонд гал авалцаж тасрахад бар сая тавигдав. Түлэгдсэн биеэ хорсохын эрхээр бар хилэгнэн уурсаж хүрхрэн архирсаар үсрэн гарч үсэндээ наалдан шатаж байгаа сүрэл олсны тасархайг авч хаясаар зугтан одов. Гэлээ ч барын шарласан арьсны дээр тэр түлэгдэлтээс зураас мэт хар хөндлөн зурвас тогтсон нь одоо болтол арилаагүй юм санжээ.

	 

	
ТАВАН ХУРУУ 
(Герман ардын үлгэр)

	 

	Хэзээнээс нааш гарын таван хуруу бие биеэ түшин тулж ах дүү болон найртай сайхан амьдарч иржээ. Харин нэг удаа ийм явдал болжээ. Тэр үед хуруу болгон тусгай нэртэй байж.

	Хамгийн ахмад хамгийн бяртай, бүдүүн хурууг Эрхий буюу Токки гэдэг байж. Түүний зэрэгцээ орших хурууг Долоовор буюу Пикки гэдэг ч хэнийг ч асуугаагүй байхад дандаа юм зааж явдаг болохоор нэрээр нь дуудахаасаа заагуур гэх нь олонтоо байжээ. Хамгаас өндөр дунд хуруу Ликки гялалзаж гялтганасан хуруувч зүүж, түүгээрээ гайхуулах дуртай байж. Дараах хурууг Чикки гэнэ. Хамгийн захын чигчийг бяцхан Микки гэдэг байжээ.

	Эрхий Токки, дүү нараа байнга л

	— Та нар надгүйгээр хаашаа ч бүү явж бай! Ер нь дандаа цуг байцгаа. Яаж мэдэх вэ? Ганц нэгээрээ явж байтал гай тохиолдохыг хэн байг гэх вэ? гэж захидаг юм санжээ. Тэгтэл дүү нар нь үгийг нь огт тоосонгүй.

	— Энэ нэг пагдгар юм дандаа дэмий донгосож байх юм. Хэдүүлээ түүнийг орхиод хол явж олз олцгооё гэж үг нэгсэж гэнэ. Тэгээд Токки ахыгаа гэртээ ганцаарыг нь орхиод алс замд гарах болов. Дөнгөж босго алхуутаа л заагуур буюу Пикки

	— Та нар төөрнө гэж битгий айгаарай. Би зам заагаад өгнө гэхэд дунд хуруу Ликки толгой дээрх хуруувчаа засаж, нөхдөө тойрч хараад

	— Би хамгийн өндөр нь болохоороо та нарыг удирдана гэв. Чикки

	— Би олох олзыг бүгдийг нь авчирч даана шүү дээ гэсэнд бяцхан Микки үсэрч харайлан

	— Бүхнээс ухаалаг надтай явахад та нар газардана гэж ярихгүй.

	Та нарын зөвлөгч чинь би байна гэж онгиров. Ингээд Пикки түрүүлж, Ликки, Чикки дараалан, бяцхан Микки сүүлийн нь мушгиж цувран хөгжилдөн явцгаав. Тэгтэл гурван алга дармын хиртэй өргөн гол дайралдаж гэнэ. Голын ус хөөсрөн бургилж, гүүр ч байхгүй, гарам ч харагдсангүй. Хөвөөн дээр нь хүрч очвол Ликки

	— Энэ голын усыг урсаж дуусаад хаттал хүлээе гэснээр ах дүү дөрөв урсаж дуусахыг нь хүлээх болов. Хэчнээн хүлээвч голын ус барагдсангүй. Бяцхан Микки тэссэнгүй жингэнэсэн дуугаараа

	— Ах нар минь бид ингэж хүлээгээд хүлээгээд нэмэргүй.

	Микки чи өндрөөрөө ойр хавиар явж хар! Гарц юм уу, гүүр ч байж магадгүй. Бид энэ хооронд холтос ч болсон түүж, завь хийхийг бодъё гэв. Тэр гурав их ч удсангүй нэг хушга олов. Бяцхан Микки баярлаж 

	— Яаж ийгээд хагалчихвал ёстой догь завь болно доо гэсэнд Пикки, Чикки хоёр байдаг чадлаараа хоёр тийш нь үгтээв. Арай гэж хагалаад өрөөсөн талыг нь ухаж хонхойлон завь хийв. Гавшгай Микки модны нарийн цавчдас гурвыг олж ирээд 

	— За ах дүү нар минь ээ! Энэ ёстой хэрэгтэй дээ гэв. Тэгтэл өндөр Ликки

	— Энэ хавьд гарц гарам даанч алга гэсээр ирсэнд

	— Таны тэр хайгаад байгаа юм чинь огт хэрэггүй болсон байх аа. Харин дуугүй наашаа үсрээд суу! гэж нөхөд нь инээлдэв. Микки сэлүүрдсээр голын тэртээ гарав. Тэгээд цэцэрлэгт орж сүүдэр даган цувралдан явав. Гэтэл амтат балаар дүүрэн зөгийн үүр таарав. Тэсгэлгүй Пикки хамгийн түрүүнд бал руу ухасхийв. Дүү нар нь хэчнээн дуудавч балын амтанд орсон Пикки ер салсангүй. Ликки бусдаа удирдан

	— За ах дүү нар минь явцгаая гэхэд нөгөөх заагуур Пикки нь ер хөдөлж өгсөнгүй.

	— Одоо эндээс хурдхан холдъё Гэнэт дээрэмчин ирвэл яана гэж аймхай Чиккийг өгүүлтэл

	— Энэ Пикки ямар ичгэвтэр юм бэ? Бидэнд зам заана гэж амлачхаад одоо болохоор балаасаа толгойгоо салгадаггүй шүү. Энэ чинь ч тийм сайн юм даан ч биш дээ гэж бяцхан Микки хэлэв.

	Тэгтэл төгөл ойгоос яах ийхийн завгүй хүрэн баавгай гарч ирэв. 

	— Аа хулгайчууд та нар надад баригдаа вий гэж муухай бархиран

	— Бусдын юмыг хулгайлбал яадгийг үзүүлээд өгнө дөө гайгүй гэж занав. Хурууд айн сандарч

	— Бид энэ балыг таных гэж яаж мэдэх билээ дээ, Маахай ах минь гэв. Гэвч баавгай тэдний үгийг сонссонгүй.

	— Та нарыг одоохон залгина гэж амаа ангайн дайрав. Энэ үед цовоо Микки амжиж

	— Эрхэм хүндэт Баавгай гуай. Та биднийг идэх гэж юунд яарна вэ? Тэртэй тэргүй бид таны л эрхэнд амьтад шүү дээ. Би танд нэг л зүйлийг тайлбарлавал болох сон бол уу? Уул нь бид тавуул юм л даа. Ууган ах Токки минь гэртээ хоцорсон л доо. Бид түүнээсээ салах дургүй. Тэгээд ч ер нь Токки маань бидний хамгийн том, бүдүүн нь болохоороо тарган ч гэж жигтэйхэн. Тэгэхээр та бид тавуулыг цугт нь зоогловол дээр биз дээ гэж их л ялдамхан хэлэхийг баавгай хэл амаа долоохон сонсоод

	— Яалаа гэнэ ээ! Хамгаас том тарган нь гэв үү? гэтэл

	— За тийм ээ! Би одоохон түүнийг дуудаад ирье гэж

	Микки үсрэн дүүлэн өгүүлэв. Баавгай хөдөлж ядан

	— За дууд дууд, түргэл! гэв. Микки Токкид хэлж, туслалцаа авах гэж гэр рүүгээ харайлгалаа.

	Токки ах нь ихэд гунигтайгаар

	— Үг сонсохгүй бол ийм байдаг юм. Өөрсдийнхөө хар толгойдоо гомдохгүй юу? гэж гэнэ. Микки учирлан гуйж ярьсаар Токкийг бүр уярааж бүдүүн муна бариулаад явуулах болгов. Тэгээд тавуул бөөгнөрч баавгайтай тулав. Өндөр Ликки хуруувчаараа хавирга сүврэгийг нь балбаж, Чикки нүүр нүдгүй хумсалж, Пикки чих рүү нь хагачин, Микки хаа таарсан газраас чимхэв. Токки хар тэнхээгээрээ мунадаж гэнэ. Баавгай сандуу мэндүү хандсан зүг өөдөө харайлгаж гэнэ. Ах дүү тав хөөр баяр болж эрхий Токки түрүүлэн, Пикки, Ликки, Чикки дараалан, хамгийн ард бяцхан Микки орж цувралдан гэр өөдөө явав.

	Үүнээс хойш тэр тав үргэлж эв найртай хаа ч явсан бие биеэсээ салахаа байж гэнэ.

	Одоо ч гэсэн өндөр Ликки удирдагч болохоор дунд нь, бүдүүн Токки, бяцхан Микки хоёр харуулчийн болохоор хоёр захад нь зогсож нэг нь бяр чадлаараа, нөгөө нь арга ухаанаараа бусдыгаа хамгаалдаг юм санжээ. Цовоо дүү Миккидээ ах нар нь туйлын сайн, тэгээд ч түүнээс дандаа зөвлөгөө авдаг гэнэ. Энэ явдлаас хойш хүмүүс чөтгөрийн бага нь адтай гэж ярьдаг болжээ.

	 

	
ЗАЛХУУ ЖЕК 
(Англи ардын үлгэр)

	 

	Эрт урьд цагт Жек гэдэг нэгэн хархүү, хөгшин ээжийнхээ хамт амьдран суудаг байжээ. Эмгэн ээж нь бусдад юм нэхэж өгдөг боловч түүнээс хичээнхэн ч орлого олох билээ дээ.

	Жек хүү юу ч хийлгүй үтэл сууж зуны цагт нялх хүүхэд шиг гадаа нарлаж, өвлийн хүйтэнд галын захаас салдаггүй юм санжээ. Тэгээд ч хүмүүс түүнийг залхуу Жек гэдэг болжээ. Ээж нь хүүгээ ажилд сургах гэж элдвээр оролдоод тун ч дийлдэггүй байжээ. Нэг удаа эх нь

	— Ажил хийж амиа тэжээхгүй бол чамайг гэрээсээ хөөнө шүү. Яаж амьдрахаа бодоорой! гэж гэнэ. Жек маргааш нь саахалтынхаа нэг баян айлд ажил хийж хэдэн мөнгө олжээ. Тэгээд харих замдаа горхи гаталж яваад нөгөө мөнгөө усанд унагачихжээ. Зайлуул Жек амьдралдаа мөнгө авч явж үзээгүйдээ тэр шүү дээ.

	— Ээ өлзий бус гэж! Мөнгийг барьж явдаггүй юм. Халаасандаа хийдэг юм шүү дээ гэж ээж нь загнасанд Жек

	— За за одоо л үүнээс хойш халаасандаа хийж байя гэжээ. Нөгөөдөр нь Жек нэг малчин айлд очиж үхэр хариулж гэнэ. Тэднийх хөлсөнд нь домбо сүү өгчээ. Жек тэр сүүг цамцныхаа гадуур халаасанд хийсэнд буцах замын дунд ч хүрээгүй байтал сүү нь шүүрч гоожоод дуусжээ.

	— Ээ элий минь! Домботой нь толгой дээрээ тавьсан бол хаанаас асгах вэ дээ гэж ээжийгээ зэмлэхэд

	— Дараа л хичээе гэжээ.

	Цаад өдөр нь Жек бас нэг айлд ажил хийж зүсэм бяслаг авчээ. Орой нь Жек бяслагаа толгой дээрээ тавиад гэр өөдөө явж гэнэ. Гэртээ ирээд бяслагаа ээждээ өгөх гэсэн чинь түүхий бяслаг нь үйрч унаад, үстэй нь наалдчихсан байжээ.

	Ээ тэнэг амьтан. Гартаа аятайхан бариад ирэхгүй дээ гэж ээжийгээ Зэмлэхэд

	— За дараа л тэгж байя гэжээ.

	Түүний цаад өдөр Жек талхчин айлд очиж ажиллаад нэг том муур авчээ. Муураа гар дээрээ тавиад бариад явтал гарыг нь маажсанд цочоод алдчихав. Жек дахиад л гэртээ юу ч үгүй ирсэнд ээж нь

	— Эргүү минь, түүнийг олсоор оосорлоод хөтлөөд ирэхгүйдээ гэж зэмлэжээ. Жек

	— За үүнээс хойш л тэгж байя гэжээ. Дараа өдөр нь Жек мах худалдагчийнд ажиллаж хонины гуя авчээ. Жек махаа оосорлож шавар шавхай дундуур чирээд иржээ. Тэр махаар яаж хоол хийж идэх вэ. Ээж нь гайхаш тасраад.

	— Манайд байцайнаас өөр хоолны юмгүй байхад энэ тэнэгийн мах авчирч байгаа царайг нь. Энэ махаа үүрч ирэхээ яав даа гэж үглэсэнд Жек

	— Дараа л таны хэлснийг дагая гэжээ. Маргааш нь Жек мал наймаачныд очиж ажиллаад нэг илжиг авчээ.

	Жек ээжийнхээ хэлснийг санаж, тэр илжгийг арай чамай үүрч, гэр өөдөө гуйвчин туйвчин алхаж гэнэ. Нэг баян айлын гадуур гарч явжээ. Тэр баян айлын ганц охин нь хэлгүй дүлий, тэгээд ч ганц ч удаа инээж үзээгүй юм байжээ.. Эмч домч нар

	— Инээлгэж л чадвал хэл орно гэдэг байжээ. Тэгтэл тэр охин илжиг үүрсэн Жекийг гэнэт хараад инээд алдчихав. Ингээд л тэр дороо ярьж ч чаддаг, сонсож ч чаддаг болжээ. Эцэг нь баярлахдаа охиноо Жектэй суулгаж гэнэ ээ. Ингээд залхуу Жек баяжиж гэнэ. Том өргөөнд морилж, ээжийгээ авчирч гачигдах дутагдах юмгүй, ядрах зүдрэхийг үзэлгүй амар сайхан жаргаж гэнэ. 


ӨНЧИН ГУРАВ 
(Зөвлөлтийн украйн ардын үлгэр)

	 

	Ах дүү гурван өнчин хүү байж гэнэ ээ. Тэд ойр хавийнхаа айл хунараар хийх ажил эрж яваад эрүү өвдөг нь нийлэх шахсан урт цагаан сахалтай өвгөнтэй тааралджээ. Тэр өвгөн

	— За хүүхдүүд минь аль хүрэх нь вэ? гэж асууж гэнэ.

	— Хийх ажил эрж явна гээд орох гэр оочих аяга байхгүй учраа яриад 

	— Сайн хүн тааралдвал ажлыг нь чадлаараа хийж, хэлсэн сургасны нь төрсөн аавын үг мэт санаж дагана гэж гурван хүү хариулжээ. Өвгөн түр түдгэлзсэнээ

	— За яах вэ, та нар миний хүү бол л доо. Харин хэлсэн үгэндээ үнэнч байж, зааж сургасны минь дуулгавартай дагаж байхыг. Хүүхдүүд баярлалдан тэр өвгөнийг даган явлаа. Гүн ойн дундуур өнгөрч, уудам тал туучин явж явж нэгэн цэмцгэр цэвэрхэн цагаан байшингийн дэргэд очиж гэнэ. Алаг цэцгийн мандал, интоорын цэцэрлэгтэй тэр байшинд үзэсгэлэн төгс бүсгүй сууж байхыг ууган хүү хараад 

	— Би энд гэр бүл болж олон адуу малтай чинээлэг амьдрах юм сан гэсэнд өвгөн 

	— За тэгвэл орж худ ураг бололцож, хурим найраа бэлдэг гээд найр наадам хийжээ. Тэгээд явахдаа

	— Сайн сайхныг хүсье. Хэлсэн үгэндээ эзэн байгаарай. Хоосон нойтон явснаа бүү мартаарай гэж захижээ.

	Өвгөн хоёр хүүг дагуулан ой дундуур явж, бас уудам талд ортол саруул сайхан байшин харагдаж. Ойролцоо нь цөөрөм, дэргэд нь тээрэм байна гэнэ. Тэр байшингийн хажууд ажилсаг байрын бүсгүй сууж байхыг дунд хүү хараад

	— Хэрвээ би энд гэр бүл болбол тариа тээрэмдэж хангалуун сайн амьдарч чадна! гэхэд өвгөн

	— За яах вэ. Тэгвэл худ ураг больё гээд найр наадам хийгээд

	— За хүү минь, хэлсэн үгэндээ эзэн яваарай. Хоосон нойтон байснаа мартав заа гэж захиад отгон хүүгээ дагуулан явжээ. Удаан ч явж гэнэ. Тэгтэл дээвэр нь цөмөрсөн, навсайсан муу байшин таарсанд дотроос нь өмссөн хувцас нь түмэн нөхөөс болсон бүсгүй гарч ирж гэнэ. Отгон хүү хараад

	— Би энд гэр бүл болбол сайхан байр байшинтай болж, талх барьж түүнээ ядуу зүдүү хүмүүстэй хувааж байна даа гэсэнд өвгөн

	— За хүү минь хэлсэн үгэндээ л эзэн яваарай даа гээд тэр ядуу бүсгүйтэй суулгаад яваад өгчээ.

	Энэ үед ууган хүү шинэ байшин бариулж, алт мөнгө эд хөрөнгө ч их хурааж, баяжсан байжээ. Шунал нь дэндэж яавал их алт мөнгөтэй болох билээ? гэж өдрийн бодол, шөнийн зүүд болоод хоосон ядуу зүдүү явснаа аль хэдийн мартжээ.

	Дунд хүү мөн хөрөнгөжиж зарц нартай болж өөрөө зөвхөн л амаа ангайж идэн, архи дарс шимж зарлиг буулган алхайн хэвтдэг болжээ. 

	Отгон хүү харин уйгагүй ажиллаж нэг байшин босгож, олсон дольсноо ядуу зүдүү гэхгүй олон түмэнтэйгээ хуваан идээд тов хийтэл амьдарч байжээ.

	Өвгөн явж, явж нэг өдөр хүүхдүүдээ хэрхэн амьдарч байгааг үзэх гэж бүр ядуу хүн болж үс зүсээ хувиргаад ууган хүүгийндээ очиж гэнэ хаалганых нь гаднаас зөөлөн дуугаар амрыг эрж

	— Би ядуу хүн байна даа. Өл залгах юм хайрлана уу? гэж гуйсанд

	— Та ийм ануухнаараа байж, идэх юм гуйна гэнэ ээ! Идэхийг боддог бол ажил хийхгүй юү! Би ч саяхнаас айл болж төвхнөж байна, яв яв! гэж хөөж гэнэ. Үнэндээ гэхэд тэднийх байшин, авдар саваараа дүүрэн алт мөнгө эд хогшилтой айл болоо шүү дээ. Ингээд өвгөнийг өрөвдөж гарыг нь цайлгасангүй.

	Өвгөн оорцог толгой дээр гараад эргэж харан шивштэл нөгөөх ууган хүүгийн эд агуурс байшин нь хормын төдийд үнс болон хийсэж гэнэ. Өвгөн цааш явсаар дунд хүүгийндээ очвол хүү нь гурил тээрэмдээд сууж байна гэнэ.

	— Би ядуу хүн байна даа. Атга чимх гурил хайрлана уу? гэсэнд

	— Би гурилаа ч тээрэмдэж амжаагүй байна. Гуйлгачин түүлгэчин болгоныг тэжээдэг нь би биш гэж загнажээ. Өвгөн юу ч хэлсэнгүй, нэгэн оорцог толгой дээр гараад эргэж харан шивштэл тэдний гэр орон, тээрэм нь улаан галд шатаад алга болж гэнэ.

	Өвгөн цааш явсаар отгон хүүгийндээ очиход байшин нь зай багатай ч цэвэрхэн тохилог байжээ.

	— Хүү минь, би ядуу хүн байна даа. Зүсэм талх ч болсон хайрлана уу? гэсэнд

	— За өвгөн ах минь манайд ор, ор! Юм ид гэж уриалагхан хэлжээ. Ороход эхнэр нь тосож суулгаад уранхай цамц, өмдийг нь харж өрөвдөөд хувцас өгч гэнэ. Өвгөнийг хувцсаа солиход цээжинд дээрх гүн шархий нь ажжээ. Өвгөнд цай хоол хийж өгөөд

	— Өвөө та цээжиндээ яагаад ийм айхавтар шархтай болоо вэ? гэж сонирхон асууж гэнэ.

	— Тийм ээ, би энэ шархнаас болоод удахгүй үхэх хүн дээ. Одоо ганцхан хоноход л өнгөрөх юм даа гэсэнд хүүхний нүд орой дээрээ гарч 

	— Одоо яана, наадахыг чинь анагаах эм дом байдаггүй юм уу? гэж дуу алдан асуув:

	— Эдгээх эм бий нь ч бий. Хүн бүхэнд байвч хэн надад өгөх билээ дээ гэхийг отгон хүү сонсоод

	— Яагаад тэр билээ? Та бид хоёрт хэлээч? гэж гэнэ.

	— Маш хэцүү юм даа. Орон байшин, эд хогшлоо бүгдийг нь шатаагаад үнсий нь миний шарханд хийвэл эдгэх юм гэж өвгөн хэлэв. Хүү бодож бодож эхнэртээ

	— Чи юу гэж санаж байна? гэж асуусанд

	— Бид гэр орноо шатаахад ч яах вэ, дахиад л бариад амьдран. Харин энэ хөөрхий өвөө үхвэл ахиад амьдрахгүй шүү дээ гэв. Нөхөр нь

	— За байшингаасаа хүүхдүүдээ гарга! гэж шийдэмгий хэлж гэнэ. Орон гэрээ шатаана гэдэг хэдий хэцүү байвч хөөрхий өвгөнд туслахаар эд хогшил, гэрээ шатааж гэнэ ээ.... Тэгтэл нурмайн дээр нь өндөр сайхан байшин сүндэрлэн босов. Өвгөн ч хуучин байдалдаа орж буурал сахлаа илбэн

	— За ах дүү гурваас миний отгон хүү л ганцаараа чин үнэн шударгыг эрхэмлэж, хэлсэн үгэндээ эзэн болж яваа юм байна. Улам сайн сайхан амьдраарай гэсэнд ачтай өвөөгөө таньж баярлан тэврэх гэтэл ул мөргүй алга болж гэнэ.

	 

	
БҮДНИЙН ТУС 
(Болгар ардын үлгэр)

	 

	Өчүүхэн зурвас газартай нэг ядуу тариачин өвгөн байж гэнэ. Тэр газартаа жаахан тариа тарьжээ. Дэргэд нь ганц мод байдаг байж. Түүн дээр нэг бүднэ үүр засаж өндөглөөд будааг нь дөнгөж цухуйхтай зэрэг л түүж идчихээд байдаг болжээ. Тариачин өвгөн «Энэ модыг цавчиж хаяхаас яах вэ. Будаа ч үгүй болох нь» гэж бодоод сүхээр цавчтал дээр нь байсан бүднэ хүний хэлээр

	— Ахай минь, сайн санаа гаргаж, модыг минь бүү цавчаач дээ. Хүссэн болгоны чинь өгье гэж гэнэ. Тариачин өвгөн гайхаж

	— Чи юу надад өгч чадах юм бэ? Чамд хоосон бие, ховил өднөөс өөр юу байгаа юм бэ! гэв.

	— Та энэ модон дор байгаа савааг аваад юу хүссэнээ хэлж, газар гурвантаа цохь! Тэгвэл хүссэн бүхэн чинь бий болно гэв. Тариачин өвгөн савааг аваад газар гурвантаа цохингоо 

	— Талх, бяслаг бий бол! гэсэнд зөөлөн цагаан талх, шинэхэн бяслаг алчуур дээр бий болсонд нүдэндээ итгэж ядаж гэнэ. Гэвч үнэхээр талх бяслаг байсанд цадталаа идээд, үлдсэний нь гэртээ аваачиж, болсон явдлаа ярьсанд, авгай нь үнэмшсэнгүй гэнэ. Тэгэхээр нь өвгөн саваагаараа газар гурвантаа цохиж

	— Саваа! Бид баячуул шиг ширээ дүүрэн идээ будаа засаж, хооллохыг хүсэж байна гэж хэлмэгц тахианы шарсан мах, жимсний шимүүс тэргүүтэн, бас бус амттан өрөөтэй ширээ бий болж дээ. Авгай нь насандаа анх удаагаа цадтал идэж, тавтай тухтай хонож гэнэ. Харин өглөө нь босоод

	— Би энэ муу овоохойгоос бүр залхаж гүйцлээ. Энэ хавьдаа хамгийн сайхан байр байшинтай болох юм сан гэсэнд өвгөн нь саваагаа авч газар гурвантаа цохин

	— Бид хамгийн сайхан байшинтай болохыг хүсэж байна гэх тэрхэн хооронд овоохой нь үгүй болоод оронд нь үзэмж төгс байшин бий болж гэнэ. Авгай нь шинэ байшингаа бусдад гайхуулах гэж хүмүүс урьж амттан шимттэнээр дайлах хүсэл төржээ.. Өвгөн саваагаараа газар гурвантаа цохин

	— Хаан өөрөө, хамаг түшмэлүүдтэйгээ манайд ир! гэжээ. Үгээ дөнгөж хэлж дуусав уу, үгүй юү л хаалга тогших сонсогдож гэнэ. Авгай нь хаалгаа нээвэл хаан, түшмэдтэйгээ ирчихсэн зогсож байна гэнэ.

	— Би танайхыг энд хамгийн баян айл гэж сонслоо. Тэгээд үзэх гэж түшмэлүүдтэйгээ ирлээ гэж хааныг хэлэхэд авгай нь

	— За хаантан минь морил, морил! Аль вэ өвгөн чи саваагаа аваад хаадын хамгийн үнэтэй иддэг зоогийг бэлэн болгоодох! гэв. Өвгөн нь саваагаараа газар гурвантаа цохисонд хамгийн үнэтэй цайтай архи дарс, ховор идээ будаа бий болж гэнэ. Хаан ихэд гайхаж ийм илбийн саваатай болох сон гэж хорхойтон идэж ууж суухдаа «яавал энэ савааг авах вэ» гэж бодоод бодоод олсонгүй. Тэгээд хаан хариад хиадаа, тариачин өвгөний саваа шиг яг тийм саваа хийхийг тушааж гэнэ. Хийсэн саваагаараа газар гурвантаа цохиод

	— Нэг цоргоор сүү, нөгөө цоргоор дарс гарч байх эрдэнийн чулуун оргилуур хэрэгтэй байна! гэв. Саваагаар хэчнээн балбавч энгийн тэр саваа нь тийм оргилуур бий болгож өгсөнгүй ээ. Тэгэхээр нь хаан өөрийнхөө савааг хувцсан дотроо нуугаад тариачин өвгөнийд очжээ. Тариачин өвгөн авгайтайгаа хааныг хүндлэн зочилжээ. Хаан тариачны илбийн савааг сэм сольчихжээ. Өглөө нь тариачин өвгөн саваагаараа газар гурвантаа цохивч юу ч бий болгосонгүйд учрыг мэдээд авгайдаа

	— Хаан бидний илбийн савааг сольж аваад явчихсан байна гэсэнд авгай нь 

	— Сайн л хаан юм сан! гэж гайхсанаа

	— Бид хааныг зочлоод, дайлаад л байдаг. Тэгтэл хаан бидний юмыг хулгайлж байдаг гэж уурлаад

	— Чи хааныд очоод саваагаа бушуухан аваад ир! гэжээ.

	Тариачин өвгөн хааны ордонд очоод

	— Бид таныг итгээд л зочилсон юм сан. Та миний савааг өгөөч? гэсэнд хаан босгоо ч алхуулсангүй хөөж

	— Чи намайг хулгайч гэж байна уу? хөөе хиа нар аа! Үүнийг дахиад миний ордонд ойртохгүй болтол нь зуу туйвандаад хөө гэж тушаав. Тариачин нэвширтэл зодуулж хөөгдөөд арай гэж гэртээ ирээд авгайдаа бүх учраа ярив. Авгай нь

	— Бид одоо саваагаа олж авахаа ч өнгөрлөө л дөө. Дахиад бүднэд очиж тийм саваа гуй! гэв.

	Өглөө нь өвгөн сүхээрээ нөгөө модоо цохисонд бүднэ

	— Сайн санаат ахай минь, юу хэрэгтэй вэ? гэв. Тариачин болсон явдлаа хэлж

	— Дахин тийм илбийн саваа байна уу? гэж сурагласанд

	— Дахиад тийм саваа байхгүй. Ганцхан байснаа өгсөн. Гэвч та бүү гуньхар! Тэр модон дээр өлгөөтэй байгаа алхыг аваад яв! Тэр алхаар газар гурвантаа цохиход гурван баатар гарч ирнэ. Тэр гуравт юу л гэж тушаана, тэд бүгдийг хийх болно гэж хэлж гэнэ

	Тариачин өвгөн бүднэд баярлаж талархаад нөгөө алхыг нь авч хааны ордонд үүрч очжээ. Хаан өвгөнийг харангуутаа хиа нартаа

	— Энэ өвгөнийг үүгээр ахин үзэгдэхгүй болтол нь туйванд! гэж тушаав гэнэ. Тэгэхээр нь өвгөн алхаараа газар гурвантаа цохиж гурван баатар гаргаж ирээд хаан болон түүний хиа, түшмэлүүдийг зодуулж гарчээ. Хаан

	— Өршөөгөөрэй, өршөөгөөрэй! ах минь! Намайг амьд үлдээ. Юу хүссэний чинь өгье гэж гуйхад

	— А чи юу гэнэ ээ! Одоо л чи ах захдаа хүрэв үү? Түрүү намайг хүн гэж үзээгүй шүү дээ. Аль, савааг минь өг гэв.

	Тэгээд тариачин, илбийн саваагаа, алхтайгаа аваад баяр хөөртэйгөөр гэртээ буцаж амар сайхан жаргаж гэнэ ээ.

	 

	
МАТРЫН НУЛИМС 
(Индонез ардын үлгэр)

	Буайя гэгч махчин матар хэд хоногийн өмнө ганц бар барьж идсэнээс хойш хэлэн дээрээ юм тавиагүй болохоор ихэд өлсөж байж гэнэ. Тэр матрын оршдог голд уул нь том том загас элбэг дэлбэг байсан боловч өөрөө ховдоглон идсээр байгаад өчүүхэн загас жараахай үлдсэн юм байжээ. Ховдог Буайя хоол олж идэхээр шийдэж баруухантайгаа байдаг голд «том том загастай. Бас ч хун галуу байнга хуран цуглаж байдаг газар» гэж дуулснаа санаж, тийшээ гарч явжээ. Яваад л байж, яваад л байж. Гэвч нөгөө хорхой хүргэсэн гол нь дайралддаггүй гэнэ ээ. Дээрээс нь халуун нар төөнөж, дороос нь улайссан газар хайруулын тогоо мэт жигнээд их л хэцүү байжээ. Хөгширсөн матрын тамир тэнхээ барагдаж, том амаа ангайн жаахан хажуулдан хэвтэв. Үд дундын нар зумлах шахам шарж, улайссан газар улам улам жигнэв. Амь тавих аюул ар шилэн дээрээ ирснийг мэдээд матар аймшигтай муухайгаар бархирав гэнэ. Тэгтэл тэр хавьд нэгэн залуу явж байгаад матрын тэр муухай дууг сонсоод хүрч иржээ. Матар түүнийг хармагцаа их л ялдамхнаар

	— Сайн санаат хүн гуай минь хөлийг чинь харвал дал модны үндэс шиг суурьтай, гар хурууг чинь харвал сүмбэ шиг цэвэрхэн чамаас илүү хүчтэн энэ хорвоод лав үгүй биз ээ. Буян бодож намайг голын усанд минь аваачиж тавиад өгөөч. Би шанд нь усны ёроолоос шүр сувд түүж өгье гэж гуйв. Тэр залуу ядуу зүдүү болохоор « тэр сувдыг нь худалдаад өлөн зэлмүүр аав ээжээ тэжээе байз» гэж бодоод

	— Би чамайг голд чинь хүргэж өгье гэж гэнэ. Тэгээд матрыг үүрч гол руу нь явав. Явахад зовлонтой хүнд байсан ч нэгэнт амласандаа хүрэхээр зориглов. Халуун нар хайр найргүй төөнөж, халсан газар нүцгэн хөлийг нь жигнэнэ. Хүнд ачаа нурууг нь дарж, хөлс нь гоожин ам нь цангавч залуу урагш тэмүүлсээр л байлаа. Тэгсээр чүү чамай голын хөвөөн дээр ирж матрыг буулгав.

	 

	— Би гэдэг чинь ганц ч мөлхөж чадахгүй нь. Намайг бүр голын усанд оруулаад өгөөч? гэж Буайя гуйв. Нөгөө залуу, хүчээ шавхан арай гэж усанд оруулж тавиад

	— Чи надад нөгөө шүр сувдаа авчирч өг дөө? гэсэнд матар зүүн нүднээсээ ганц том нулимс унагахад

	— Юу болов оо? Бас чамд ямар гай тохиолдоо вэ? гэж залууг сандран асуувал

	— Үгүй надад гай тохиолдоогүй. Усан дотор байхад би юунаас айх вэ? Харин хүмүүс намайг хэзээ ч гэсэн сайн санаатай гэж магтахгүй дээ гэж бодоод л уйлж байна. Одоо ч гэсэндээ би чамайг залгичихвал залгичих л байсан. Тэгэхэд өршөөж байна шүү дээ. Би одоо чиний ганцхан хөлийг чинь л тастаж иднэ гэж гэнэ.

	— Юу гэнэ ээ! үхлээс аварлаа гэж энэ үү? гэж зэвүү нь хүрсэн залуу дуу алдан хэлэхэд матар

	— Дуугүй бай! гэж зандраад баруун нүднээсээ бас ганц том нулимс унаган

	— Чи миний уйлж байгааг харж байгаа биз. Яаж ч уйлахгүй байх вэ дээ. Миний сайн санааг ойлгохгүй байна гэж бархиран хэлэв гэнэ. Тэр бархирах чимээгээр унтаж байсан зальт дэглий Бангау цочин сэрж

	— Та нар чинь юу болоод байна аа? Яагаад хашхичаад байгаа юм? гэсээр ирэв. Болсон бүх явдлыг Бангау мэдээд толгой сэгсрэн, залууд

	— Хачин юм даа. Би даан ч үнэмшихгүй байна. Чи тийм холоос энэ том матрыг дааж авчирлаа гэж үү? гэв. Энэ үгийг матар өлгөж 

	— Наад хүн чинь худал хэлж байгаа юм Би хаашаа ч яваагүй. Аль өглөөнөөс аваад л энд хэвтэж байна гэхэд дэглий 

	— За хүн гуай та, нээрээ үнэн хэлсэн юм бол энэ матрыг үүрээд анх байсан газар нь аваад оч л доо. Тэгвэл таныг үнэн хэлжээ гэж. Харин аваачиж чадахгүй бол Буайя матар гуайн зоог болно шүү дээ гэв. Энэ үгийг матар сонсоод ихэд маадайж «Энэ залуу ядарсан. Одоо намайг дахин үүрээд явна гэдэг ч гонжийн жоо, биз ээ» гэж бодов. Залуу байдаг хүчээ дайчилж матрыг үүрч эргээд явав. Дэглий араас нь

	— Чи энэ аварга том матрыг дааж авчирсан гэдэг яасан ч худлаа тэр, одоо бохирох гэж байна гэж улам цаашлуулан матрын бахыг хангасаар дагав. Залуу яван явсаар матрын хэвтэж байсан газар авчирч буулгаад

	— За эрхэм дэглий, би энэ муу санаат матрыг эндээс үүрч голд аваачсан юм гэхэд

	— Би чамайг одоо л үнэмшлээ гэж дэглий хэлж гэнэ. Матар их л согшин хуурамчаар инээмсэглэн

	— За сайхан санаатай хүн гуай, одоо намайг дахиад голын усанд минь аваачиж тавьчих. Би чамд өнөө шүр сувдаасаа бүр их шүүж өгье гэж гуйв.

	— Би чиний худалчийг мэдсэн. Нэгэнт л тийм болохоор нэг хэсэг хуурах энүүхэн шүү дээ. Би чамд итгэхгүй байна. Чи эндээ ингээд үхэх ёстой гэж хэлээд дэглийд талархаад яваад өгчээ. Матар хоёр нүднээсээ том том нулимс унаган

	— Миний сайн сайхан санаатайг ингээд л үнэмшихгүй юм даа гэж хившин уйлж гэнэ.

	Үүнээс хойш хүмүүс санаа муутай хүний уйлахыг хараад

	— Үүнд бүү хууртаарай. Энэ чинь матрын нулимс л гэсэн үг гэж зүйрлэн хэлэлцэх болсон юм гэдэг.

	 

	
ЗАЛХУУГИЙН ТУЙЛ 
(Орос ардын үлгэр)

	Эрт цагт залхуу, хэт залхуу гэж байж гэнэ. Залхууг хүн бүгд танина. Зарим нь түүний тухай дуулсан, зарим нь өөрсдөө дайралдаж байсан, зарим нь түүнтэй найзалдаг ч байж мэднэ. Залхуу, хүнд их амархан наалддаг. Залхуу, хүний гарыг уяж, хөлийг хэрнэ. Хэрвээ хүний толгойд хүрвэл унтахад хүргэдэг шүү дээ.

	Хэт залхуу бол залхуугаасаа долоон дор гэнэ. Нэг өдөр залхуу, хэт залхуу хоёр алимын модон дээр хэвтэж байж гэнэ. Дээр нь алим бөнжгөнөж байжээ.

	— Хэрэв энэ алим миний аманд унавал би идчихнэ гэж залхууг хэлэхэд хэт залхуу

	— Залхуу минь, чи ингэж ярихдаа залхуурахгүй байна гэж үү? гэжээ. Тэгээд ангайж хэвтсэн тэр хоёрын аманд азаар нэг нэг алим унаж гэнэ. Залхуу арай ядан зажилсаар нэг юм идэх болоход

	— Чи яагаад зажлахдаа залхуурахгүй байна вэ? гэж хэт залхуу хачирхан асуужээ. Тэгтэл тэнгэр харанхуйлан үүл гарч, дээдэх модыг нь аянга бут ниргэчхэв. Мод шатахад залхуу

	— Хэт залхуу минь галаас жаахан зайлж хэвтэлгүй болохгүй, түлэгдэж мэднэ гээд биеэ займчуулж гарав. Угасаар дөхсөөр жаахан зайлж хэвтэж гэнэ. Харин хэт залхуу

	— Залхуу чи ингэж биеэ займчуулахдаа яаж залхуурдаггүй юм бэ? гэж гайхан хэвтсээр байгаад галд шатчихаж гэнэ. Хүмүүс эднээс сургамж авч «залхуу хүн завагтаа байгаа хоолондоо хүрэх тэнхэлгүй» гэдэг үг гаргажээ.

	 

	
ГУРВАН ЭРДЭНЭ 
(Япон ардын үлгэр)

	 

	Нэгэн тариачин гурван хүүтэй байжээ. Ууган хүүгээ дуу цөөтэй, их л ноомой бүрэг учраас Ольдой гэдэг байжээ. Нэг удаа эцэг нь гурван хүүдээ

	— Миний нас сүүдэр дээр гарч, зөнөж байна. Та нарын хэн нэгэн чинь голомт сахих болно. Би хэнд чинь ч ялгаагүй хайртай. Хэнийг чинь ч гомдоохыг бодохгүй байна. Тийм учраас та гуравт мөнгө өж>е. Гурвуул харь газар ор- ноор явж аз төөргөө туршиж гурван жил яваад эргэж ирэх хэрэгтэй. Тэгэхдээ хэрэгтэй юм авчирсан хүн өв хөрөнгийг минь авч гал голомтыг минь сахих болно гэж гэнэ ээ.

	Ингээд гурван хүүдээ адилхан мөнгө өгч явуулжээ. Замдаа хоёр дүү нь 

	— Манай Ольдой ах ямар олз омогтой ирэх бол доо? гэж инээдэм наадам хийсээр салаа замын уулзварт хүрээд тэр хоёр хот хүрдэг тэргүүр замаар, ах нь хандсан зүг рүүгээ яваад өгч гэнэ. Тэр яв явсаар гүүр нь эвдэрч алга болсон өргөн голын эрэгт тулж очжээ. Голын тэртээ хүний хөл хүрээгүй удсанаас онгишоод, өвс ногоо нь халиурч ганхсан маш үзэсгэлэн төгс газрыг хараад «энэ их баялаг хүнд ашиглагдахгүй талаар өнгөрч байгаа нь гүүргүйгээс л болж байна» гэж харамсаад «гүүр барих л хэрэгтэй юм» гэж боджээ. Тэгээд өөрөө гүүр барих гэж гурван жил ажиллаж гэнэ. Эцгийнхээ өгсөн мөнгийг ч барж, буцах хугацаа ч дуусаж, гар хоосон харихаас өөр аргагүйдэж гэнэ. Барьсан гүүрнийхээ хажууд эцсийн удаа хоноглох болжээ. Зүүдэнд нь цал буурал сахалтай өвгөн үзэгдэж

	— Чи хүн амьтны тусын тулд гайгүй сайн ажиллаж их зүйл бүтээжээ. Өөрийнхөө ашгийг өчүүхэн ч бодоогүй болохоор зохих шан харамж хүртэх ёстой. Май энэ загасны гөхий ав! Маргааш гөхийгөө голд гурвантаа хаяарай. Эхний удаа мөнгөн хэтэвч баригдах вий. Тэр бол энгийн хэтэвч биш, сэгсрэх тоолон алтан зоостой болдог юм. Хоёр дахь удаад бяцхан Домбо баригдана. Түүнийг тонгойлгох бүрийд амтат дарс гоожих болно. Гуравдах удаад шүүр баригдана. Тэр энгийн мэт харагдавч маш ид шидтэй шүүр, саран дээр ургасан модны мөчрөөр хийсэн юм. Түүгээр цохигдсон хэн боловч залууждаг юм. Харин хоёр гурваас илүү цохиж болохгүйг сайн санаж яваарай! гэж гэнэ.

	Хүү өглөө нойрноос сэрж, зүүдээ хачирхан бодсоор өндийтөл хажууд нь гөхий харагдсанд гайхаж «үнэхээр зөнтэй зүүд байна» гэж бодоод гол орж гөхийгөө хаяж үзжээ. Тэгтэл ус нь мяралзаж холбого нь хөдлөхөд татвал хэтэвч гарч ирж гэнэ. Аваад сэгсэрч үзсэн чинь зөндөө алтан зоос асгарав. Гөхийгөө ахиад шидтэл бяцхан домбо баригдав. Тонгойлгож үзвэл урьд өмнө амсаж үзээгүй сайхан амтат дарс гарч гэнэ. Гурав дахь удаад нь хогийн шүүр баригдаж тэнэ. Хүү энэ гурван эрдэнээ аваад гэр лүгээ явжээ. Замдаа хоёр дүүтэйгээ дайралдсан чинь дүүрэн эд өлөг ачсан гурав гурван тэрэг хөтөлж гэнэ. Тэр ахаараа тоглоом тохуу хийж

	— Хараач. Манай Ольдой ахын авч яваа юмыг! Энэ ч ингэж л эцгийн хөрөнгийг сүйдлэх эр дээ. Бид эс хэлдэг бил үү? гэж өөр хоорондоо ярилцахыг нь сонсоод ах нь дотроо инээд нь хүрчээ. Тэгээд харьцгаасанд эцэг нь гурван хүүгээ үзээд баярлаж, сайн сайхан угтаж авчээ. Авч ирсэн юмыг нь хийх агуулах ч тус тусад нь бэлдчихсэн байжээ. «Аавынхаа бэлдсэн агуулахыг юугаар дүүргэдэг хөвүүд бол» гэж хавь ойр, хамаатан садны улс ч цуглаж, хөл хөгжөөн болжээ.

	Өвгөн отгон хүүгийнхээ агуулахыг шагайвал цэвцийтэл цайлгасан тутаргаар дүүргэсэн байхыг үзээд

	— Цагаан будаа бол тариачин хүний амьдралын хэрэгцээ. Сайн байна! гэж магтжээ. Дунд хүүгийнхээ агуулахыг шагайж толгой толгойгоороо торго өрөөтэй байхыг үзээд

	— Эд бараа бол эрхэм хөрөнгө, баяжжээ, сайн байна гэж магтжээ. Харин ууган хүүгийнхээ агуулахыг онгойлгох байтугай тэр зүг харсан ч үгүй эргэж гэрийн зүг явах гэхэд нь 

	— Аав минь миний агуулахыг яагаад үзэхгүй байгаа юм бэ? гэж ууган хүү нь асуув.

	— Олны өмнө нүүрээ улайлгаад яах вэ. Чи чинь ганц домботой л ирсэн биз дээ гэж гэнэ.

	— Аав минь, намайгаа бүү гомдоогооч дээ. Би эдний нэгэн адил таны хүү чинь биш бил үү? гэхэд дуртай дургүй очиж агуулахыг нь үүдийг нээвэл шижир алтан зооснууд наранд гялалзан гялтганав гэнэ. Хүмүүс гялбасан нүдээ анивалзуулан, хэлэх үгээ олж ядан хий л амаа ангалзуулж мэл гайхаж, цэл хөхөрч гэнэ. Тэгэхэд нь тэр хүү

	— Нөхөд минь хүн бүр энэ зоосноос атга атгыг аваарай! Битгий нэрэлхээрэй! Тэгээд манайд орж найрлацгаа гэжээ.

	Зочдыг суудал эзэлмэгц нөгөө бяцхан домбоо тонгойлгож хүн бүрд амтат дарс хундагалан өгчээ. Аав нь босож

	— Өнөөдөр сайхан баяр болж байна. Энэ их баярын өдөр хэрэв зөнөж хөгшрөөгүй сэн бол ганц сайн бүжиглэх сэн, хэчнээн бахтай байх сан билээ дээ гэхэд хүү нь

	— Аав минь таныхаа хүслийг хангах эм над бас бий. Та дороо л залуужин! гээд нөгөө шүүрээрээ эцгийнхээ нуруун дундуур ороолгоод авчээ. Хүмүүс гайхан байтал тэр дороо өвгөний цал буурал үс нь харлан, чийрэг хүдэр биетэй, гуч эргэм насны залуу болоод бүжиглэж гарчээ. Тэгсэн чинь тэнд байсан өвгөд хөгшид цөм л залуу болгож өгөхийг хүүгээс хүсэж гэнэ ээ. Эмгэн эх нь хүртэл залуу болгож өгсөн хүүдээ нүүрэн дээр нь их л баярласан дүр үзүүлсэн боловч «миний ач хүү тэр муу хогийн шүүрээ хайрлаад намайг санаснаар минь залуу болгож өгсөнгүй. Хорь юм уу, бүр арван долоотой болгоод өгөхөд, болох л байсан шүү дээ> гэж дотроо их л гоморхжээ. Залуу болсондоо баярлаж хүн болгон л бүжиг наадам, хөөр баяр, хөл хөөрцөг болоход ганцхан эмгэн эх нь энэ их наргиан даргианд оролцсонгүй. Харин нэг мэдсэн чинь шидэт шүүрийг нь сэм шүүрч аваад алга болсон байжээ. Бүгдээрээ эмгэнийг эрж сурч гэнэ. Тэгсэн чинь нөгөө өрөөнд дээл нь байх юм гэнэ. Дэргэд нь салмайтлаа эвдэрсэн шүүр байна гэнэ. Тэгтэл дээлийнх нь өрөөсөн ханцуйд нялх хүүхэд учир зүггүй уйлж байжээ. Ингэж нөгөө ид шидтэй шүүр ч үгүй болж. Бас эмгэн эхээ өсгөж бөөцийлөх хэрэг ач хүүд нь тулгарч гэнэ. Үүнээс хойш шунаг сэтгэлээс гай тотгор орчих вий гэхээс эмээн, хөгшид дахин залууждаггүй болсон юм гэнэ.

	 

	
ЧОНО БЯСЛАГ ХОЁР 
(Испани ардын үлгэр)

	 

	Нэгэн өлссөн чоно ой дотуур хөндлөн гулд тэнэвч, ам хөдөлгөх юм даан ч олдсонгүй гэнэ ээ. Тэгээд үнэгтэй тааралдаад ийн ярилцжээ.

	— Үнэгдэй минь надад идэх юм олдохгүй байна. Би турж үхэх нь, одоо чамайг идье.

	— Чоно ахайтан минь, миний бие эцэж тураад яс арьс болсныг харж байгаа биз дээ.

	— Та ноднин ямар тарган байлаа даа.

	— Ноднин ч би тарган байсан л даа. Харин одоо дөрвөн гавартай болохоор сүү минь хүрэлцэхгүй байна шүү дээ.

	— Тэр надад ямар хамаатай юм гээд чоно үнэгийг барихаар завдтал

	— Чоно ахайтан хүлээзнэ, хүлээзнэ. Би гэнэт саналаа.

	Эндээс холгүй худаг дүүрэн бяслагтай нэг тариачин айл суудаг юм. Тийшээ явцгаая. Та үнэн худлыг нь очоод үз гэжээ. 

	Үнэг чоныг дагуулан тэр айлын хашаанд сэм шургаж ороод худгийн дэргэд очжээ. Худгийн усанд тэргэл сар тольдож чононд үнэхээр бяслаг шиг санагджээ. Үнэг

	— За ямар том бяслаг байгааг ойртож сайн хар! гэсэнд чоно тонгойн хараад бодсон боловч үнэгний залийг анддаггүй болохоор бага зэрэг эргэлзэж

	— Эрхэм үнэгдэй минь аминдаа хайртай бол тэр бяслагийг авчирч өг! гэв. Үнэг аргагүйдэж худгийн эргүүлгэн татуургат хувинд ортол олс сунан агшин зуур доош нисэх мэт одов. Худгийн усан дотор хөвж байхдаа сэхээ орсон үнэг чонын аманд орсноос эндээ байвал амь гарч болох юм гэж бодов. Гэвч бас заль гаргаж

	— Хөөе чоно ахайтан! Ямар том бяслаг вэ? Би ганцаараа дааж гаргахгүй нь. Та хурдхан үсрээд ороод ир! Хоёулаа татъя гэж хашхирсанд

	— Чи юу хэлнэ вэ? Би яаж доошоо харайх юм бэ? гэв.

	— Ядаж цөхөөд байх юу байх вэ? Би тосоод авъя. Наашаа харайгаад ороод ир!

	Чоно үнэгний үгэнд итгэж харайн ортол худгийн ёроолын чулуу мөргөж ухаан алдан унах нь тэр ээ. Үнэг шолбойтлоо норсон ч юман чинээ санасангүй. Харин чоныг ухаан алдан унасанд баярлаж хувингийн олсон татуургатаас дүүжлэн худгаас гарч гаврууддаа гүйн очиж гэнэ ээ.

	 

	
ЧОНО ҮНЭГ ЛУУС ГУРАВ 
(Зөвлөлтийн Дагестан ардын үлгэр)

	 

	Эрт урьд цагт нэг ууланд чоно, үнэг, луус гурав амьдардаг байжээ. Ууланд цас орж, тэнд бэлчиж байсан хонь уулнаас буухад чоно, үнэг, луус гурав ч бас л даган урууддаг байж. Чоно, Үнэг хоёр хонь хулгайлж идэхэд луус өвс ногоо чимхлээд явдаг байж. Өдөлгүй хавар болоход ногоо цухуйж хонин сүрэг уул өөд бэлчих болжээ. Чоно, үнэг хоёрт тэр хавар гол зогоох юм олдсонгүй! Харин луус борог өвс идээд өлсөхийг мэддэггүй байж дээ. Нэг өдөр чоно

	— Би одоо гуринхдаж үхлээ. Үнэг чамайг иднэ! гэж гэнэ. Үнэг гэлмэж

	— Чи миний арьс болтлоо турчхаад байгааг харахгүй байна уу? Намайг идээд яах вэ дээ. Харин луус маань дандаа хоолтой байдаг болохоор тарган байгаа. Түүнийг идье гэв.

	— Тэр чинь бидний хамгийн ахмад нь шүү дээ. Яаж түүнийг идэх вэ дээ! гэж чоно цааргалав.

	— Яах вэ, би аргыг нь олноо. Харин чи намайг насаа асуухлаар их л настай гэж хэлдэг юм шүү! гэжээ.

	Чоныг эзгүй байх үеэр үнэг

	— За хө луус минь чи бид хоёрыг энэ чоно идэх гэнэ. Одоо чоныг хуурна. Чамаас хэдэн настай вэ? гэж чоно асуух байх. Тэгэхэд нь би насаа мэддэггүй юм. Харин манай эзэн миний насыг өсгий дээр бичсэн байгаа гэж хэлээрэй! гэж ховсров.

	Тэгтэл чоно ч ирж

	— Идэх юм юу ч байхгүй боллоо. Одоо ер нь яахаа мэдэхгүй байна гэхэд үнэг

	— Би мэдэж байна. Хэдүүлээ хамгийн дүүгээ идье гэв. Чоно Үнэгнээс:

	— Чи хэдэн настай вэ гэсэнд

	— Адам бурхныг Ева дагинатай хурим хийж байхад уяа морийг нь унаж явлаа гэв. Чоно:

	— Би Ной бурхныг хөлөг онгоц хийж байхад модыг нь зөөлцөж явсан юм. Харин луус найз маань хэдэн настай билээ? гэсэнд

	— Би насаа санахгүй байна. Миний эзэн хойд хөлийн өсгий дээр минь бичсэн юм даг. Өөрсдөө хар л даа? гээд хөлөө өргөв.

	— Үнэг ээ, хэд гэж бичсэн байна гэхэд үнэг холоос хараад

	— Би ч настай болохоор нүд юм үзэхгүй, гаргахгүй байна. Чи надаас дээр байлгүй. Очоод хар л даа гэв. Чоно хараад

	— Юу ч алга байна гэхэд

	— Чи ойрхноос хараач дээ. Хөөрхий чоно маань ч үнэхээр бас настай л болж дээ гэв. Чоно ойрттол луус цондойг нь цоо өшиглөчхөв. Үнэг

	— Луус чи маш сайн байна. Хэрвээ чоныг ингэж тонилгоогүй бол бид хоёул идүүлэх байлаа. Одоо чи тааваараа ногоогоо ид. Би ч энэ чонын махыг идье гэж гэнэ ээ.

	 

	
ТИЙМ ЭЭ 
(Зөвлөлтийн Тажиг ардын үлгэр)

	 

	Эрт цагт нэг тоть шувуутай хүн байж гэнэ. Түүндээ хэдэн жил хэл заах гэж оролдовч тэр нь «тийм ээ» гэдэг ганц үгнээс өөр юм сурсангүй гэнэ ээ. Ядаж цөхсөн тэр хүн тотио худалдах гээд зах зээлээр бариад явж байтал нэг хүн

	— Тотио худалдах уу? Ямар үнэтэй юм бэ? гэж асуужээ.

	— Ганц зуун төгрөгөөр өгнө!

	— Яасан үнэтэй юм бэ?

	— Тэгэлгүй яах вэ. Энэ чинь их ухаантай тоть байгаа юм, Та худлаа гэвэл юм асуугаад үз л дээ гэжээ. Нөгөө хүн

	— Тоть чи ухаантай юу? гэж асуусанд

	— Тийм ээ гэж тоть дуугарч. Тэгэхээр нөгөө хүн зуун төгрөгөөр тотийг нь аваад явжээ.

	Гэртээ авчраад тотиноосоо юм юм асууж үзвэл дандаа л «тийм ээ» гэхээс өөр үг хэлэхгүй байжээ. Тэгэхэд нь тэр хүн уурлаад

	— Ёстой нэг тэнэг толгой л энэ тотийг зуун төгрөгөөрөө авдаг байхдаа! гэж хашхиран хэлэхэд нь тоть:

	— Тийм ээ гэж хэлж гэнэ.

	 

	
БУГА, ЦООХОР БАР ХОЁР 
(Бразил ардын үлгэр)

	 

	Эрт цагт нэгэн буга хөгширч туйлдахаасаа өмнө толгой хавчуулах байртай болъё гэж шийдээд газар сонгохоор явжээ. Нэгэн голын тохойд байшин барихаар болжээ. Энэ үед нэгэн бар бас л тэнхэл хүчтэй байгаа дээрээ орох оронтой болъё гэж газар үзэж яваад нөгөө бугын байшин барих гэж олсон газрыг сонгон авч гэнэ ээ.

	Буга маргааш нь байшин барих газрынхаа өвс ногоог зулгааж, арилгаж цэвэрлээд явж гэнэ. Нөгөөдөр нь бар байшин барих газраа иртэл засаж янзалсан байхыг үзээд

	— Бурхан тэнгэр л надад өлзийгөө хүртээж! гэж баярлаад байшингийнхаа суурийг тавиад явжээ.

	Цаад өдөр нь буга ирээд байшингийнхаа суурь тавигдсан байхыг үзээд баярлаж

	— Бурхан тэнгэр надад өгөөмөр гараа сунгаж гялайлгасан байна! гэж бодоод хана туурга босгож, дал модны навчаар дээвэрлэн бүрж гэнэ. Тэгээд хайр хишгээ хүргэсэн тэнгэр бурхандаа бас нэг өрөө гаргаад явж гэнэ.

	Түүний цаад өдөр нь бар ирээд байшингаа дууссаныг үзэж бахархаад нэг өрөөнд нь ороод нам унтчихжээ. Дараагийн өдөр нь буга ирээд нөгөө өрөөнд нь ороод унтчихаж гэнэ. Маргааш өглөө нь бар бугатай гаднаа тааралдаж гайхаад хоёр биедээ тус дэм болж байшин барьснаа мэдэж, хамтран аж төрөхөөр болжээ.

	Нөгөөдөр нь бар анд явахдаа

	— Чи ус түлээ бэлдээд байгаарай! Би их өлсөж ядарч ирэх байх шүү гэж бугадаа захиад гарчээ.

	Бар ангаас орой нь том тайр бугатай иржээ. Тэгээд хөршдөө

	— Хоол идэхэд битгий садаа болоод бай. Хамт хооллоё, нааш ир! гэжээ. Буга тэднийд орсонгүй, хоол ч идсэнгүй. «Энэ бар өнөө шөнө намайг барих байх» гэж айн дагжсаар тэр шөнө огт нүд аньсангүй.

	Өглөө нь буга анд гарлаа. Замдаа нэгэн бартай дайралдаж айн нуугдаж явсаар Тамандуа гэдэг хазах шүдгүй боловч базах хумс нь аюултай шоргоолж идэштэнтэй учрав. Тамандуагаас бүх араатан амьтад сүнсээ зайлтал айдаг байжээ.

	Буга, Тамандуад

	— Чамайг энд нэг бар маш их муулж байна гэж хэлсэнд Тамандуа ихэд уурлан тэр барыг мөшгөн бариад авчээ.

	Буга тэр баригдсан барыг гэртээ авчраад хөршдөө

	— Хооллоход битгий тушаан болоод бай. Нааш ир, хамт хооллоё гэв. Бугыг тийм том гэндүү бар агнаж ирснийг харсан бар айгаад хоол ч хоолой руу нь явж өгсөнгүй. Тэднийд орсон ч үгүй ээ.

	Тэр шөнө аль аль нь бие биеэсээ айж мэгдэн нойр нь хулжаад унтаж чадсангүй. Шөнө дундын үед хоёулаа нойрондоо аргагүй дарагдав. Буга үүрэглэн байшингийнхаа ханыг толгойгоороо мөргөн түг гэсэн чимээ гаргахад бар цочин «Буга одоо л намайг барьж идэх нь» гээд год үсрэн зугтав. Барын шурдхийн гарах чимээнэ «бар одоо л намайг дайрлаа! гэж буга санаад бас ухасхийн харайж зулбан одов.

	Ингэж тэр хоёр байшингаа хаян арилж гэнэ ээ...

	 

	 

	 

	
ХЭРЭМ, ТУУЛАЙ ХОЁР 
(Зөвлөлтийн якут ардын үлгэр)

	 

	Нэгэн дэлгэр сайхан зун, хэрэм туулай хоёр найзалжээ. Өвөл болж, эргэн тойрон нүд гялбам цагаан цасаар хучигдахад хэрэм өндөр модны хонгилд үүрээ засаж, туулай модны нөмөрт хэвтшээ малтжээ.

	Хэрэм нэг өглөө үүрнээсээ гараад харсан чинь бор саарал зүстэй байдаг найз нь харин яг л цас шиг цагаан болчихсон байж гэнэ. Тэгэхэд нь хэрэм «энэ миний найз туулай биш байна» гэж боджээ. Туулай ч найз хэрмээ хараад хараад таньсангүй. Тэр бас «манай найз хэрэм чинь хүрэн бор зүстэй юм сан. Яагаад хөх саарал болчихдог билээ. Энэ лав өөр л хэрэм байх» гэж боджээ.

	Тэгтэл дахин зун болж амьтдын өвлийн үс зүс нь гуужин унахад туулай, хэрэм хоёр бие биеэ сая л таньж хөгжилдөн золгож гэнэ ээ.

	 

	
ХҮЧЭЭР БИШ УХААНААР ДИЙЛДЭГ 
(Зөвлөлтийн беларус ардын үлгэр)

	 

	Нэг хүн түлээ түүхээр ойд явжээ. Түлээгээ бэлдчихээд хожуул сандайлан сууж байжээ. Тэгтэл баавгай дэргэд нь ирээд

	— Хүн чамтай тэнхээгээ сорьё гэж гэнэ. «За яадаг билээ. Энэ мангар амьтантай чинь яаж тэмцэлддэг билээ нэг л базаад орхивол өнгөрөө дөө» гэж бодоод

	— Яаж хүчээ сорих вэ? За яах вэ эхлээд таны тэнхээг үзье гэсэнд баавгай

	— За яаж үзэх, юм бэ? гэж асуужээ. Нөгөө түлээчин, хожуул цавчиж завсраар нь шаантаглаад

	— За хө чи энэ хожуулыг цуу татаадах! Үүнийг цуулчихвал би чамтай хүчээ үзэхэд бэлэн байна гэв. Баавгай бодсон санасан ч юмгүй хожуулын ангархайгаар сарвуугаа хийнгүүт нөгөө хүн шаантгаа цохиод авчхав. Баавгай юун цуулахтай манатай юм сарвуугаа хавчуулж өвдсөндөө хар тэнхээгээрээ орилж, гурван хөл дээрээ эргэлдэв.

	— За хө ямар байна. Надтай мөчөөрхөх санаа байна уу? гэж тавлахад баавгай

	— Үгүй, үгүй болъё гэв. 

	— За хө ер нь юмыг дан хүчээр биш, арга ухаанаар давж болдог юм даа гээд хожуулын завсраар шаантгаа шаав. Баавгай сарвуугаа гаргаж авангаа эргэж ч харалгүй ухаан жолоогүй ой руугаа цогьж гарж ээ. Үүнээс хойш баавгай хүнээс айдаг болж гэнэ ээ. 

	
НАДПАДГҮЙ 
(Хятад ардын үлгэр)

	 

	Эрт цагт нэг гаж зантай тариачин хүн байж гэнэ. Түүнд

	— Хөршийн чинь гэр шатаж байна шүү гэж хэлэхэд л

	— Ямар хамаатай юм бэ? Төрийн төлөө оготно гэгчээр би яах вэ дээ гээд хөдөлж өгдөггүй байжээ. Тиймээс ч хүмүүс түүнд «Надпадгүй» гэж хоч нэр өгч гэнэ.

	Нэг өдөр Надпадгүй хот орж, шуудай шош худалдаж авчээ. Түүнийгээ үүрэхдээ шуудайныхаа ёроол цоорхойг ажсангүй. Шош нь гоожсоор л зам татуулан явжээ. Тэгтэл айлын хүн нь таарч, хараад

	— Хүнд гай таарахад хэлэх ёстой юу, үгүй юү? гэж асууж гэнэ.

	— Бусдын хэрэг хүнд ямар хамаатай юм бэ? гэж хэлэхээр нөгөө хүн юу ч хэлсэнгүй. Надпадгүйг явахад шош нь гоожин гоожсоор шуудайных нь тэн хагас хиртэй болоход нь нөгөө хүн

	— Хүнд тус болох юм хэлэхэд яадаг юм? гэж асуусанд

	— Яах юм. Чамд ямар ашигтай юм бэ? Бусдын хэрэгт бүү оролцож бай! гэж уцаарлаж гэнэ. Тэгээд Надпадгүй гэртээ ирээд шошоо бараг гоожиж дууссаныг үзээд айлындаа гүйн орж

	— Чи муу золиг, шош гоожиж байхад яагаад хэлсэнгүй вэ? гэж учиргүй уурлахад нь нөгөө нөхөр нь

	— Чи өөрөө бусдын юм яаж ч байна вэ, чамд ямар хамаатай юм гэж хэлсэн шүү дээ! гэж хариулж гэнэ ээ.

	 

	
АЛЬ НЬ БУРУУТАЙ ВЭ? 
(Этиоп ардын үлгэр) 

	 

	Нэгэн зулзаган ирвэс байжээ, Аав ээж хоёр нь түүнд голоос хайртай юм санжээ. Тэр ирвэсийг ойн цоорхойд тоглож байтал сүрэг заан гарч иржээ. Тэдний хамгийн хөгшин заан нь түүнд ойртмогцоо гэнэт алгадчихав. Тэгээд ер тоосон ч үгүй яваад өгчээ. Хөөрхий ирвэс босож хазганан ёолсоор гэртээ иржээ. Тэгээд аав ээждээ

	— Заан намайг зодлоо гэж зарга мэдүүлсэнд ээж нь

	— Хүү минь! гэж дуу алдан тэврэн авч доголсон хөлийг нь долоож сувилж гэнэ. Тэгтэл аав нь 

	— Хэн чамайг алгадлаа гэнэ ээ! Тэр зоригтон чинь хэн бэ? нэрийг нь хэлээдэх! Уур хөдөлж байна гэж хилэгнэн өгүүлэв. Хүү ирвэс нь сүүлээ шарвалзуулснаа, уйлагнасан дуугаар

	— Заан зодлоо гэв. Аав нь

	— Заан гэнэ ээ? гээд түгдэрснээ

	Би ямаа л байлгүй гэж бодсон юм. Чи андуураагүй биз. Хүү минь ямаршуу төрх төлөвийн амьтан байсан бэ, хэлээдэх гэсэнд

	— Бүдүүн мод шиг том хөлтэй, гадил жимсний навч шиг дэлбэгэр чихтэй, сүүл шиг урт махийсан хошуутай, хөх хад шиг зэвхий зүстэй амьтан билээ гэж гэнэ.

	— Хөх гэнэ ээ? Тэгнээ, би ямаа байлгүй гэж хэлээгүй юү? Ямаа чинь хаданд цоройж дүүлж явдаг юм шүү дээ гэснээ.

	— Аав нь одоохон яваад түүнтэй чинь нэгийгээ үзчихээд ирье гээд харайн гарав. Тэгээд бэлчиж явсан ямааны сүрэг дээр давхиж очингоо гурвыг шүүрч бариад зодож зодож тавьчихжээ.

	Хүчтэй нь хүчгүйгээ дарлах энэ явдал ан амьтдын дунд л гарсан нь яамай даа.

	 

	
БААВГАЙ, АНЧИН ЧАЛБАЧ ХОЁР 
(Зөвлөлтийн эвен ардын үлгэр)

	 

	Нэг өдөр Чалбач гэдэг анчин эр ойд явж байгаад юу юугүй баавгайтай тулгарчхаж гэнэ.

	— Чалбач та аль орох вэ? гэж баавгайг асуухад

	— Жимс түүхээр явж байна, хаагуур жимстэй бол чи мэдэх үү? гэжээ.

	— Мэдэлгүй яах вэ. Би чинь энэ ойн эзэн шүү дээ. Харин хоёулаа хүчээ үзэлцээд хэн дийлсэн нь түүсэн жимсээ идье гэхэд Чалбач яаж ч чадсангүй сандрахдаа зөвшөөрчээ, Тэгээд 

	— За хоёул энэ хоёр ургаа, бүдүүн модыг нэг нэг л түлхье. Хэрвээ нэг нэг түлхэлтээр унагавал хүч тэнцлээ гэж үзье. Хэн нэг нь унагаж чадахгүй бол мэдээж хэрэг дийлдсэн болно. Маргааш ургахын улаан нарнаар үзэлцье гэсэнд баавгай 

	— Энэ зэргийн модыг хуга алгадах ч юухан байх вэ дээ, тэгье гэжээ. Тэгээд баавгай жимс хайхаар явахад Чалбач гэртээ буцав. Чалбач шөнө болонгуут хөрөө авч ойд очиж, нөгөө хоёр модныхоо нэгийг арай л ойчихооргүй хөрөөдчихөөд хөрөөгөө ногоон доогуур шургуулаад баавгайн ирэхийг хүлээж суужээ. Удалгүй баавгай ч ирж

	— За одоо эхлэх үү?

	— Тэгье, тэгье.

	— Баавгай та зүүн талын модыг түлх! Би баруун талын модыг түлхье. 

	Ингээд баавгай хойд хоёр хөл дээрээ босож тэр модыг хар тэнхээгээрээ алгадахад газар саван ганхсанаа үндсэндээ тороод унасангүй. Тэгэхэд Чалбач

	— За одоо намайг харж бай! гээд нөгөө хөрөөдсөн модоо түлхсэнд тэр дороо унав.

	— За хэн маань хүчтэй шиг байна вэ? гэхэд баавгай

	— Чи хүчтэй юм байна. Энэ удаагийн мөрийг чи авлаа. Дахин үзэлцэхээ ч больё. Чамайг гэртээ аваачиж дайлна гээд гэр өөдөө дагуулаад явжээ. Баавгай гэртээ ирээд

	— Би гал түлье. Чи яваад тогоогоор нэг ус аваад ир гэжээ. Чалбач тогоог нь арай чүү өргөж гол дээр аваачаад хоосон байхад даахгүй шахуу байгаа юм, ус хийчихээр яаж даах вэ? Тэгэхээр баавгай тэнхээгүйг минь мэдчих нь, яадаг билээ? гэж бодоод голын хөвөөг дагуулан шуудуу ухаж гарчээ. Тэгтэл баавгай гүйж ирээд

	— Чи чинь юу хийж суугаа юм бэ? Энэ шуудуу ухаж яах нь вэ? гэсэнд

	— Яах юу байх вэ. Энэ голын усыг энэ чигээр нь аваад явъя гэжээ. 

	Баавгай ихэд сандран

	— Хэрвээ энэ голын ус ширгэчихвэл би усгүй хатаж үхнэ шүү дээ гээд тогоондоо ус дүүргэж аваад өргөхөд нь Чалбач араас нь инээмсэглэн дагав. Баавгай гэртээ ирэнгүүтээ үүдээ том дэгээгээр түгжиж «энэ мундаг тэнхээтэй эр тэр том модыг хуга цохиж бас голын усыг бүгдийг авчирна гэж байгаагийн царай, баллаж мэдэх нь» гэж бодоод гэртээ оруулсангүй гэнэ ээ. Ингээд Чалбач арга ухааны хүчинд л баавгайгаас амар мэнд саллаа гэж баярлан гэр өөдөө буцаж гэнэ ээ.

	 

	
ЗАЛХУУ БРУЧОЛИНА 
(Итали ардын үлгэр)

	 

	Явган явах дургүй нэг охин байжээ. Хөгшин буурал эмээтэйгээ суудаг тэр залхуу охиныг Бручолина гэдэг юм санж. Эмээ нь ач охиноо нэг удаа цэцэг түүхээр явахдаа авч явжээ. Тэд балжингарам, багваахай түүж гэр өөдөө буцахаа яарсангүй. Тэгтэл залхуу нь тэр дороо хүрч, 

	— Намайг өргөж яваач ээ, өргөж яваач дээ! гэж янгуурхав. Эмээ нь

	— Чи ийм томоо болчхоод эмээдээ өргүүлж явахаас ичихгүй байна уу? Чамайг эмээ нь яаж даах билээ дээ гэж хэлээд гэр өөдөө сажлав. Бручолина дороо сууж тийчлэн

	— Гэрт минь намайг хэн хүргэх билээ? Хөгшин ээж минь орхиод явчихлаа гэж хашхиран уйлж байтал туулай хүрч ирлээ.

	— Би чамайг хүргээд өгье, морд гэв. Бручолинаг мордмогц туулай зөрөг замаар авч давхив. Гэвч туулай зүрхгүй болохоороо навчис сэржигнэн хийсэхэд айгаад, хажуу тийш огло үсрэн нэгэн хожуулын ард ороод хярчхав. Бручолина туулайг хүлээж ядаад

	— Гэрт минь намайг хэн хүргэх билээ? Хөгшин ээж минь орхиод явчихлаа. Хөөрхий туулай аймхай юм гэж уйлагнан байтал дэргэд нь нэгэн эмгэн хумс ирээд

	— Би чамайг гэрт чинь хүргэж өгье. Над дээр морд, нуруу минь жаахан ч гэсэн бөх, чамайг даана. Айх хэрэггүй гэв.

	Бручолина эмгэн хумсыг унаж гэрийн зүг гэлдэрлээ. Зулай дээрээс наран төөнөсөн зунгаг халуун энэ өдөр эмгэн хумсын явах нь даан ч удаан Бручолинагийн бие нь нозоорч нойр нь хүрэхэд зүүрмэглээд сэрвэл хажууханд байсан бутанд ч хүрээгүй байжээ. Бручолина үсэрч буугаад бас л

	 

	Гэрт минь намайг хэн хүргэх билээ?

	Хөгшин ээж минь орхиод явчихлаа

	Хөөрхий туулай аймхай юм

	Эмгэн хумсын явах нь даан ч удаан юм 

	 

	гэж уйлж байтал нэгэн ямаа хүрч ирээд

	— Чи намайг уна. Би гэрт чинь хүргэж өгье гэв.

	Бручолина ямаанд мордтол агсан морь шиг аваад давхичхав. Айхдаа

	— Хүүе хүүе! Уналаа! гэж Бручолина айж хашхиравч Ямаа анзаарсангүй. Бручолина ойчоод хоцорчээ. Тэгээд

	 

	Гэрт минь намайг хэн хүргэх билээ?

	Хөгшин ээж минь орхиод явчихлаа

	Хөөрхий туулай аймхай юм

	Эмгэн хумсын явах нь даан ч удаан юм

	Ямаа гуай тун ч яаруу юм 

	 

	гэж уйлаад сууж байтал нэг морь дэргэд нь ирээд

	— За Бручолина, би чамайг гэрт чинь аваачиж өгье гээд өвдгөө нугалж хэвтээд дэлээсээ бариулж дээрээ мордуулжээ. Морь хар гүйхээрээ хурдлахад Бручолинагийн чих нь шуугин, салхинд нүднээс нь нулимс гоожиж тэр дороо унаад хоцорчээ.

	 

	Гэрт минь намайг хэн хүргэх билээ?

	Хөгшин ээж минь орхиод явчихлаа

	Хөөрхий туулай аймхай юм

	Эмгэн хумсын явах даан ч удаан юм

	Ямаа гуай тун ч яаруу юм

	Морь унахад бүр хэцүү юм 

	 

	гээд ганьхран сууж байтал нэг тагтаа нисээд ирэв.

	— Би гэрт чинь хүргэж өгье. Чи миний хүзүүнээс сайн тэврээрэй гээд дээрээ суулгаад дээшээ нисчихлээ. Бручолина тэнгэр дээр гарчих шиг болоод тэртээ доор газар харагдахад толгой нь эргэв. Нүдээ тас аниад

	— Тагтаахан минь би бууя бууя гэж уйлан чарлав.

	— Тагтаа нэгэн тунгалаг голын элсэрхэг хөвөөн дээр буугаад

	— За жаахан охин минь баяртай, намайг ангаахайнууд маань хүлээж байгаа гээд явчихлаа

	— Бручолина, дахиад л ганцаараа хоцорч уйтгарлан ийш тийш харвал нэг завь хөвж байх юм гэнэ. Дэргэд нь гүйж очоод л

	 

	Гэрт минь намайг хэн хүргэх билээ?

	Хөгшин ээж минь! орхиод явчихлаа

	Хөөрхий туулай аймхай юм

	Эмгэн хумсын явах нь даан ч удаан юм

	Ямаа гуай тун ч яаруу юм

	Морь унахад бүр ч хэцүү юм 

	Тагтаа даанч дээгүүр явах юм 

	 

	гэж үглэтэл тэр завь эрэгт ойртож ирээд

	— Би гэрт чинь хүргэж өгье. Над дээр суу! гэв.

	Бручолина баярлан завин дээр гарч хөвж гарлаа. Тэгтэл тэр нь өмхөрсөн модтой хуучин завь байсан болохоор ус нэвтэрч эхлэхэд Бручолина бүр сандрав. Хөөрхий Бручолинагийн хормой хот ч норов. Ус нэмэгдэн нэмэгдсээр аз болоход эрэг ойрхон байсан болохоор Бручолина эрэг дээр үсрэн гарч амжлаа, Завь ч усанд живчхэв.

	 

	Гэрт минь хэн хүргэх билээ?

	Хөгшин ээж минь орхиод явчихлаа

	Хөөрхий туулай аймхай юм

	Эмгэн хумсын явах нь даан ч удаан юм.

	Ямаа гуай тун ч яаруу юм

	Морь унахад бүр ч хэцүү юм

	Тагтаа даан ч дээгүүр явах юм

	Завиар явах гэсэн усанд живчих юм 

	 

	гээд уйлж суутал гэнэт жи, жи гэх жингэнэсэн дуу сонстов. Дээш харвал нэгэн балт зөгий

	— Хөлөөрөө явахаас илүү сайхан юм хаа байна вэ? гэж Бручолинад хэлэв.

	Ингээд залхуу охин Бручолинад туслах амьтан олдсонгүй ээ. Арга ядахдаа босоод, гэр өөдөө хөлөө нэг хоёр, нэг хоёр солбиж явснаа хурдан хурдан алхаад сүүлдээ гүйчихлээ.

	Гэртээ орвол хөгшин ээж нь охиныхоо өлсөж ирснийг мэдсэн юм шиг сайхан хоол хийгээд тавьчихсан байжээ. Бручолина орж очингуутаа л хоолноос үнхэж гарахад эмээ нь инээмсэглэн зогсож гэнэ.

	 

	
ХОЁР НОХОЙ 
(Зааны ясан эргийн бауле ардын үлгэр)

	 

	Эрт цагт Ньямье, Анангама гэгч ах дүү хоёр энэ хорвоогийн хамгийн анхны хоёр нохойг гал олж авчруулахаар явуулж гэнэ. Тэр хоёр нохойг гал эрж явтал жимс тааралджээ. Нэг нь идэх гэтэл нөгөөх нь

	— Яах юм бэ? Анангама гал түргэн олж ир гэсэн шүү дээ гэж хорив. Гэвч тэр нохой үгэнд нь оролгүй

	— Чи яарч байгаа бол явж бай! Би үүнийг идчихээд хойноос чинь гүйцээд очно гээд үлдэж гэнэ

	Нөгөө нохой нь ганцаараа явж явж гал олжээ. Тэгээд буцахдаа нөгөө нохойтойгоо дайралдаж хамт явжээ. Эзэндээ яаж гал олсноо нэгд нэгэнгүй ярьсанд, жимс идэж хоцроод галд яваагүй нохойг

	— Залхуу чамд чанаж болгосон хоол хэрэггүй! гээд хөөж гэнэ. Нөгөө гал олж ирсэн нохойд

	— Чи дуулгавартай сайн нохой байна бидэнтэй хамт байж хооллож бай! гэжээ.

	Ингэж гэрийн тэжээмэл, хээрийн зэрлэг нохой анх үүссэн юм гэдэг. Гэрийн нохой айлын ноцож байгаа галын дэргэд цогнойн сууж байхыг нь харахад хүмүүст энэ галыг нь би анх олж өгсөн юм шүү дээ гэж бахархан хэлэх шиг санагддаг гэнэ ээ.

	 

	
МАНГУУ ЧОНО 
(Зөвлөлтийн кабард ардын үлгэр)

	 

	Хоолоо ч олж идэж чаддаггүй маанаг чоно байж гэнэ ээ. Тэнгэр бурхан түүнд:

	— Ямар чоно болоод хоолоо олж идэж чаддаггүй хэрэг вэ? Хээр талд тун хөгширсөн морь байна. Түүнийг очиж ид! гэж зааж өгчээ.

	Чоно чүү чамай гэлдэрсээр очоод

	— Тэнгэр бурхнаас асуусан, чамайг ид гэж байна! гэтэл морь өөдөөс нь 

	— Чи чинь хэн гээч вэ? гэж асууж гэнэ.

	— Би чоно байна. 

	— Чоно гэж үү? Нохой байлгүй.

	— Биш ээ, биш. Би чоно.

	— Үнэхээр чоно юм бол миний бөгсөн талаас идэх үү? толгойн талаас идэх үү? гэсэнд маанаг чоно гайхан бодлогошроход морь

	— Миний ар талаас идэхэд муугүй шүү. Би тарган гэсэнд чоно араас нь идэх юм болж ойрттол үхтлээ өшиглүүлэв. Үлгэн салган босож тэмтэчсээр

	— Би ямар тэнэг чоно билээ. Толгойн талаас нь идэх минь ч яалаа даа! гэж улив.

	Чоно дахиад л тэнгэр бурханд хоол хаанаас олохоо асуув.

	— Тэртээ ууланд тарган ямаа идэшлэж байгаа. Түүнийг олж ид! гэж хэлж гэнэ. Гуйвчиж салтирганасан чоно ямааг олж очоод.

	— Тэнгэр бурхнаас асуусан, чамайг ид гэж байна гэвэл

	— Намайг аль талаас нь эхэлж идэх юм бэ? гэж асуув.

	— Толгойн талаас чинь эхэлж иднэ!

	— За тэгвэл уулын бэлд амаа ангайгаад зогсож бай. Би хар хурдаараа ам руу чинь ороод явчихъя гэсэнд чоно бэлд очиж амаа ангайн зогсож гэнэ. Ямаа ганц үсрээд чоныг дүйрч унатал нь мөргөв.

	Чоно гомдолтойёо, 

	— Би ямар тэнэг амьтан билээ. Тэр ямаа яалаа гэж миний ам руу орох билээ дээ гэж улив.

	Тэгээд бас л тэнгэр бурхандаа очвол өөдөөс нь

	— Яасан маанаг чоно вэ? гэж уурлан загнаж гэнэ. Тэгээд хээр идэшлэж яваа тугал зааж өгчээ.

	Хайван гуйвчсан чоно тугалыг олж очоод

	— Тэнгэр бурхнаас асуусан, чамайг ид! гэсэн гэтэл

	Өчүүхэн намайг идэх гэж үү? Намайг уна, би чамайг айлд хүргэж өгье. Эзэнгүй болсон айл байгаа юм. Чи тэндхийн эзэн болж малыг нь идэж бай гэсэнд чоно тугалыг унаад явав. Тугал айл харагдахад чанга мөөрөв. Чоно

	— Чи юу гэж хашхираад байгаа юм бэ? гэж асуув.

	— Би малчин эзнээ оллоо гэж бүхэнд дуулгах гэж хашхирч байгаа юм гэж хэлтэл хүмүүс сэрээ, сүх, гадас, Юу дайралдсанаа барьж гарч ирээд чоныг нугдайлгачхаж гэнэ ээ.

	 

	
МОРЬ ХОНЬ ТАХИА ГУРАВ 
(Күрд ардын үлгэр)

	 

	Нэгэн морь «дандаа ганцаараа уйдаж сууснаас хань олж авъя» гэж шийдээд замаар явж байж гэнэ. Хонь дайралдаж мориноос

	— Чи аль орох гэж яваа юм бэ? гэж асууж.

	— Тэртээх ууланд гарч идшилье. Сахлаг бэлчээртэй, сайхан устай газар байгаа юм. Чи надтай явахгүй юу? гэжээ

	— Татгалзах юу байх вэ? Тэгье гэж хонь дуртай зөвшөөрч, хоёулаа явжээ. Тэгтэл тахиа тааралдаж гэнэ. Тахиа

	— Та хоёр хаа хүрэх нь вэ? гэж асууж

	— Тэртээх ууланд гарч идэшлэх гэж явна. Чи бид хоёртой явахгүй юу? гэсэнд тахиа дуртай зөвшөөрч, гурвуулаа болоод цааш явав. Тэр оройдоо ууланд гарч ногооны шимтэйг идэж, усны тунгалгийг ууж, сэргэлэн агаарт цэнгэн, эвтэй найртай сайхан л байжээ. Тэгтэл тэднийг хэдэн чоно мэдээд барьж идэхээр мярааж гэнэ. Гэхдээ тэр гурвыг бие биеэсээ салахгүй хамт явдаг болохоор нэг хашир чоно

	— Бид энэ гурвыг нэг мөсөн идэх гэж дайраад юу хийх вэ? Ганц ганцаар нь идье. За та нар эндээ байж бай! Би яваад нэг туршаад үзье! гээд нөгөө гуравт ойртоод

	— Эрхэм морио, бид тахиа та хоёрыг идэх гэж хүсэхгүй байна. Харин хонио өгөөдхөөч гэж гэнэ. Тэгэхэд нь морь

	— Заавал хонь байдаг нь юу юм бэ? Намайг эхлээд идээч. Би эдний хамгийн хөгшин нь юм байхгүй юу даа. Дараа нь энэ хоёрыг иднэ байгаа даа гэсэнд чоно морийг ийм үг хэлнэ гэж огт санаагүй болохоор сандарч яаж ч чадалгүй хий л гөлөлзөж байтал гэнэт тангарчхаж гэнэ. Өнхрөн унасан өнөөх чоныг хонь гүйхээрээ очоод мөргөөд авч, эгээтэй л сүлбэчихсэнгүй гэнэ. Тахиа ч бас тархин дээр нь үсэрч гараад арай л нүдийг нь сох тоншчихсонгүй гэнэ. Ингэж тэр чоно арай чамай амь гарч аахилж уухилсан амьтан нөгөөдүүл дээрээ гүйж очоод

	— Тийм аймшигтай амьтадтай би ер дайралдаж байгаагүй. Нэг нь дотор манартал дэлсэхэд нөгөө нь элэг бөөр эмтэртэл сүлбэв. Бас нэг нь яс янгинатал царлаж хатгалаа. Арай л гэж амь гарч ирлээ. Та нарын хэн ч гэсэн тэдэнд бүү ойрт гэжээ. Үүнээс хойш морь, хонь, тахиа гурав айхыг мэдэхгүй амар сайхан амьдрах болж гэнэ. 

	 

	
МАРГААШ, МАРГААШ 
(Малай ардын үлгэр)

	 

	Кра гэдэг сармагчин, Раонг гэдэг бах хоёр нэг их бороотой өдөр бие биеийнхээ даарсныг гайхан сууж гэнэ ээ. Кра нь кяр кяр ханиалгана. Раонг нь ваага ваага ваагачна. Тэд бороонд норж хүйтэнд хөрж, ядрахын зовлонг бишгүй л амсаж. Тэгээд хоёул 

	— Маргааш модны холтсоор дулаан байр барья гэж тохиролцжээ. Тэгтэл маргааш нь нар гарч, халуу шатахад Кра модны оройд гарч наранд биеэ ээн зүүрмэглэв. Раонг бас л наран ээвэр газар налайтал суугаад боссонгүй. Кра гэнэт санасан юм шиг модны дээрээс үсрэн бууж санаа алдан

	— Найз минь бие чинь ямар байна? гэсэнд Раонг

	— Бие ч данги л даа гэжээ.

	— Тэгвэл гэрээ барих юм биш үү?

	— Заавал өнөөдөр гэдэг нь юу юм бэ? Маргааш л барьчихна биз, амжина шүү дээ. Одоо ийм сайхан дулаахан байна гэв. Амарлингуй Кра «Нээрээ ч тийм дээ. Маргааш л барьчихъя» гэж боджээ. Тэгээд тэд өдөржингөө нар харж бахархан суув. Гэтэл оройхон тийшээ бороо ороход мөн л модны нөмөр бараадан, хүйтэн чийгт жихүүцэж, сармагчин кяр кяр ханиалгаж, бах нь ваага ваага ваагачин суув. Тэгээд

	— Маргааш л дулаан гэр босгочихъё гэж хоёул тохиролцов. Маргааш өглөө нь дахин наран мандаж Кра модны оройд, Раонг наран ээвэр газар налайн суув. Кра өчигдрийнхөө яриаг сануулсан боловч Раонг татгалзаж

	— Ямар дэмий юм ярина вэ? Ийм сайхан өдрийг тийм дэмий юмаар өнгөрөөх гэж үү? Маргааш овоохой босгочхож болно шүү дээ гэжээ. Тэдний энэ яриа өнөөдрийг хүртэл үргэлжилсээр байгаа гэнэ ээ.

	Тэгээд л бороо орж хүйтрэхэд нөмөр бараадан, Кра нь кяр кяр ханиалгаж Раонг нь ваагачин суудаг хэвээрээ гэнэ ээ.

	 

	
БАР ТУУЛАЙ ХОЁР 
(Афган ардын үлгэр)

	Араатан амьтдыг айн дагжаасан нэг бар байжээ. Гэвч тэр бар ертөнцийн жам ёсоор хөгширч тэр бүрий анд явж идэж чадахаа больжээ. Тэр нэг өдөр бүх адгуус амьтдыг цуглуулаад

	Миний нас сүүдэр өндөр боллоо. Гэлээ ч шүд минь урц, нүд минь сэргэлэн, хөл минь хөнгөн хэвээр байна. Хэрвээ хэн нэг чинь миний үгийг дагахгүй бол төрөл удмаар нь хүйс тэмтэрнэ шүү. Одоо та нар өдөр бүр ээлжээр ирж надад зооглуулж байх хэрэгтэй гэж зарлиг буулгажээ. Ан араатнууд аргагүйн эрхэнд айхдаа зөвшөөрч таржээ. Ингээд бар өглөө бүр аймхай амьтдаар хооллодог болжээ. Тэгтэл тэр ойд хашир, ухаалаг нэгэн туулай амьдарч байжээ. Тэр ан араатнуудад

	— Та нар юун дуулгавартай амьтад вэ? Эгээ зүгээр очиж идүүлнэ гэсэн чинь юу гэсэн үг вэ? Аль вэ одоо цөмөөрөө очъё. Барын тэнхэл хүчгүй амьтан болохыг би үзүүлээд өгье гэсэнд ойшоосонгүй. Тэр ч байтугай чоно

	— Туулай минь чи дэмий юм ярьж байна. Чиний очих ээлж арав хоноод болно. Харин миний ээлж маргааш болоод байна. Хэрэв очихгүй бол бар манайхныг хүйс тэмтэрнэ шүү дээ. Та нар туулайн үгэнд бүү ор. Харин мөр мөрөө хөөж ээлж дугараагаа хүлээсэн нь дээр! гэжээ.

	Ингээд ан амьтад ухаан муутай чонын ятгалгад орж тарахад туулай «барыг хүчээр биш, ухаанаараа яаж дийлэхийг үзүүлээд өгье» гэж шийдэв. Тэгээд арван өдөр нь ч өнгөрч, туулайн очих ээлж нь болж.

	Бар тэр өглөө эрт дээшилж харвал идүүлэх амьтан алга байна гэнэ. Хүлээгээд жаал сууж, бүр ч орой болж, байдаггүй гэнэ ээ. Ингэж бар анх удаагаа өлөн хонож гэнэ дээ. Тэгтэл маргааш өглөө нь туулай ирж

	— Хамгаас хүчтэн эзэнтэн минь, наашаа ирж явтал замд асар хүч тэнхээтэй нэг бар дайралдаад намайг барьж аваад өдөржингөө хорилоо. Би таныг хүлээж байгаа явалгүй, горьгүй гэж хэчнээн учирлавч

	— Зүгээр ээ, чиний тэр муу хөгшин бар чинь хоолтой хоолгүй адилхан болсон амьтан гээд ер явуулсангүй. Арай гэж сая нэг юм зугтаж гарч ирлээ дээ, эзэнтэн минь, болгоож хайрла! гэж хэлэв.

	Бар улангасах мэт үсрэн босоод

	— Яалаа, яалаа гэнэ ээ! Тэр омог бардам амьтан чинь хаа байна? гэж хашхирсанд туулай

	— Тэр бар энүүхэн худаг дотор байна гэж заажээ.

	Туулай барыг дагуулан худгийн амсар дээр авчраад

	— Лав айгаад, доошоо нуугдсан биз гэсэнд бар өнгийн харав. Бар худгийн усанд дүрсээ туссаныг анзааралгүй соёогоо хавиран архирахад нь яг л дуурайх харагдсанд галзуурсан юм шиг худаг руу үсрэн ороод живж үхжээ.

	Ингэж туулай өөрийгөө аварчээ. Ан амьтад аль эрт туулайн зөвшихийг дагасан бол хэчнээн сайн байх байв даа.

	 

	
МЭДЭМХИЙ ХОЁР 
(Солонгос ардын үлгэр)

	 

	Эрт цагт хүний хэлсэн зөвлөснийг хайхардаггүй хэтэрхий байлгамардуу эмгэн өвгөн хоёр байж гэнэ. Хүн юм хэлэхтэй зэрэг л

	— Мэднэ ээ, мэднэ гээд үг хэлүүлдэггүй байжээ.

	Нэг өдөр, дээлээ барьсан хүн гадуураа явахыг хараад өвгөн

	— Чи дээлээ өмсөхгүй юунд барьж яваа юм бэ? гэж сонирхон асуусанд цаад хүн

	— Ид шидтэй дээл байгаа юм. Өмсөөд нэг товчийг нь товчилбол газраас хөндийрдөг юм. Хоёр товчийг нь товчилбол газар тэнгэрийн завсарт хөөрнө. Гурван товчийг нь товчилбол бүр тэнгэрт нисээд явчихдаг юм гэж гэнэ. Тэр хүн өвгөнийг шохоорхоод гуйгаад байхаар нь дээлээ өгчихжээ. Өвгөн дээлийг нь санд мэнд өмсөхөд нь

	— Та тэнгэрт нисчхээд эргэж яаж буухаа асуусангүй шүү дээ гэхэд

	— Мэднэ ээ, мэднэ! гэж хашхираад юу юугүй л хамаг товчийг нь товчлоод дээш хөөрчихжээ. Гэвч үнэндээ яаж буухаа огт мэдэхгүй байжээ, Эмгэн нь тэнгэр өөд зааж

	— Хараач, хараач манай өвгөн нисэж байна гэж сайрхан хашхирч хий л хойноос нь даган хөл мэдэн гүйв. Чухам юун дээгүүр явж байгаагаа ч анхааралгүй дээш харан гүйсээр гэнэт жалгаас хий гишгэж голын усанд ойччихож гэнэ.

	Ингээд ниссэн өвгөн шувуу, усанд унасан эмгэн загас болж хувирсан гэлцдэг ажээ.

	 

	
САР ЯАГААД ХУВЦАСГҮЙ БОЛСОН БЭ? 
(Югославын серб ардын үлгэр)

	Сар нэгэн удаа ээжээсээ

	— Ээж ээ, би хувцастай болмоор байна. Харж байхад газар, дээрх хүмүүс гоё ганган хувцастай байх юм. Би яагаад нүцгэн байдаг юм бэ? гэсэнд

	— За яах вэ чамд хувцас хийлгэж өгье. Чи оёдолчинд оч.

	Биеийнхээ хэмжээг авхуул гэж гэнэ. Сар, оёдолчинд очиж ! хэмжээгээ өгчээ.

	— Тав хоноод ирээрэй гэж гэнэ. Сар тав хоноод оёдолчинд очиж хувцсаа өмсөж үзсэн чинь дэндүү нарийдаж богинодоод ер таарсангүй. Оёдолчин «Би л хэмжээ буруу авч дээ» гэж бодоод дахин хэмжээс авч

	— За Сар охин минь тав унтаад ирээрэй гэжээ. Сар тав хоногийн дараа ирээд хувцсаа өмсөж үзсэн чинь дахиад л татайчихсан байна гэнэ. Оёдолчин бүр гайхаж

	— Дахиад л хэмжээс авахаас даа. Түрүү бас буруу авсан юм байх даа гээд дор нь хэмжин эсгээд

	— Тав хоноод ир гэжээ. Сарыг тав хоноод ирэхэд нь оёдолчин бүр дуу алдан гайхаж гэнэ. Яагаад гэвэл сар бүдүүрээд бөв бөөрөнхий болчихсон байж л дээ. Нөгөө оёсон хувцас бас л таарахгүй нь тодорхой болов. Оёдолчин толгой сажиж

	— Би чамд хувцас тааруулж оёж өгч чадахгүй юм байна. Чи анх туранхай нарийхан охин байсан. Хэд хоноод ирэхдээ махжиж мариажаад ирсэн байна. Бүр сүүлдээ бүдүүрээд бөөрөнхий болтлоо таргалчихсан байна шүү дээ. Тэгэхээр би яая гэх вэ дээ? гэж гэнэ.

	Ингээд сар одоо болтол хувцастай болж чадалгүй, тэнгэрийн уудамд тэр л чарам биеэрээ явдаг юм гэнэ ээ.

	 

	
ДОГОЛОН НУГАС 
(Зөвлөлтийн украйн ардын үлгэр)

	 

	Эрт цагт эмгэн өвгөн хоёр байж гэнэ. Тэд голомтоо сахиулах хүүхэдгүйдээ гутарч суудаг байжээ. Нэг өдөр өвгөн нь

	— За хө эмгээн, хоёулаа ойд явж мөөг түүе гэж гэнэ. Тэгээд хоёул мөөг түүжээ. Тэгтэл эмгэн нь хэсэг бутанд нэгэн нугас нуугдан хэвтэхийг хараад

	— Хүүе хараач өвгөөн! Яасан гоё нугас вэ? гэхэд 

	— Тийм байна. Барьж гэртээ аваачдаг хэрэг. Манайд байж л байг гэжээ. Тэгээд бариад автал өрөөсөн хөл нь бэртчихсэн нугас байжээ. Түүнийг гэртээ эвтэйхэн авчраад үүр засаж, өд сөд дэвсэж хэвтүүлээд өөрснөө дахиад мөөг түүхээр явж гэнэ. Тэр хоёрыг орой буцаж ирэхэд талх жигнэчихсэн, бас шөл чанаад тавьчихсан байхыг үзээд ихэд гайхан айл хөршийнхөө хүмүүсээс асууж сурсан боловч хэн ч мэдэхгүй байжээ. Маргааш нь өвгөн эмгэн хоёр дахиад л мөөгөнд явжээ. Орой гэртээ ирвэл жимсний чанамал хийчихсэн байна гэнэ. Тэр хоёр бүр гайхаж дахиад л айлынхаа хүмүүсээс асуухад 

	— Танай руу гувай бүсгүй худгаас ус аваад орж явсан.

	Харин ялимгүй доголон юм байв уу даа. Тэр л хийсэн байлгүй гэж гэнэ. Өвгөн эмгэн хоёр «үгүй тэгээд манайд ирдэг тэр гувай бүсгүй чинь хэн байдаг билээ» гэж бодоод бодоод олсонгүй.

	— Хөөе, өвгөөн маргааш хоёулаа мөөгөнд явна гэж гэрээсээ гараад нуугдаж харъя. Хэн бид хоёрт ингэж тус болдог нь мэдэгдэх байлгүй яав гэж гэнэ.

	Өглөө нь гэрээсээ гарч нэгэн довын цаана нуугдан харж байтал гэрээс нь дамнуурга мөрөвчилсөн ялимгүй доголон гувай бүсгүй гарч ирж гэнэ. Бүсгүй ч ус авахаар худаг дээр очиж гэнэ.

	Эмгэн өвгөн хоёр ч гэр лүүгээ харайлгаж гэнэ. Гэртээ ороод нугасныхаа үүрийг үзвэл нугас нь байсангүй, харин өд сөд дүүрэн байна гэнэ. Тэгэхээр нь өвгөн эмгэн хоёр өд сөдий нь галд шатаачихжээ. Бүсгүй усаа аваад орж ирэнгээ эмгэн өвгөн хоёрыг хараад ухасхийн үүр лүүгээ гүйснээ зог тусав. Тэр дороо уйлан хайлан хившив гэнэ. Эмгэн өвгөн хоёр түүнийг тайтгаруулах гэж элдэв аргаар оролдовч эс бүтэв гэнэ.

	— Энхрий охин минь бүү уйл. Ээжийн чинь оронд ээж болж төрсөн охин шигээ хайрлая. Энд бидэнтэй энэ биеэрээ амьдар! гэж эмгэн аргадаад аргадаад тайтгаруулж чадсангүй. Харин тэр бүсгүй

	 

	— Үүр өдий минь шатаагаагүй

	Нүүр царайг минь үзээгүй сэн бол 

	Өвөө эмээ хоёртойгоо

	Өнө үүрд амьдрах сан

	Гэвч одоо өнгөрчээ.

	Гэмшивч нэгэнт хожиджээ 

	 

	гэж уйлж гэнэ. Түүнээс хойш тэр гувай бүсгүй ээрүүл барин өдөржингөө утас ээрч гуньхран суудаг болжээ. Тэгтэл нэгэн өдөр сүрэг нугас нисэн өнгөрөхдөө, түүнийг хараад

	 

	— Эрхэм хонгор нугас минь

	Эмгэн өвгөний гадаа

	Ээрүүл барин сууснаас

	Эргэж бидэнтэй нийлээч

	Өд сөднөөсөө өгье.

	Өөдөө түргэн нисээч 

	 

	гэж шулганалдсанд бүсгүй хариуд нь

	 

	— Намаг усанд унаад

	Намайг бэртээд байхад

	Орхиод явснаа та нар 

	Онхиос мартлаа гэж үү? 

	 

	гэж дуулав. Тэгэхээр нь нугас бүр нэг нэг өд унагаад явав. Дараа нь бас сүрэг нугас нисэн өнгөрөхдөө

	— Эрхэм хонгор нугас минь Эмгэн өвгөний гадаа Ээрүүл барин сууснаас Эргэж бидэнтэй нийлээч Өд сөднөөсөө өгье.

	Өөдөө түргэн нисээч гээд нэг нэг өд унагаагаад явжээ. Удалгүй нугасны гурав дахь цуваа өнгөрөхдөө

	 

	— Эрхэм хонгор нугас минь

	Эмгэн өвгөний гадаа

	Ээрүүл барин сууснаас

	Эргэж бидэнтэй нийлээч 

	Өд сөднөөсөө өгье.

	Өөдөө түргэн нисээч 

	 

	гээд өд сөднөөсөө унагахад нөгөө бүсгүй гэнэт өвч бие нь өдөөр хучигдан нугас болж хувираад нугасан цувааны араас дэвэн дэвсээр нисчихлээ. Эмгэн өвгөн хоёр элэн халих нугасаа харан, элгээ тэвэрсээр хоцорч гэнэ ээ.

	 

	
ТОРОЙ, СҮРЭГ ЧОНЫГ ЧАДСАН НЬ 
(Мажар ардын үлгэр)

	 

	Нэгэн төгөл ойд гахайн торой овоохой босгон сууж байжээ. Тэгтэл өвлийн нэг өдөр торойн гадаа чоно ирээд оруулахыг гуйжээ.

	— Чамайг оруулахгүй. Чи намайг залилж идэх гэж байна!

	— Яалаа гэж чамайг идэх вэ дээ, оруулаач дээ. Айгаад байгаа бол ядахдаа өрөөсөн хөлийг минь ч гэсэн оруулж дулаацуулаач дээ! гээд гуйгаад байхаар нь торой өрөөсөн урд хөлийг нь оруулж гэнэ. Тэр торой угийн хашир ухаантай торой болохоор хувин ус гал дээр тавиад, бас нэг уут зэхчихжээ. Чоно удаж төдхөнгүй дахиад л 

	— Одоо нөгөө өрөөсөн хөлийг минь оруулаач дээ. Гадаа их хүйтэн байна шүү дээ гэж гуйв. Торой нөгөө хөлийг нь оруулав. Тэгтэл бас

	— Миний өрөөсөн хойд хөл бараг хөлдөөд байна, оруулаач дээ гэхээр нь тэр хөлийг нь оруулжээ. Жаахан азнаснаа чоно мөн л амар заяа үзүүлсэнгүй.

	— Гадаа ганцхан хөл минь үлдээд байна шүү. Түүний минь оруулаач гэж гуйлаа. Торойг тэр хөлийг нь оруулав уу, үгүй юү л чоно эргэж дайрч идэхээр заналхийлэв. Торой ч санд мэнд уутаа чонын толгойд углаж амыг нь боогоод чирч цасан дээр гарган хаяв. Тэгээд буцалгасан халуун усаа

	— Арьс нь зумар! Арьс нь зумар! гэж дээрээс нь цацаж гэнэ. Чоно шазарч үхдэгийн даваан дээр уутыг хүүлэн гарч амь наана там цаана зугтахад толгойн үс нь зулгарч унасаар л байжээ. Арай чарай амь гарсан тэр чоно сүрэг чоноо цуглуулж торойд хянхуурхаж өшөө авахаар шийдэж гэнэ.

	Тэгтэл торой ч чонын эргэж ирэхийг тааж мэдээд, модны оройд асаж хувингаа мөчирт өлгөөд сууж байжээ. Нөгөө чоно сүргээ дагуулж ирээд торойг модонд ассаныг үзээд нэг нэгэн дээрээ гарч барьж авахаар болж гэнэ. Тэгтэл нэг нь

	— Хэн хамгийн дор нь зогсох билээ? гэсэнд нөгөөдүүл нь

	— Бид зумархай чононд туслахаар ирсэн болохоор тэр л өөрөө зогсоно биз гэлцжээ. Ингээд чононууд бие биен дээрээ гарч зогссоор торойд хариугүй хүрэхийн алдад торой хувингаа балбан

	— Арьс нь зумар! Арьс нь зумар! гэж хар тэнхээгээрээ хашхирав. Хамгийн дор зогсож байсан нөгөө түлэгдэж хаширсан чоно энэ дуунаар ухаангүй айхдаа ухасхийтэл дээр нь байсан чонын зарим нь хөлөө, зарим нь хүзүүгээ хуга ойчих нь тэр. Ингэж чононууд торойд чадагдаж гэнэ. Торой одоо болтол овоохой гэртээ тайван амьдарсаар байгаа гэнэ ээ.

	 

	
ДУУЛГАВАРГҮЙ ТАХИА 
(Зөвлөлтийн Латви ардын үлгэр)

	 

	Муур тахиа хоёр хамт амьдардаг байжээ. Муур нь ан гөрөөнд явж тахиа нь гэр орноо манаж хоцордог юм санжээ.

	Нэг удаа муурыг анд гараад явахтай нь зэрэг үнэг ирж цонхных нь дор зогсоод

	— Тахиахан минь, алтан залаат тахиахан минь! Чи хараач, би чамд вандуйн үр авчирлаа гэж дуудав. Тахиа вандуйд дуртай болохоороо цонхоор харах гээд шагайтал үнэг ганц шүүрээд ой руу гүйчихлээ. Тахиа амь наана там цаана болж

	— Муужгай ах минь амь авраач! Үнэг намайг ой руу аваад зугтлаа! гэж хашхирав. Муур тэр дор нь сонсоод хойноос нь элдэж тахиаг аварч гэнэ. Маргааш өглөө нь муур анд явахдаа

	— Чи цонхондоо бүү ойртоорой. Би өнөөдөр хол явах байх, үнэг чамайг шүүрчихвэл би дуулахгүй байх шүү гэж тахиандаа захижээ. Муурыг дөнгөж гараад явангуут үнэг ирээд цонхных нь доор зогсож

	— Тахиахан минь! Алтайнхан залаат тахиахан минь! хараач, би чамд таваг арвай авчирлаа, ёстой сайхан тариа шүү, идэхэд амттайг нь яана гэв. Тахиа арвайд учиргүй дуртай болохоороо тэссэнгүй цонхоороо шагайтал үнэг ганц шүүрээд ой руу харайлгаж гарлаа. Тахиа

	— Муужгай ах минь амь авар. Үнэг намайг ой руу аваад зугтлаа! гэж хашхирав. Муур сонсоод хойноос нь хөөж тахиагаа салгаж авав. Нөгөөдөр өглөө анд явахдаа муур бас л

	— Чи цонхонд бүү ойртоорой. Би өнөөдөр бүүр хол явна. Чамайг үнэгэнд баригдвал үнэхээр дууг чинь сонсохгүй байх шүү гэж захижээ. Муурыг дөнгөж явав уу, үгүй юу үнэг бас л цонхных нь дор ирж зогсоод

	— Тахиахан минь, алтан залаат тахиахан минь, чи хараач!

	— Ямар сонин юм бэ? Юунд ч хөллөөгүй чарга өөрөө яваад байх юм гэхэд тахиа цонхон дээрээ очиж сонирхож хармаар санагдсан ч айгаад

	— Чи намайг өнөөдөр хуурч чадахгүй, би харахгүй гэлээ. Энэ үгийг үнэг сонсоод

	— За яах вэ хэрэв харахгүй бол болихгүй юу?

	Би чамайг хуураагүй шүү, би явлаа гээд байшингийнх нь буланд нуугдчихав. Тахиа, өөрөө гулгадаг чаргыг хармаар санагдаад тэсэж чадсангүй «үнэг ч чимээ алга, яваад өгөө биз» гэж бодоод сэмээрхэн шагайтал гэнэт үнэг шүүрч аваад гүйчихлээ. Тахиа

	Муужгай ах минь авраач, үнэг ой руугаа аваад явлаа шүү гэж хэчнээн хашхирсан боловч муур маш хол явчихсан болохоор огт сонссонгүй ээ?

	Үнэг, тахиаг уул даваа, гүвээг давуулан авч давхижээ.

	Мэдээж хэрэг тахиа яаж эргэж ирэх вэ дээ.

	 

	 

	
УЛАГ АХ, ШУДАРГА ДҮҮ ХОЁР 
(Вьетнам ардын үлгэр)

	 

	Эрт цагт ах дүү хоёр байжээ. Эцгийгээ насан элэхэд дүү нь нутаглуулахаар явжээ. Харин ах нь гэртээ үлдээд аль өнгөтэй өөдтэй хамаг юмаа дүүгээсээ зөөгөөд сууж байжээ. Дүү нь ирээд эд хогшлоо үгүйд гайхан:

	— Ах аа, манай хамаг юм яагаа вэ? гэсэнд

	— Харин тийм алга, би ч мэдэхгүй байна гэжээ. Дүүгээ өөр юм хэлсэнгүйд зориг ороод

	— За одоо чи бид хоёр өнчин боллоо, ганц л байшинтай үлдлээ шүү дээ. Муу ах чинь гэр бүлтэй болохоор энэ байшингаа авъя. Чи яах вэ залуу байна. Орон байраар яах вэ? гэжээ.

	Ингэж ах нь бүх эд хогшил, гэр, хөрөнгө, одос үхэр, тутаргын талбайг хүртэл ганцаараа эзэмшээд, дүүгээ хайр найргүй хөөжээ. Хөөрхий хүүд үлдсэн хөрөнгө гэвэл тэртээ уулын бэлд орших эрдэнэ шишийн алгийн чинээхэн талбай, хөгшин нохой, муураас өөр юу ч үгүй байжээ.

	Дүү нь ёсоо дагаж ахыгаа хүндэтгээд юу ч хэлсэнгүй.

	Нохой муур хоёроо дагуулаад тэртээ өндөр уулын бэл дэх алгийн чинээхэн талбайд очоод «Газраа яаж хагалъя даа» гэж бодоод аргаа олсонгүй гэнэ ээ. Тэгээд «Над ямар мал байх биш, хөгшин ч гэсэн нохой муур хоёр маань л над туслахгүй бол өөр юу туслах билээ дээ» гэж бодов. Нохой, муур хоёроо хөллөсөнд анжсыг нь дааж хөдөлгөсөнгүй.

	Тэгтэл энэ бүхнийг харсан сүрлэг уул инээдээ барьж чадалгүй хөхөрч гэнэ. Хөхрөхөд нь нээгдсэн чулуун хавцлын амных нь завсраар алт мөнгө харагджээ. Хүү тэр хавцлаар ороод алт эрдэнээс нь аваад гарч иржээ. Уул ч инээдээ татаж, хадан амаа хамхив гэнэ. Ядуу хүү, нохой, муураа анжиснаас салгаж дагуулан, тосгон руугаа буцав. Тэндхийн уран дархууд очиж цэлгэр том бахим байшин бариулаад, бас ч тутаргын талбай, хоёр ч одос худалдан авч юугаар ч дутахааргүй аж төрөн сууж гэнэ. Дүүгээ ийм хангалуун амьдарч байгааг мэдсэн шунахай ах нь атаархан хүрч ирээд

	— Чи хаанаас ийм их эд хогшил, хөрөнгөтэй болов оо? гэж асууж гэнэ. Ядуу хүү ахаасаа юу ч нуусангүй, 

	— Тэртээх сүрлэг уулын хормой дахь эрдэнэ шишийн талбайгаа хагалах гэж очсон юм. Тэгээд одос үхэргүй болохоороо нохой муур хоёртоо анжис чирч хагалж байтал гэнэт тэр сүрлэг уул чангаар инээсэн юм. Тэр сүрлэг уулын инээхэд хад чулуун хавцал амаар нь эрдэнийн агуй харагдсан юм. Би тэндээс алт мөнгө авч түүгээрээ байр байшин бариулж, үлдсэнээр нь юм хум худалдаж авсан юм гэж үнэнээ ярив. Тэгтэл ах нь

	— Чи тэр үедээ намайг дуудахгүй яав гэж хуугинав гэнэ.

	— Та даан ч хол байсан шүү дээ. Би танд хэлье ч гэсэн амжихгүй байсан гэж хэлэхэд дүүгийнхээ элэг рүү нь нэг сайн цохиж аваад

	— Чи муу нохой, муур хоёроо одоохон надад өг гээд аваад явжээ. «Ах нь хэлж дүү нь сонсдог» гэдэг сургаалыг санаж энэ удаа ч дүү нь юу ч хэлсэнгүй гэнэ ээ. 

	Ах нь гэргийнхээ хамт «алт мөнгө ачин» гэж хоёр одос доо тэрэг хөллөн нөгөөх уулын бэл рүү явжээ. Эрдэнэ шишийн талбайд хүрч очоод хоёр одсоо хөллөгөөтэй нь зогсоочхоод л нохой муур хоёртоо анжсаа хөллөн явуулах гэсэнд тэр хоёр нь хөдөлж өгсөнгүй, гасалж гангиналдан дуугарч гэнэ.

	Сүрлэг уул хоёр одос байхад нохой, муур хоёр анжсанд оруулж зүтгүүлж байдаг яасан сонин хүн бэ? гэж их л шоолон инээхэд ах нь гэргийгээ хөтлөөд хадан хавцал ам руу нь ухасхийн орж гэнэ. Тэгээд л алтнаас шуудай шуудайгаар савлаж гарлаа. Гэвч авч байгаа нь чамлагдаад л байж, уул түүний хомхой улгийг мэдээд уур нь хөдөлж хөмсгөө зангидсанаа хад чулуун шүдээ зууж уруулаа жимийв гэнэ. Ингэж улаг ах гэргийнхээ хамт гарч ирж чадсангүй. Маргааш өглөө нь дүү нь уулын бэлд иртэл ахынх нь хоёр одос тэрэгтэйгээ хэвтэж, нохой муур хоёр нь анжистайгаа зогсож байжээ. Ойр хавьд нь өөр юу ч харагдсангүй гэнэ ээ.

	Дүү нь юм ч хэлсэнгүй гэнэ. Үлгэр өөрөө яриад өгч байгаа юм чинь, юу ч хэлэх вэ дээ.

	 

	
ТЭМЭЭН ХЯРУУЛ ЯАГААД НИСДЭГГҮЙ БОЛСОН БЭ 
(Маланез ардын үлгэр)

	 

	Анх тэмээн хяруул бусад шувууны адил нисдэг байжээ. Тэгтэл одоо зөвхөн гүйхээс биш, нисэж чаддаггүй билээ. Яагаад нисэж чадахаа больсон бэ? Энэ явдал нэг их аадар бороо орсон өнө эртний цагт болжээ. Тэмээн хяруул нүүр нүдгүй асгарах усан дуслыг шилгээн мөчир дээр сууж байтал өчүүхэн шувуу нисэж ирж гэнэ. Тэр шувуухай:

	— Ах минь өрөөсөн далавчаа ч гэсэн сөхөж, өчүүхэн намайг норохоос өршөөн соёрх! гэж гуйжээ. Сайхан сэтгэлт тэмээн хяруул зүүн далавчаа сөхвөл нөгөө шувуухай доогуур нь годхийн оржээ. Түүнийг хортон санаатай, муухай шувуу болохыг мэдсэнгүй. Тэмээн хяруулын тэр талынх нь далавчны ширээсийг тавьчихав. Тэгээд

	— Ах минь намайг нөгөө далавч дороо оруулаач дээ. Энд чинь норчихлоо гэж гуйгаад баруун далавч доогуур нь орж, бас л ширээсийг нь тавьчихаж гэнэ. Тэгээд бороо зогсож, нар гарахад

	— Тэнгэр цэлмэлээ. Би одоо явъя гээд далавч дороос нь дүрэхийн нисэн оджээ. Тэмээн хяруул ч нисэх гэтэл ширээс нь суларсан далавч нь болсонгүй. Далавчаа дэвэхийг хичээгээд хичээгээд чадалгүй, газарт савж хэдэнтээ ойчжээ. Ингээд л тэмээн хяруул нисэж чадахгүй болсондоо учиргүй цухалдаж

	— Шувуухай чи хүлээж бай! Чи сангасаа илбэдүүл! Сангасаа газар унагавал үхнэ шүү! гэж хашхирчээ.

	Түүнээс хойш тэр өчүүхэн шувуухай сангасаа газар унагахгүйн тулд модны орой дээр суудаг болжээ. Түүний сангас модны мөчир гишүүнд дүүжлэгдэн унгас утас мэт унжиж санжиж байдаг ажээ. Тэр нь яваандаа сэвсгэр улаан цэцэгт ороонго ургамал болон хувирсан гэж ярилцдаг гэнэ ээ.

	 

	
АНЧИН МОГОЙ ХОЁР 
(Зөвлөлтийн үдмүүрт ардын үлгэр)

	 

	Намрын сэрүүхэн үдэш нэгэн анчин буцах замдаа түр амарч хэлэн дээрээ ч нэг юм тавих гэж богцноосоо гамбир гаргаж хожуул сандайлан сууж гэнэ. Тэгтэл ямар нэг шажигнах чимээ дуулджээ. Гайхаад ийш тийш харвал голын зайрмагтсан мөсөн дээр ташуур бололтой юм хэвтэж байх юм гэнэ. Очоод авах гэтэл могой байжээ. Тэр могой толгойгоо өндөглүүлэн их л өрөвдмөөр

	— Эрхэм нөхөр минь авраач. Сүүл минь мөстэй авцалдаж хөлдчихөөд байна. Одоохон салгахгүй бол би ингээд өнгөрөх нь гэж аталдсанд анчин бүснээсээ балт сүхээ авч мөсийг хага цавчин могойн сүүлийг мөснөөс салгаж өгчээ. Могой амьтай төдий юм мөлхөн эрэг дээр гарч гэнэ.

	— Эрхэм нөхөр минь би хөлдөж үхэх нь. Намайг дулаацуулж өгөөч? гэж гуйхаар нь анчин өвөртөө хийж гэнэ. Могой ч өдөлгүй дулаацаад

	— Одоо чиний амь эрсдэх болно. Би чамайг хордуулж ална даа гэсэнд анчин гэлмэхдээ

	— Могой минь энэ чинь юу гэсэн үг вэ? Би чамайг үхлээс аварч тус боллоо шүү дээ гэв.

	— Чи намайг яах вэ аварсан. Гэхдээ би чамайг залгиж иднэ. Би ач тус гэдгийг мэддэггүй амьтан гэж гэнэ. Анчин

	— За хоёулаа явж, аль таарсан амьтдаас ачийг юугаар хариулах ёстой вэ гэдгийг асууя. Хэрвээ усаар хариулах ёстой юм бол чиний тааллаар болог! Харин тусаар хариулах ёстой юм бол чи намайг тавь! гэснээр хоёул зам даган явав. Тэгтэл нэг үнээ таарч гэнэ. Могой анчны өврөөс толгойгоо цухуйлгаж

	Үнээ чи хэлж өгөөч? Энэ хүн намайг үхлээс аварсан юм. Би өөрийг нь хордуулж залгих гэсэн юм. Ачийг юугаар хариулдаг юм бэ? гэсэнд Үнээ

	— Ачийг ачаар хариулах ёстой. Манай эзэн намайг өвсөөр тэжээдэг. Би эзэндээ сүүгээ өгдөг гэжээ.

	— За дуулав уу, могой? Одоо намайг тавь даа гэж анчныг хэлэхэд 

	— Үгүй тийм биш, энэ үнээ тэнэглэж байна. Өөр амьтнаас асууя гэв. Цааш явж байтал морь таарав. Могой өврөөс нь толгойгоо цухуйлган

	— Морь чи хэлж өг! Энэ хүн уул нь миний амийг аварсан юм. Би хариуд нь хордуулж залгих гэсэн юм. Ачийг юугаар хариулдаг юм бэ? Гэв. Морь

	— Ачийг ачаар хариулах ёстой. Манай эзэн намайг овьёосоор тэжээдэг. Би хариуд нь тэргэнд орж ажилд нь зүтгэдэг гэж хариулсанд анчин могойд

	— За мэдэв үү, одоо намайг тавиадах гэв.

	— Үгүй тийм биш, эд цөм гэрийн амьтад болохоор хүний талд орж байна. Одоо хоёулаа зэрлэг амьтдаас асууя! гэж гэнэ. Анчин эрхэнд нь орж ой руу явжээ. Тэгтэл модны мөчир дээр шилүүс сууж байх харагджээ. Анчны өврөөс могой толгойгоо цухуйлгаж

	— За шилүүс чи хэлээдэх! Энэ хүн уул нь миний амийг аварсан юм. Би хариуд нь хорлож залгих гэсэн юм. Ачийг яаж хариулдаг байна аа? гэсэнд шилүүс ногоон нүдээ гялалзуулан

	— Зөнтсөн амьтан байна даа, чих минь дүлий. Та хоёр надад ойрхон ирж зогсоод яриач? гэв. Могой толгойгоо гооногонуулсаар дахин өгүүлтэл шилүүс хурц хумсаараа түүнийг ганц шүүрч аваад тасар татаад хаячхаж гэнэ. Анчин

	— За шилүүс чи амь насыг минь аюулаас аварлаа. Би энэ тусыг бас ачаар хариулна. Чи намайг дагаад яв, манайд оч. Өвөл нь халуун пийшин дээр, зун нь зөөлөн дэрэн дээр хэвтэж мах идэж амьдар гэж хэлээд шилүүсийг мөрөн дээрээ суулгаад гэртээ аваачиж гэнэ. Энэ үеэс шилүүс тэжээмэл муур болж айлд амьдардаг болсон юм гэнэ ээ.

	 

	
ЗАЛХУУГИЙН ҮЛГЭР 
(Зөвлөлтийн Азарбайжан ардын үлгэр)

	 

	Эрт урьд цагт Шейдулла гэдэг зүйрлэшгүй залхуу хүн байж гэнэ. Гэргий хүүхэд нь ууж идэхээр байнга дутаж, солиод өмсөх хувцас хунар ч үгүй болжээ.

	— Ажил хөдөлмөр хийж аятай тавтай амьдрахаа бодооч дээ гэж гэргийгээ уурлахад

	— Гайгүй дээ, одоо ядуу хоосон байвч удахгүй баяжин. Сэтгэлээ бүү зовоо гэдэг байж гэнэ.

	— Бид яаж баян чинээлэг болох вэ дээ. Чи өдөр бүр л үтэл хэвтээд байхад...гэж гэргий нь үглэнэ. Шейдулла ч өөрийнхөөрөө л зүтгэж

	Баян чинээлэг амьдрах цаг ирнэ ээ, хүлээж л бай! гэдэг байж. Гэргий нь байж сууж ядаад нэг өдөр

	Юугаа ч хүлээх юм билээ дээ. Хий хоосон хүлээсээр байж, бүр турж үхэх нь гэж уурлажээ. Шейдулла

	— За ядуу зүдүү байдлаас Яаж гарахыг мэргэн хүнээс явж асуудаг хэрэг гэж шийдээд юм хумаа төхөөрөөд гэрээсээ гарчээ. Гурван өдөр, гурван шөнө яваад нэг өлөгчин чонотой таарч

	— Эрхэм хүн гуай хаа хүрэх нь вэ?

	— Мэргэн хүнтэй уулзаж баяжих арга заалгахаар явж байна.

	— Ходоод минь гурван жил өвдөж тарчилгаж байна. Яаж эдгээхийг далимд нь лавлаад ирэхгүй юу? гэж чоно гуйв.

	— Тэгье, тэгье. Асуугаад ирэм гээд Шейдулла явжээ. Гурван өдөр, гурван шөнө яваад алимын модтой таарч

	— Эрхэм хүн гуай хаа хүрэх нь вэ?

	— Ажил хөдөлмөр хийлгүй амьдрах арга чарга юу байдгийг мэргэн хүнээс асуух гэж явна.

	Ээ тэгвэл жил жилийн хавар цэцэглэвч, цэцэг минь хувхайрч ойчоод алим ургаж гарахаа байлаа. Энэ учрыг тэр мэргэн хүнээсээ асууж өгөхгүй юу? гэхэд нь

	— Яах вэ дээ, асуугаад ирье гээд цаашаа явав. Гурван өдөр, гурван шөнө яваад, гүн цэнхэр нуурын захад тулж, очжээ. Уснаас нэг том загас самран гарч ирээд

	— Эрхэм хүн гуай та хаа хүрэх нь вэ? гэж асуув.

	— Мэргэн хүнтэй уулзаж яаж баяжих арга заалгахаар явж байна.

	— Ээ юун сайн юм бэ? Долоон жилийн эрингээр хоолой руу минь хатгуулаад байх боллоо. Энэ өвчнөөс салах арга замыг тэр мэргэн хүнээсээ асууж өгөхгүй юу? гэсэнд

	— Яах вэ дээ, асуугаад ирье гээд явжээ. Гурван өдөр, гурван шөнө яваад нэг их сарнайн төгөлтэй таарчээ. 

	Сарнайн нэг бутны ёроолд өтгөн цагаан сахалтай өвгөн сууж байснаа Шейдуллаг харж

	— Шейдулла чамд юу хэрэгтэй вэ? гэж асууж гэнэ.

	— Та яаж миний нэрийг мэдээв? Миний уулзаж учрах гэсэн хүн маань эгээ та биш байгаа даа?

	— Тийм ээ, тэр чинь би байна. Юу хэрэгтэйгээ бушуухан хэл дээ гээд Шейдуллагийн хүслийг сонсож мэдээд

	— Өөр нэмж хүсмээр юм алга уу? гэхээр нь Шейдулла, өлөгчин чоно, алимын мод, загасны гуйсан хүссэнийг хэлэв.

	— Загасны хоолойд томоос том эрдэнийн чулуу тээглэсэн байна. Түүнийг авбал илаарь болно. Алимын модны үндсэн дор дүүрэн мөнгөтэй хувин булаатай байна. Түүнийг ухаж авбал үр жимс нь ургах болно Харин чононы хувьд гэвэл хамгийн түрүүнд дайралдсан залхуу хүнийг барьж идвэл өвчин нь эдгэрнэ гэж хэл дамжуулаарай! гэж гэнэ.

	Миний хүсэл яах болж байна гэж Шейдуллаг лавлахад

	— Хүсэл чинь хэдийнээ биелсэн шүү дээ. Яв даа гэж хэлжээ. Баярлаж хөөрсөн Шейдулла гэрийн зүг эргэв. Явж явж гүн нуурын хөвөөнд очиход том загас амдан самарч ирээд

	— За мэргэн хүн юу гэж байна? гэж асуув.

	— Хоолойд чинь эрдэнийн чулуу тээглэж байна. Түүнийг авбал өвчин чинь илаарьшина гэнэ ээ гээд эргэхэд нь

	— Хүн гуай, миний хоолойны тэр эрдэнийн чулууг ав л даа. Тэгвэл та баяжиж, би амарна шүү дээ гэж загас гуйв.

	— Больё доо, чи минь. Илүү ажил хийж байх хэрэг надад алга. Тэртээ тэргүй үтэл асуухад хамаг юм бүтэх болсон юм чинь гээд замаа хөөв. Шейдуллаг алимын модонд дөхөж очтол мөчир навчсаа хөдөлгөж

	— За гай зовлонгоос минь гэтэлгэх арга мэдэж ирэв үү? гэж асуув.

	— Чиний үндсэн дор дүүрэн мөнгөтэй хувин байгаа юм байна. Түүнийг авбал цэцэг жимс чинь дэлгэрэх юм гэнэ гээд явах гэхэд нь

	— Хүн гуай та тэр мөнгөтэй хувинг ухаж ав л даа. Та баяжиж, би амарна шүү дээ гэж гуйв.

	— Больё доо чи минь, тэгж илүү ажил хийх хэрэг над байхгүй. Тэртээ тэргүй үтэл суухад хамаг юм бүтэх болсон юм чинь гээд мөрөө хөөв. Явж явж нөгөө өлөгчин чонотойгоо тааралдав.

	— За мэргэн хүн юу гэж байна. Түргэхэн шиг хэлээрэй. Би өлбөрч үхэх нь байна шүү

	— Хамгийн түрүү тааралдсан залхуу хүнийг барьж идвэл өвчин чинь илаарьшина гэж байна лээ гэж Шейдулла хэлэв. Чоно талархаад замд тохиолдсон, уулзаж учирсан, сонссон мэдсэн болгоны нь асууж лавлав. Тэгээд чоно баярлаж 

	— Би ч залхуу хүнийг эрж хайх хэрэггүй юм байна. Өөрөө яваад ирж шүү дээ. Нарт хорвоод Шейдулла шиг залхуу хүн яаж байх вэ? гээд түүнийг бүхлээр нь залгичхаж гэнэ.

	Ингээд залхуу Шейдулла алга болжээ.

	 

	
ЭМГЭН ЧОНО ХОЁР 
(Зөвлөлтийн уйгар ардын үлгэр)

	Эрт цагт нэгэн эмгэн ганц хайртай хургатай байж гэнэ. Тэр эмгэн өдөр бүр шимт ногоо зулгаан авчирч хургаа тэжээдэг юм санжээ. Эмгэнийг ногоонд явахад хурга үүдээ чивхдэн хоцордог байжээ. Хурга нь эмгэнийг ирэхгүй удвал ганцаараа уйдаж

	 

	Амтат өвс идмээр байна.

	Аваад ирээч, эмээ минь! 

	Хүйтэн ус уумаар байна

	Хүрээд ирээч, эмээ минь! 

	 

	гэж цангинуулан дууддаг байлаа. Энэ дууг нь эмгэн сонсвол тэр дороо гүйн ирж

	 

	Ойн нялх ногоо ид дээ

	Овоо түүж авчирлаа

	Худгийн хүйтэн ус уу даа

	Хувин дүүргэж авчирлаа!

	 

	гэж хариу хэлдэг байжээ. Хурга, энэ үгийг сонсоод хаалга үүдээ нээж, эмээгийнхээ авчирсан ногооноос цадталаа идэж, уснаас нь ханатлаа уудаг байв. Тэр хоёр уулзахаараа ойрд уулзаагүй ах дүү нар шиг хэчнээн хөөр баяр болдгийг үгээр хэлэхэд ч үнэхээр бэрх гэнэ ээ. Нэгэн өдөр хурга уйдаад эмээгээ дуудан уянгалуулан суутал хаалганых нь гаднаас хахир муухайгаар

	 

	Устай, усгүй болно оо, гайгүй

	Ундаасаад үхэх нь ч яамай

	Өвстэй өвсгүй болно оо, гайгүй

	Өлсөөд үхэх нь яамай

	Үүд хаалгаа шалмаг нээ?

	Үнэмшихгүй байна уу, эмээгээ

	Үг хэлгүй болох чинь...

	 

	гэж огт танихгүй дуу гарсанд хурга айхдаа дуугарч чадсангүй, хаалгаа ч нээсэнгүй. Цонхоороо шагайвал эмээ нь биш, зэвхий саарал чоно байна гэнэ. Чоно гэнэдүүлж цонхоор нь ! үсрэн орж ирээд хургыг дор нь залгичхаад гараад явчихжээ. Орой эмгэнийг буцаж ирэхэд байшинд нь нам гүм, хаалга нь хаалттай атал цонх нь онгорхой байсанд гайхжээ. Эмгэн хургаа эрээд эрээд олсонгүй, тэгтэл байшингийнх нь шал дээр хэсэгхэн нойтон байна гэнэ. Эмгэн хургаа, чоно идэж гэж тааварлаад

	— Муу хар тэнүүлч, саарал дээрэмчин. Чамаас хайртай хурганыхаа хариуг авдаггүй бол юу болдог бол доо гэж ханцуй шамлан, шүд зуун занав. Тэгээд байшингийнхаа шалны өр дунд гүн нүх ухаж түүндээ загийн цог хийж, дээгүүр нь ширдгээр бүтээгээд чоныг олохоор гарчээ. Эмгэн нэг их эрж цөхсөн ч үгүй ойд очвол нэг жим дайралдаж. Түүнийг дагаад явтал чонын хонгил дээр хүрээд очжээ. Чоно хонгилдоо нойтон амаа долоохон хэвтэж байжээ. Эмгэн

	— Чоно гуай минь ганц хайртай хүү минь өнгөрөөд би ганцаардсан амьтан явж байна даа. Та буян бодож манайд очиж халуун хуушуур тарган мах зооглон миний уй гашууг хуваалцаж жаал суухгүй юу? гэсэнд идэх хоол дуулбал инээд нь хүрдэг чоно дуртайяа босон харайв. Эмгэн чоныг дагуулан гэртээ ирж

	— Тэнд суудал зассан юм. Дээшээ суу гэсэнд чоно ганц харайнгаа л халуун цогтой нүхэнд уначих нь тэр. Эмгэн түүнийг нүхнээс татан гаргах гэж байгаа дүр үзүүлэн чихнээс нь гараа ороон барьснаа

	— Муу хар хараал идмэрш, махчин! Хайртай хургийг минь идсэний хариуг би авч байгаа нь энэ! гээд дугтчиж балбав. Чоно

	Дахиад хэзээ ч хурга идэх нь бүү хэл, ойртох ч үгүй гэж тангараглав.

	— Чи бас хуурах нь уу? Би чамд урьд итгэж байсан удаа бас бий. Муу хар дээрэмчин! гээд галын шилээгүүрээ авах гэж эргэх хооронд чоно үсрэн гарч ухаан зулаггүй хулжив. Түлэгдсэндээ болоод орох газраа олж ядан давхисаар л байв. Энэ үед эмгэн, үс хөмсгөө будаж хувцсаа солин залуу хүн болж, чонын өөдөөс гарч очоод

	— За саарал чоно гуай юу болоо вэ? гэж асуусанд

	— Би нэг муу чөтгөрийн чавганцын хургыг идчихсэн юм. Тэгсэн намайг хуурч гэртээ аваачаад халуун нурамтай нүхэнд унагаж хамаг биеийг минь түлж орхилоо. Би яавал дээр вэ? Чи над тус болооч гэж гуйж бүншив.

	— За тэгвэл чи үнсэн дээр нь очоод түлэгдсэн талаараа сайн хөрвөөж орхи! Тэгвэл өвчин нь намдана гэв. Чоно халуун нурамтай үнсэн дээр нь очиж хөрвөөгөөд улам түлэгдэж ой даяар орь дуу хадааж, байж сууж чадахгүй, ийш тийш харайлгасаар л байлаа. Энэ үед эмгэн бас л хувцсаа солин бүр хөгшин болчхоод чонотой таарав.

	— За чоно чи яагаад бөөн дуу шуу тавиад байгаа юм бэ? гэж асуув. Чоно болсон бүх явдлаа нэгд нэгэнгүй ярьж өгөв. Эмгэн их л өрөвдсөн байдал гарган.

	Ээ хөөрхий зайлуул. Түлэгдсэн шарх нь дээрээ үнс түрхээд ямар ашиг байх вэ? Харин ойн модчин өвгөн эзгүй байна лээ. Тэдний зооринд мөс бий. Түлэгдсэн талаар тэр мөсөнд жигнэвэл эдгэнэ гэв. Яах ч учраа олохоо байсан чоно тэр дороо гүйн модчин өвгөний зооринд орж мөсөнд нь түлэгдсэн талаа жигнэн хэвтэв. Ингээд Хөөрхий тэнэг чоно дороо л салхинд цохиулан насан өөд болж дээ. Эмгэн ингэж хайртай хурганыхаа өшөөг чононоос авсан юм гэнэ лээ.

	 

	
АДГУУ ИЛЖИГ 
(Афган ардын үлгэр)

	 

	Эрт цагт нэг адгуу илжиг байжээ. Нэгэн өдөр тэр илжгэнд эзэн нь давс ачиж гол гаталж явжээ.

	Илжиг «Энэ давс хүнд л хэрэгтэй болохоос надад ямар хэрэг байх вэ дээ, ачаагаа л хөнгөлдөг хэрэг» гэж бодоод яг голын дунд очоод хэвтэж хөрвөөж гэнэ. Тэгээд зодуулж балбуулж байж босоход нь давсны хагас усанд уусаж ачаа нь арай хөнгөрсөн байжээ. Эзэн нь илжигнийхээ ийм баашийг мэдэж яаж хашраая даа гэж бодож явдаг болжээ. Нэгэн өдөр хөвөн тэгнээд явж байтал урьдын адил голын дунд хирд очоод хөрвөөж гэнэ. Тэгтэл хөвөн норж хуучнаасаа 4 дахин хүнд болсон байжээ. Илжиг арай гэж нэг юм голын нөгөө эрэгт гарчээ.

	Үүнээс хойш илжиг голын усанд хөрвөөхөө больж гэнэ.

	 

	
БААВГАЙ ГАХАЙ ҮНЭГ ГУРАВ 
(Серб ардын үлгэр)

	 

	Баавгай, гахай, үнэг гурав найз болцгоож, хамсан газар хагалж тариа тарихаар тохиролцож гэнэ. Хэн нь юу хийхээ хувааж авчээ.

	— Би тариа нөөцөлсөн саравчийг хадраад дотроос нь үр хулгайлж олж ирнэ. Тэгээд газар хагалж сэндийлнэ гэж гахай хэлэхэд

	— Би тэр үрийг чинь тарина гэж баавгай дэмжив. 

	— Би тэгвэл тэр хагалсан газрыг чинь сүүлээрээ самнана гэж үнэг үг нэгсэв.

	Тэд хэлэлцсэн ёсоороо үр олж газраа хагалж тариагаа тарив. Өдөлгүй намар болж тариа боловсорч хураах цаг болов. Одоо хэн ямар ажил хийхээ ярилцаж тогтох болов.

	— Би тариа хадна гэж тахиаг хэлэхэд

	— Би багц багцаар нь боож юүжлэн гэж баавгай дэмжив.

	— Би чадуухтайн тарианы түрүүг нь цуглуулъя гэж үнэг үг нэгсэв.

	Ингээд тариагаа хадаж юүжлэн, түрүүг нь цуглуулж аваад яаж хивэглэхээ ярилцав.

	— Би тарианы үтрэмийн нь цэвэрлэе гэж гахайг хэлэхэд

	— Би тариаг зөөж авчиръя гэж баавгай дэмжив.

	— Би түрүү, хивэг хоёрыг нь яалгая гэж үнэг үг нэгсэв.

	Тэгтэл гахай

	— Би бас цэвэрлэсэн хальсны нь хийсгэх салхи тавина гэхэд

	— Би тариагаа хуваана гэж баавгай хэлж гэнэ. Цөм энэ ёсоороо ажиллаа. Харин тариагаа баавгай хараачаар тэнцүү бус хуваачхаж гэнэ. Гахайд хивгийг, баавгай өөртөө үр тариаг, хөөрхий үнэгэнд хувь хүртээсэнгүй гэнэ. Үнэг уурсандаа

	— Хааны ордонд очиж хүн авчирч шударгаар хуваалгана гээд явж гэнэ.

	Нөгөө хоёр айн сандарч, гахай хивэг дотор шургаж, баавгай модонд асаж нуугдав. Үнэг тарианы хавиар байгаа оготно хулгана түүлгэх гэж муур дагуулан ирэх замдаа дайралдсан шувуутай хөөцөлдсөөр явжээ.

	Баавгай модон дээрээсээ тэдний барааг хараад

	— За сүйд боллоо. Нөгөө үнэг чинь нисэж яваа шувууг ч шүүрч барьдаг суусар шиг навталзан үс зүстэй гайхалтай амьтан дагуулаад ирж байна гэж гахайдаа хашхирав. Баавгай муурыг ч таньсангүй, муур ч ажигласангүй, ирэнгүүтээ л шууд хулгана оготно гөрөөлөх гэж мяраасаар хивэг доогуур ороод явчхаж. Сүр сар хийх чимээгээр гахай юу юм бол гээд хамраа өргөтөл муур «хулгана хөдөллөө» гэж бодоод год үсрэн хумсаараа базаад авав. Гахай муухай орилж босон харайж зугтав. Муур ч цочоод астал тэр нь баавгайн гарсан мод байжээ. Баавгай «нөгөө гайхал чинь гахайг дөнгөчхөөд над руу ирлээ шүү» гэж бодоод айн тэвдэхдээ модноосоо ойчиж бэртэж гэнэ.

	Ингээд тариа, хивэг цөм үнэгний олз болж гэнэ ээ.

	 

	
ӨВӨЛЖӨӨ 
(Орос ардын үлгэр)

	 

	Бухандай, хуцантай, гахай, муужгай, тахиа тав ойд амьдрах болжээ. Зун цаг болохоор ойд их л хөхиүн зугаатай, тавиун сайхан байж дээ. Хуцантай бухандай хоёр өвс ногоо зулгааж, муужгай оготно хулгана барьж, тахиа үр жимс түүж, өт хорхой тоншиж, гахай модны үндэс ухдаг байжээ. Гагцхүү бороотой өдөр л баахан тавгүй болдог байж дээ. Ийм маягаар зун өнгөрч, намар болж хүйтний түрүүч болоход бухандай хуцантайдаа

	— Аль вэ, найз минь өвөлжөө барья. Би ойгоос мод чирч, гуалин засаж янзалъя. Та модны холтос хуулж бай! гэсэнд

	— Тэгье, тэгье гээд хамт явжээ. Тэд гахайтай дайралдаж:

	— Гахай! Хэдүүлээ өвөлжөө баръя. Бид мод зөөж, гуалин янзалж, холтос хуулна. Чи шавар зуурч, тоосго цохиж, пийшин барь гэв. Гахай

	— Тэгье, тэгье гээд хамт явжээ. Тэгтэл муужгай тааралдаж

	— Муужгай, хэдүүлээ нийлж өвөлжөө баръя. Бид мод зөөж, гуалин засаж, холтос хуулж, шавар зуураад тоосго цохиж, пийшин барих гэж байна. Чи хөвд олж, хана чигжиж тагла! гэсэнд

	— Тэгье, тэгье гээд тэдэнтэй хамт цаашаа явжээ. Тэгтэл тахиа тааралдаж

	— Тахиа! Хэдүүлээ нийлж өвөлжөө баръя Бид мод зөөж, гуалин засаж, холтос хуулж, шавар зуурч тоосго цохиод пийшин барих гэж байна. Бас хөвд цуглуулж ханы нь таглах юм. Чи адрыг нь янзал гэвэл тахиа

	— Тэгье, тэгье гээд хамт явжээ.

	Ингээд тэр хэд, ойд хуурай газар сонгож олоод мод зөөж, гуалин татах нь татаж, холтос хуулах нь хуулж, шавар зуурч, тоосго цохих нь тоосго цохиод пийшин барьж, бас хөвд түүж ханаа таглаж, адарлаад байшин босгожээ. Бас түлшээ ч зэхчхэж гэнэ. Хүйтний эрч чангарч зуд болоод, амьтад даарч эхлэхэд тэд өвөлжөөндөө тохилог дулаан сууж байж дээ. Бухандай, хуцандай хоёр газар хэвтэж, гахай газар хонхойлон логш засаж, муужгай пийшин дээр дуу аялан сууж, тахиа ханын энгээр босгосон шургааг дээр гарч дур дураараа л тааваараа байцгаажээ. Гэтэл долоон өлөн чоно ойд тэнэж яваад тэдний байшинг үзээд гайхахын ихээр гайхав.

	Нэг эрэмгий чоно нь

	— Ах дүү нар минь, энд хэн өвөлжиж байгааг би мэдээд ирье. Намайг эргэж ирэхгүй бол хойноос очоорой гээд байшинд нь ороод явчхав. Хаалган дээр хуцандайтай тулгацжээ. Хуцандай айхдаа

	— Мэ— э— э гэж чангаар майлан орох газраа олж ядан гүйтэл тахиа дээрээс нь үсрэн бууж, далавчаа дэвэн

	— Го— го— го! гэж ориллоо. Муужгай пийшин дээрээс харайн бууж, сэрвээнийхээ үсийг босгоод

	— Мя— уу, мя— у— у! гэж хашхирав. Бухандай босож ирээд, чонын сүвээнд эврээ тулгаж

	— Ме— ме гэж мөөрлөө. Энэ чимээгээр гахай газар дороос шуухинан гарч ирээд

	— Гох— гох— гох! Хэнийг идэх вэ? Би хадаръя! гэлээ. Чоно айн сүрдэж баасаа хавчин зугтаад бусдадаа

	— Ах дүү нар минь зугтаарай! Аймшигтай амьтад үзлээ. Гүйгээрэй! гэж хашхирсанд чононууд хар хурдаараа харайлдаж гарчээ. Гүйж гүйж хэлээ унжуулан амрахаар хэвтэв. Нөгөө чоно аахилан байж

	— Ах дүү нар минь намайг өвөлжөөнд ортол аймшигтай сэгсгэр амьтан дайрлаа шүү. Дээрээс ч хашхирч, доороос ч загнаж зүхлээ. Тэртээ булангаас нэг их дарлагад толгойтой том амьтан гарч ирээд эврээрээ сүвээ рүү ёворлоо. Тэгтэл тэртээ доороос хэнийг идэх вэ? гэх дуулдлаа. Нүд харанхуйлаад л явчих шиг боллоо. Би эргээд л год үсрээд хар хурдаараа давхилаа. Ай ах дүүс минь явцгаая....гэв. Чононууд босож дахиад л цас пургиулан давхилдаж гэнэ ээ

	 

	
СУВЬДАГ СЭТГЭЛ 
(Зөвлөлтийн армян ардын үлгэр)

	 

	Эрт цагт нэгэн хүн ганц хонины арьс авчирч

	— Надад нэг малгай оёж өгөөч! гэж оёдолчноос гуйжээ.

	Оёдолчин

	За за гээд авахад нь гарах гэснээ «Үгүй ер нь том арьс юм сан, хоёр малгай болохгүй байгаадаа» гэж бодоод

	— Та, хоёр малгай хийж өгч болох бол уу? гэж асуулаа.

	— Бололгүй яах вэ.

	— Тэгвэл хоёр малгай хийгээд өгөөрэй гээд гарч одов.

	Жаал явснаа, буцаж ирээд нөгөө оёдолчноос

	— Үгүй гурван малгай хийж ч хүрэхгүй юм бол уу? гэж асуухад цаадах нь

	— За яах вэ болгож болно оо гэж гэнэ. Тэгэхээр баярлаад

	Тэгвэл гурван малгай л хийж үзээрэй гэснээ

	— Аа дөрвийг ч оёж болохгүй юм байгаа биз дээ гэж цаашилжээ. Ингэж тав зургаа гэж нэмсээр найман малгай хийлгэхээр болоод сая нэг юм салахад нь оёдолчин

	— Долоо хоноод ирээрэй гэж хэлжээ. Долоо хоногийн дараа нөгөө хүн

	— Малгайнуудаа авъя гэсээр ирэхэд оёдолчин шавиа дуудаж

	— Энэ хүний захиалсан малгайг авчирч өг гэж гэнэ. Шавь нь дорхноо алгийн чинээхэн алим чүү чамай багтахаар тийм жаахан найман малгай авчирлаа.

	— Нөгөө хүн ихэд гайхаад

	— Энэ чинь юу вэ? гэж уулга алдахад оёдолчин

	— Энэ чиний л захиалсан найман малгай шүү дээ гэв.

	— Оёдолчин гуай! Яагаад ийм жижигхэн малгай хийж байгаа юм бэ? гэхэд

	— Харин л дээ, чи өөрөө сайн бод л доо гэжээ. Тэгээд тэр хүн, найман жижиг малгайгаа арга буюу авч буцах замдаа «Яагаад ийм жижигхэн болов оо? Яагаад? яагаад?» гэж үглэсээр буцсан юм гэдэг.

	 

	 

	
ДАЛАЙН УС ЯАГААД ДАВСТАЙ БАЙДАГ ЮМ БЭ? 
(Зөвлөлтийн карель ардын үлгэр)

	 

	Ах дүү хоёр байж гэнэ. Ах нь баян дүү нь маш ядуу юм байжээ. Ах нь дүүгээ юм гуйх бол уу гэж айхдаа танихгүй хүн шиг жишим ч үгүй явдаг царга хүн юм санжээ..

	Ядуу дүү нь ахынхаа хуншгүй занг мэддэг болохоор юу ч гуйж очдоггүй гүдэс хүн байж дээ. Гэтэл нэг баяраар идэж уух юм юу ч үгүй ядуу хүүгийн эхнэр

	Чи ахындаа очиж мах зээлээд ирээч! Өчигдөр тэднийх үхэр төхөөрч байна лээ гэжээ.

	Ядуу хүү арга буюу ахынх руугаа явлаа.

	— Ах минь жаахан мах зээлүүлээч! Манайх энэ баяраар амаа хөдөлгөх юм юу ч алга гэж гуйвал үхрийн туур чулуудаж

	— Май үүнийг аваад айсихь эм рүүгээ яв гэж загнаж гэнэ ээ.

	Дүү нь гараад «ах маань биднийг яаж туур идэг гэж санах вэ дээ. Үүнийг үнэхээр ойн айсихид өгсөн юм байлгүй. За яах вэ хүргээд өгье» гэж боджээ. Тэгээд ой дундуур их ч явж гэнэ. Модчин хүмүүстэй таарч гэнэ. 

	— За хүү аль орох нь вэ?

	— Би ойн айсихид үхрийн туур хүргэх гэж явж байна. Чухам хаана байдгийг мэдэхгүй юм. Та нар мэдэхгүй биз?

	— Чигээрээ л яваад бай. Тэгвэл очно. Бид нэг зүйл зөвлөе. Чамайг очиход чинь алт мөнгө аль дуртайгаа ав гэх байх. Түүнээс авч хэрэггүй. Харин гар тээрмийн чулууг нь гуйгаарай гэж захижээ. Ядуу хүү тэдэнд талархаад цааш явжээ.

	Тэгээд айсихийнд очжээ. Айсихь эм хүүг хараад

	— Надад юм өгөхөөр амладаг амьтад олон ч ингэж авчирч өгдөг нь ховор байдаг юм. Чи юу авчраав? гэв.

	— Би үхрийн туур авчирлаа.

	— Гучин жил махны амт үзсэнгүй, яасан сайн юм бэ? Аль вэ тэр туураа? гэж аваад их л баярлаж байна гэнэ. Идэж үзээд

	— За ямар хөлс авах вэ? Хоёр атга мөнгө өгвөл болох уу? гэв. 

	— Надад мөнгө хэрэггүй.

	— Тэгвэл хоёр атга алт өгье.

	— Алт ч хэрэггүй гэхэд айсихь.

	— Чамд тэгээд юу хэрэгтэй юм бэ? гэж гайхан асуув.

	— Надад гар тээрмийн чулуугаа өг!

	— Болохгүй. Би чамд тээрмийн чулуугаа өгөхгүй. Харин зоос хэчнээнийг л бол төчнөөнийг ав гэв. Хүү тээрмийн чулууг нь гуйгаад л зогсоод байж гэнэ. Тэгтэл айсихь

	— За яая гэх вэ? Нэгэнт чиний авчирч өгсөн туурыг идчихсэн болохоор хариуд нь тээрмийн чулуугаа өгөхөөс дөө. Харин чи түүгээр чухам юу хийдгийг мэдэх үү? гэсэнд хүү

	— Мэдэхгүй шүү. Надад хэлээд өгөөч? гэлээ.

	— Миний энэ чулуу ид шидтэй юм байгаа юм. Хүссэн болгоны чинь бүтээж өгнө. Харин тэгэхдээ «Тээрмийн чулуу минь тээрэмдээд өгөөрэй» гэж хэлдэг юм. «Одоо боллоо» гэж няслахад зогсдог юм гээд өгчээ. Хүү талархаад тээрмийн чулууг аваад буцжээ. Харанхуй шөнө болж салхи бороо үймцэн явахад их л хэцүү байжээ. Үүрээр гэртээ очиход эхнэр нь

	— Чи чинь хонуут өнжүүт хаашаа алга болчихоо вэ? Би чамайг бүр ирэхээ болио юу гэж бодлоо гэсэнд

	— Би ойн айсихитай очиж уулзаад ирлээ. Тэр ийм бэлэг өглөө! гээд шуудай дотроос тээрмийн чулуугаа гаргаад

	— Тээрмийн чулуу минь тээрэмдээд өгөөрэй! Бидэндээ баяр өнгөрөөх хоол унд гаргаад өгөөрэй гэж хэлэв. Тэр дороо тээрмийн чулуу эргэлдэж ширээ дүүрэн гурил будаа, мах загас тэргүүтэй бүх л идэх уух юм бий болж гэнэ. Эхнэр нь гурил будааг шуудай саваараа дүүргэж авахад нөхөр нь тээрмийн чулуугаа няслан

	— Одоо боллоо! гэж хэлтэл тээрэм ч зогсов гэнэ.

	Ядуу хүү ингээд бусдын дайтай, юугаар ч дуталгүй баярыг их л сайхан өнгөрөөжээ. Хүүхэд шуухдаа ч хувцас хунартай болгож авч гэнэ.

	Нэг удаа хүүг тээрмийн чулуугаа эргэлдүүлж овьёос гарган аваад мориндоо тавьж өгч байх тэр үеэр ах нь морьдоо услаад ир гэж зарцаа нуур руу явуулсан байжээ. Зарц морьдыг хөтлөн ядуу хүүгийн гадуур гарахдаа овьёос идэж байгаа хүүгийн морины дэргэд нь очиж морьдоо овьёосноос нь идүүлэв. Тэгтэл баян эзэн нь хараад

	— Хүүе, юунд чи миний морьдыг айлын гадуурх хог новш идүүлж байгаа юм бэ? гэж загнажээ.

	— Үгүй эзэнтэн минь, хог новш биш. Овьёос идүүлж байна. Танай дүүгийн энэ хивэглэсэн овьёос хир барагтайд дуусахааргүй их юм байна шүү гэж хашхирахад ах нь их л гайхаж дүүгийндээ гүйн очив.

	— Чи чинь гэнэт яагаад юм юмаар ийм элбэг дэлбэг болчих нь энэ вэ? хэмээн гайхан асуусанд

	— Та надад баяр болох гэж байхад үхрийн туур өгсөн шүү дээ. Би түүний чинь айсихь эмд аваачиж өгтөл надад ид шидтэй тээрмийн чулуу бэлэглэсэн юм. Түүгээрээ би юу хүссэнээ л бүтээлгээд амьдарч байна гэж чин үнэнээ хэлэв. Баян ах нь гайхаж

	— Аль вэ тэр чулууныхаа ид шидийг нь үзүүлээч? гэхэд дүү нь тээрмийн чулуугаа эргэлдүүлж зүйл зүйлийн амттан даруй бий болгож ахыгаа дайлж гэнэ.

	Хомхой ах нь

	— Надад энэ тээрмийн чулуугаа худалдчих! гэж гуйжээ

	— Үгүй, би худалдахгүй. Бидний амьдралд хэрэгтэй юм гэхэд ах нь гаравч оровч дагаад

	— Чи надаас хэчнээн л бол төчнөөн зоос ав гэж шалаад салдаггүй гэнэ. Дүү нь худалдахгүй гэж хэчнээн хэлэвч шалж шалж

	— За чи ч ёстой өөдгүй амьтан юм даа. Чамд хэн үхрийн туур өгсөн билээ. Чи бодооч гэхэд дүү нь

	— Та өгсөн л дөө гэв.

	— Тэгвэл чи бүр худалдаж чаддаггүй юмаа гэхэд түр ч болсон өгчхөж чадахгүй гэж үү? гэхэд нь гайхалцаж байснаа

	— За яах вэ, удаахгүй буцааж өгөөрэй гэсэнд ах нь туйлгүй баярлаж тээрмийн чулууг нь аваад гэр рүүгээ гүйжээ. Тэгж хөл алдан баярлахдаа юу гэж хэлж, яаж зогсоодгийг нь заалгаж авахаа мартсан байжээ. Хомхой сэтгэлдээ хөтлөгдөн гэртээ хариут л хөлөг онгоцоороо далайд аялж загас барьж худалдаад баяжих юм болж гэнэ. Маргааш өглөө нь хөлөг онгоцондоо сууж явахдаа «замдаа давсаа бэлдье» гэж бодоод

	— Тээрмийн чулуу минь тээрэмдээд өгөөрэй ихээхэн шиг давс гаргаад өгөөрэй! гэж хэлжээ. Тээрэм ч эргэлдэж мөс шиг талст давс онгоцон дээр нь овоолж гарч дээ. Хомхой баян олзуурхан баярлаж

	— Тээрэм минь давс гаргаад бай, гаргаад бай! ихээхэн л хэрэгтэй гэж үглэсээр л байж. Онгоц нь ч дүүрч. Хомхой сэтгэлээ барьж чаддаггүй баян

	— Загас элбэгтэй шүү. Их давс орно шүү. Давс гаргаад бай гаргаад бай гэж хашхирсаар л байж Тэгтэл онгоц нь давсаа даахаа болиод живж эхэлж гэнэ. Хөлгийн тавцан дээгүүр ус халихад сая хомхой баян ухаан орж

	— Боль, одоо больё гэж хашхирчээ. Гэвч тээрэм зогссонгүй эргэлдсээр л давс, асгарсаар л байжээ. Өдөлгүй хөлөг онгоц хомхой, царга баянтай хамт живчих нь тэр ээ. Ингэж тэр баян далайн Гүнд үлдэж, тээрмийн чулуу ч далайн ёроолд зогсолтгүй давсаа гаргасаар байх болжээ. Одоо далайн ус давстай шорвог байдгийн учир нь энэ юм санжээ.

	 

	
ЧУЛУУЧИН НО САМ БОК 
(Солонгос ардын үлгэр)

	Эрт галавын үед чулууны дархан Но Сам Бок гэгч хүн, нэгэн хотын захдуу амьдарч байжээ. Тэр чулуу сийлбэрлэн, бас гайхалтай сайхан зурахаас гадна зориг зүрхтэй ухаалаг хүн юм санжээ. Тэр хотынхон чулууны дархны хийсэн бүтээсний нь их л тоож, түүнтэй яриа хөөрөө хуучлах дуртай байжээ. Чулууны дархан түшмэд нарын шударга биш байдлыг үнэнээр нь шоглон бадачдаг байж гэнэ. Энэ яриа хааны түшмэдийн сонорт хүрчээ. Хааны түшмэлүүд чулууны дарханыг яавал тонилгох вэ гэж зөвшилджээ. Хамгийн харгис хэрцгий нэг түшмэд арга олж гэнэ. Тэр Но Сам Бокийнд очоод

	— Чи тэнгэрийн хааны ордыг зураад өг! гэжээ. Чулууны дархан ордыг төсөөлөн зурсанд нөгөө түшмэл зургийг нь авч хаанд очоод өмнө нь сөгдөн мөргөж торгон дээр зурсан өнөө зургийг дэлгэж

	— Их эзэнтэн минь, энэ зурсан зураг бол тэнгэрийн хаан өөртөө барьж байгаа орд юм. Түүнд хамгийн сайн чулууны дархан хэрэгтэй гэнэ. Тэгэхээр манай хотын Но Сам Бокийг явуулъя. Хэрвээ таныг соёрхвол нэрийн тань өмнөөс явуулбал яана? Гийсэм хясаан дээр мод овоолж дээр нь дархныг суулгаад гал оруулахад тэр утааных нь хамт нисэж тэнгэрт гараад явчихна шүү дээ гэж гэнэ.

	Хаан

	— Би тэнгэрийн хааны хүслийг хайхрахгүй байх эрхгүй. Өнөөдрийн дотор явуулъя гээд Но Сам Бокийг багаж хэрэгсэлтэй нь авчир гэж зарлиг буулгаж гэнэ. Хааны хиа нар уран дархныг авчирч шатаах газар аваачжээ. Чулууны дархан санаа сэтгэлээр унасангүй, хадан хавцлыг анхааралтай ажаад хааны зарц нарт

	— Та нар ихээхэн мод овоолохгүй бол тэнгэрт гаргаж чадахгүй шүү! гэжээ. Тэгээд хажуугийн хадан хавцлыг бараг харагдахааргүй болтол мод овоолуулаад өөрөө мод дамжин дээр нь гарсанд доохон талд нь хадан хавцлын ангал харагджээ. Мод ч дүрэлзэн асаж гэнэ. Дархан ч тэр ангалыг багажаараа өргөсгөөд дотор нь орчихжээ. Мод ч шатаж дуусаж гэнэ. Хааны түшмэлүүд ч ихэмсгээр их л хөөр бах болон «чулууны дархан шатчихлаа» гэж сэтгэл амарч буцав. Уран дархан хадны ангалаас гараад ууланд бүгж зуу хонож гэнэ. Зуун нэг хоног дээрээ бууж, хааны ордонд ороод явчхаж гэнэ ээ. Хаан хармагцаа л

	За тэнгэрийн хааны орд харшийг босголцчих нь энэ үү? гэж гайхан асуухад

	— Тэглээ, босголцлоо. Тэнгэрийн эзэн хаан таныг түшмэлүүдтэйгээ шинэ орд харшийн баярт ирэхийг урьж байна гэв. Хаан баярлан түшмэлүүдээ яаралтай дуудуулж

	— Тэнгэрийн эзэн хааныд одоохон очицгооё гээд түшмэлүүдийнхээ хэчнээн гонсойн гутрахыг ч анзаарсангүй гийсэм дээр гурван өдөр, гурван шөнө мод овоолуулж гэнэ, Хаан, түшмэд нарынхаа хамт тэр овоолсон модон дотор орж суухад бүрээ ян татаж бөмбөр дэлдэж сүр бадруулан гал асааж гэнэ. Ингэж тэнэг хаан, түшмэд нарынхаа хамт шатаж гэнэ ээ.

	 

	
ЭЛЭЭ, ЭМЭГЧИН ТАХИА ХОЁР 
(Танзан улсын суахили ардын үлгэр)

	Эрт цагт Рахис нэрт ганц хүүтэй элээ байж гэнэ ээ. Тэгтэл хүү нь өвдөж, Рахис үхлүүт гэнэ гэсэн яриа ч тархаж. Рахисын эцэг зөндөө олон сайн сайн эмч домч залж үзүүлсэн боловч тус болсонгүй. Тэгээд л уй гашууд дарагдаж яах ч учраа олсонгүй гэнэ. Тэгтэл нэг хүн тэднийд ирж

	— Би хүүгийн чинь өвчнийг эдгэрүүлж чадах сайн эмч мэднэ. Тэр танай хүүгийн өвчнөөс ч хүнд өвчнийг эдгэрүүлж чаддаг юм. Харин тэр эмчийг залахын урьд та миний ачийг хариулах ёстой гэжээ.

	— За би ачийг чинь бодож шан өгч болно. Хэрвээ тэр эмч хүүгийн минь эдгээж чадахгүй бол би яах вэ? гэхэд

	— Хэрвээ эдгээж чадахгүй бол би өгсөн шангийн чинь дор нь буцаагаад өгчихнө гэв. Элээ уухайн тас баярлаж.

	— Их сайн байна. Та хэдий юм авах юм дээ? гэсэнд

	— Би тавин мөнгөн зоос авъя гэжээ. Элээ

	— Тавин мөнгөн зоос гаргаж өг! гэж эхнэртээ хэлээд. За хүн гуай та яаравчлахгүй бол хүү минь муу байгаа шүү гэжээ. Нөгөө хүн аалзанд очоод

	— Эрхэм таныг би ухаантай сайн оточ гэж дуулсан юм. Элээний хүү өвдөөд хариугүй байна, Таныг яаралтай залахаар явна. Элээ танд гомдохооргүй өргөл барьц өгнө. Хурдан шиг явбал сайнхан гэсэнд

	— Би явахад явж болно. Харин чи намайг дагаж явах хэрэгтэй. Хэрвээ замд тахиа тохиолдвол намайг бариад идчихнэ гэв Нөгөө хүн гайхаж

	— Юунаас болоод та хоёр чинь тэгж тамтгаа цайчих нь тэр билээ? Зүгээр байхад барьж идээд байхдаа яах вэ дээ? гэхэд

	— Чи сонсоогүй гэж үү? Өчигдрөөс эхлээд тахиа дайралдсан шавж хорхойгоо идэж байхаар зар гарсан. Би чинь тахианд бол өчүүхэн шавж шүү дээ гэж учирлав. Нөгөө хүн үгэнд нь төдий л итгэсэнгүй «явахаасаа залхуураад л тэгж байна» гэж бодоод өөрийг нь явахыг шаардав. Тэгээд аалз ч аргагүйдэж явахаас даа гээд эм тунгаа базааж гарчээ.

	Элээний гэрт бараг хүрэхийн алдад тахиа тааралдав. Аалз хулс зэгсэн доогуур зуван шургав. Тахиа араас нь мөрдсөөр түүнийг олж тоншоод цурваанууддаа өгөв гэнэ. Цурваанууд нь аалзны авч явсан таарцагтай юмыг задалж шилтэй эмийг нь хагалж, тунгуудыг нь хэмхэлж хаяад явжээ.

	Элээ болзоот өдөр хүний ирэхийг хүлээж ядав. Хүү нь бүр сандаргасаар л байжээ. Элээ «тэр хүн намайг хуурчээ» гэж бодоод том шийдэм олж бариад түүнийг олохоор явав. Явж байтал баахан шилний хагархай, даавуу шивүүний тасархай дайралдав. Сайн ажиглатал нэг бичигрхүү юм байна гэнэ. Аваад задалбал «Хүн хүрч ирээд намайг элээний хүү Рахис өвчтэй үхлүүт байгаа яаралтай оч гэж явуулсан юм. Тэгээд явж байтал...» гээд цааш юу болсныг бичээгүй байжээ. Харин ойр хавиар нь тахианы талхадсан мөр учрыг гэрчиллээ.

	Ингээд л элээ юу ч үгүй хоосон гэр өөдөө буцлаа. Ганц хоёр хонотол хүү нь ч насан өөд болов. Элээ бухимдан цухалдахдаа

	— Хүн болон дөрвөн хөлтөн бүхэн тахиа, түүний цурвагыг дайралдсан газраа идэж байх хэрэгтэй! гэсэн зар тарааж гэнэ. Энэ өдрөөс эхлэн элээ, тахианы дайсан болжээ. Хүн ч гэсэн тахиаг иддэг болсон учир тэр юм санжээ...

	 

	
БАР ИЛЖИГ ХОЁР 
(Зөвлөлтийн киргиз ардын үлгэр)

	Ганц илжигтэй ядуу өвгөн байж гэнэ. Илжиг нь тэнэг мөртөө маш нэрэлхүү юм байжээ. Нэгэн өдөр илжиг, барын арьс нөмрөөд уулын толгойд гараад учиргүй чанга хашхирч гэнэ. Өвгөн ч илжгээ танилгүй огт үзээгүй сонин амьтан байна гээд айж, хадны ард нуугдаад харж байтал гэнэт салхи гараад нөмөрсөн арьсыг нь хийсгээд унагачихжээ. Өвгөн өөрийнхөө муу илжигнээс айсандаа учиргүй уурсаж барьж аваад нэвширтэл зодоод тавьчихаж гэнэ. Илжиг эзэндээ гомдоод тэнэж явтал төгөл ойгоос гэнэт бар гарч ирээд дайрахаар завдсанаа огт үзээгүй тэр амьтнаас бас айдас нь хүрч

	— Чи ямар амьтан бэ? гэж асуужээ. Илжиг

	— Би Манхин баатар гэгч байна гэжээ.

	— Чи нээрээ баатар юм бол энэ ойд байгаа бүх гөрөөсийг хөөгөөд гаргачих. Би тэднээс барьж идье гэв. Тэгэхээр ойн гүнд ороод учиргүй хашхирсанд илжигний дууг огт сонсож үзээгүй амьтад айн сандарч ойгоос тал тал тийш зулбав. Харин модны ёроолд сахиж гэтсэн бар зугтсан амьтдаас барин авч их л хоолтой болжээ. Дараа өдөр бар илжгэндээ

	— Өнөөдөр чи сахь, Би үргээж өгье гэж гэнэ. Тэгээд бар үргээхээр явахад илжиг ойн захад хэвтэж гэнэ. Бараас айсан амьтад тал тал тийшээ зугтаахад илжигний хажуугаар ганц туулай л дэгдэж ирж. Илжиг босоод түүнийг элдсэн болов ч гүйцсэнгүй, бүр ойчдогийнхоо даваан дээр дороо л тарайгаад унаж. Тэгтэл нэг шаазгай үхсэн илжиг юм болов уу гэж бодоод зоон дээрээс нь тоншоод үзэж. Илжиг тэвчээд л хэвтээд байж гэнэ. Шаазгай бүр хүзүү нь дээр нь ирж суугаад тонших гэтэл илжиг ганц шүүрээд бариад авчээ. Яг энэ үед бар ч ирж явна гэнэ. Барыг дэргэдээ ирэхэд

	— Би ч олон долоон амьтад бариад ч яах вэ гэж бодлоо. Хэрэгцээ гарвал нисэж байгаа шувууг ч болсон бариад авч чадах юм чинь дээ гээд шаазгайгаа үзүүлсэнд бар гайхаж «би ч хүчтэй, хүчтэй гээд хэзээ л нисэж байгаа шувуу барьж байлаа даа. Энэ Манхин баатар ер нь надаас хүчтэй амьтан юм» гэж боджээ.

	Нэгэн өдөр бар, илжгэндээ

	— Хоёулаа тоглоё гэж гэнэ.

	— Яаж тоглох юм бэ? гэсэнд

	— Бие биеэ хөөж тоглоё гэжээ. Тэгээд бие биеэ хөөж тууцалдан явтал горхи тааралдаж гэнэ. Бар ганцхан харайгаад л гараад явчхаж. Харин илжиг барыг дуурайгаад харайгаадахсан чинь усанд уначхав. Бар эргэж ирээд

	— Чи юунд усанд шумбаа вэ? гэж асуусанд, илжиг толгойгоо сэгсэрч чихэндээ орсон хоёр жараахай унагаад

	— Чи ямар бодол саналгүй сайрхуу амьтан бэ? Чамд ер нь энэ шар эрээн арьснаас өөр юм алга. Чи зөвхөн өөрийнхөө төлөө биш, өрөөлийн төлөө санаа зовж яваач! Энэ горхи дээгүүр харайх гэтэл усанд энэ хоёр жараахай живж үхэх гэж байгаа харагдахаар нь аврах гэж би энэ усанд шунгалаа шүү дээ гэж нэрэлхэн хэлэхэд бар учрыг нь ойлгосонгүй, түүнээс улам ч сүрджээ. Тэгээд айхдаа ойд амьдрахаар илжигнээс зугтаж гэнэ. Барыг гүйж явтал хоёр чоно дайралджээ.

	— Бар аа, чи чинь юунаас ингэтлээ айж сандарч яваа юм бэ?

	— Манхин баатартай нөхөрлөсөн юм. Тэгтэл аймаар хүчтэй юм. Тэгээд л түүнээс айж зугтаж байна.

	— Манхин баатар гэдэг чинь хэн билээ?

	— Яагаа вэ, урт чихтэй, саарал зүстэй, адуутай адилхан амьтан даа.

	Өө тэр чинь илжиг байхгүй юу гэж чононууд дуу алдацгаагаад

	— За хамт явцгаая. Хаа байгааг нь зааж аль! Бид түүнийг чинь хэд тастаад өгье гэсэнд бар

	— Би явахгүй. Түүний заль мэхийг яана. Би айж байна. Барааг нь хараад л зугтана гэж халирсан боловч чононууд 

	— Чи айгаад биеэ барьж чадахгүй байгаа бол бид чамайг оосорлоод бариад явъя л даа. Чи бидэнд хаа байгааг нь зааж аль! гэв. Ингээд барыг хүзүүгээр нь оосорлон хөтөлж илжиг рүү явав. Илжиг тэднийг хараад айсан ч биеэ барьж Өө манай чононууд надад гурван бар авчирч өгөх ёстой. Хоёрыг нь авчирч өгсөн. Сүүлчийнх нь энэ үү? гэж хашхирсанд бар эд намайг хуурч» гэж бодоод хоёр чоныг алгадчихаад ухаан жолоогүй ой руу эргээд зугтаж гэнэ.

	 

	
ЗЭЭР ГӨРӨӨС 
(Зөвлөлтийн туркмен ардын үлгэр)

	 

	Хэсэг зээр хээр талд уулзаад махчин араатнаас амиа яаж хамгаалах тухай ярилцаж гэнэ. Хамгаас хашир нэгэн ооно — Бидний аюул бол бие биеэсээ саланги амьдардагт байна. Тийм болохоор нэг нь шимтэй ногоо ургасан газар олоход нөгөөдүүл нь мэдэхгүй байна. Бар дайрлаа гэхэд өөрөө л зугтана уу гэхээс өрөөл бусдадаа мэдэгдэж чадахгүй байна. Тэгэхээр хамт амьдаръя. Үүрэглэхээргүй итгэлтэй харуул эргэн тойрон гаргаж байя. Бар юм уу чонын архирах дууг харуул сонсоход л бид бүгдээр зугтаж амь гарч чадна шүү дээ гэж хэлсэнд нэг соёхой

	— Харуул маань тэгээд унтахгүй байх гэж үү? гэж асуув.

	— Бид ээлжээр харуулдъя гэсэн нөгөө хашир оонын үгийг дагаж бүгдээр сүрэглэн явж, шимт өвс идэж, цэнгэг ус ууж, аятай хэвтэр олж байхаар болж дээ. Тэгтэл тэдний энэ яриаг үнэг сонсож мэдээд «Яасан сайн юм бэ? Олон зээр нэг дор цуглах нь. Шөнө ч харуул нь унтаж таарна л даа. Бар, чоно урьд нь ганц нэгээр зээр хөөж тууж барьдаг бол одоо шууд л дөрөв таваар нь барьж болох нь байна. Түүнээс тэгвэл надад хувь оногдох нь лав» гэж баярлан боджээ. Ингээд чононд очиж

	— Ах минь, би зөөлөн хоолны бөөн олз оллоо. Ганцхан одоо л амжих хэрэгтэй гэсэнд өлөн чонын нүд сэргэж

	— Ямар олз вэ? Хаана байгаа юм? гэж яаран сандран асуув.

	— Би зааж өгье. Тэгэхдээ тохирох юм байна. Чи надад үмх чимх юм өгнө биз гэж үнэгийг лавлахад чоно

	— Тэгэлгүй яах вэ, өгнө өгнө гэжээ

	— Миний нүхний хавьд зээр цохролдож ногоо идэшлэж байгаа. Тэдгээр цатгалан зээр харуулдаа итгэж найдаад шөнө нойрсоно. Харуулын нь зүүрмэглэхийг анаж байгаад сэмхэн очоод хэд хэдээр нь барилъя.

	— Тэгье, үнэгдэй минь. Бушуухан явъя. Чи минь л тэр амттай зуушаа заагаад аль!

	Үнэг чоныг дагуулан явав. Харуй бүрий болох үест чоно зээр рүү гэтлээ. Тэгтэл харуул нь нэг нь ч үүрэглэхгүй, харин чонын гэтэх өчүүхэн анирыг андахгүй мэдээд. 

	— Хүүе босоорой! гэж хашхирав. Унтаж байсан бүх зээр сэрж нүд ирмэх зуур хулжин одов. Чоно үнэг хоёр хойноос нь мөрдлөө. Жаахан ойртоод очихоор л харуул нь мэдэж, хамаг зээрээ зугтуулаад ер гүйцэгдсэнгүй. Үнэг, чоно хоёр шөнөжингөө хөөцөлдөөд ганц ч зээр барьж чадсангүй гэнэ ээ.

	 

	
БААШ ИХТ БАЯН, ҮГЭЭГҮЙ ЯДУУ ХОЁР 
(Түрэг ардын үлгэр)

	 

	Урьд нэгэн өдөр цэцэн Бу Адам гэгч, шалгар биетэй ядуу хүнтэй таараад

	— Үгүй та чинь юу болоо вэ? Өвдөө юу? гэсэнд

	— Үгүй, үгүй. Би тэр харагдаж байгаа айлын зарц юм л даа. Манай баян эзэн даан ч харамч харуу юм. Хамаг ажлаа хийлгээд сохор зоос байтугай хоол унд ч өгдөггүй болохоор ядарсан нэг л муу амьтан явж байна даа гэж учирлажээ. Тэгэхээр нь Бу Адам тэр баян айлд очоод

	— Танай зарц чинь хөдөө өлбөрч үхэх гэж байх чинь юу вэ? гэж хэлсэнд баян гудиггүй царай гаргаж

	— Би яах вэ дээ. Ядуугаасаа болоод л тэр шүү дээ гэнэ.

	— Үгүй тэр чинь танай зарц шүү дээ түүнд сохор зоос ч байхгүй гэнэ.

	— Үгүй одоо яая гэх вэ дээ. Сохор зоос байхгүй байна аа гэдэг чинь ядуу болоод л тэр шүү дээ.

	— Тэгээд өлбөрч магадгүй нь байна шүү дээ.

	— Яая гэх вэ. Ядуу болоод л тэр гээд тэр баян ер тоосонгүй гэнэ. Тэгэхээр нь Бу Адам тэр баян өвгөнийг «сайн чадъя гэж бодоод

	— Хотод нэг гайхалтай сайн оточ ирж гэнэ ээ. Ямар ч өвчнийг дор нь анагааж байна гэнэ! гэж цуу тараажээ. Ингээд Бу Адам хотод очиж хувцсаа сольж танигдахааргүй болчхоод хүмүүс ирэхийг хүлээж сууж гэнэ. Мэдээж хэрэг нөгөө баян өвгөн дандаа биеэ чагнаж суудаг болохоор хамгийн түрүүнд л харайлгаж очиж дээ.

	— За хамгийн түрүүнд ирж байхыг бодоход та ч яггүй өвчтэй хүн юм шив дээ гэж Бу Адамыг өгүүлэхэд баян эм өгөх нь гэж бодоод

	— Тийм ээ, би яггүй өвчтэй хүн гэжээ.

	— Яггүй өвчнийг эмчлэх ч ердийн өвчнийг бодвол үнэтэй л байдаг юм даа.. За яах вэ та надад таван алтан зоос өгчих гэсэнд дор нь таван алтан зоос гаргаж өгчээ.

	— За таны юу чинь өвдөөд байдаг юм дээ?

	— За эрхэм оточ минь, яс минь л янгинаж өвдөөд байдаг юм даа. 

	— Энэ ч яах вэ өвчин биш ээ, хөгширснийх гэж Бу Адамын хэлэхэд

	— Миний бас өвдөг чичрээд байдаг юм гэж баян учирлав.

	— За тэр ч яах вэ. Бас л хөгширснийх гэсэнд баян унтууцан

	— Толгой минь байнга эргээд байдаг бас юуных вэ? гэж асуув.

	— Мэдээж хэрэг, хөгширснийх.

	— Бас ходоод минь өвдөөд хоол зохихдоо муу. Энэ юуных вэ? гэж баяныг уураа барьж ядан хашхирахад

	— Энүүхэнд эмч домч гээд байх юу байх вэ дээ. Мэдээжээр нас хөгширснийх гэв. Баян дуугаа нам болгож

	— За тэгвэл шөнөдөө миний нойр хүрэхээ байлаа. Яагаад тэр вэ? гэсэнд Бу Адам

	— Мөн л нас хөгширснийх шүү дээ гэв.

	— Чи ер нь хөгширснийх, хөгширснийх гээд л байх юм. Өөр үг мэддэггүй амьтан уу? гэж баян тэсэлгүй уурлан хашхирав. Бу Адам

	— Хүн гуай та их уурсаж байна шүү. Энэ чинь бас л хөгширснийх гэсэнд

	— Муу хар хараал идмэрш. Чи миний таван алтан зоосыг өгөөдөх! Би чамаар хэлүүлэлгүй хөгширснөө мэдэж байна гэж загнав. Бу Адам яаралгүй босож зэргэлдээх өрөөнөөсөө нөгөө ядуу зарцыг нь оруулж ирээд

	— Энэ хүн бас л танаар хэлүүлэлгүй ядуугаа мэдэж байгаа шүү дээ гээд баянаас авсан таван алтан зоосыг тэр зарцад өгөөд

	— Та хоёрын ялгаа нэг нь ядуу, нөгөө нь хөгшин хоёрт л байна шүү дээ гэж гэнэ ээ.

	 

	
НАР ХЭРХЭН БИЙ БОЛСОН БЭ? 
(Австралийн ардын үлгэр)

	Эрт урьд цагт нар байдаггүй, байнга сар мэлтийн, одод анивчиж байдаг байсан болохоор хүмүүс нар гэдгийг мэддэггүй байжээ. Тэр цагт хүмүүс оддыг үүлний цаана суудаг аварга хүмүүсийн нүд, сарыг тэр аварга хүмүүсийн эзнийх нь нүд гэж санадаг байжээ. Тэр үед хүмүүс бас зэр зэвсэг хэрэглэж мэддэггүй байсан болохоор араатан жигүүртэйд тэднээс айдаггүй байж. Гүн шугуйн алаг эрээн тоть, гол мөрний хар хун шувуу, бас урт сүүлт имж хүртэл үр зулзагаа дагуулан хүмүүсийн зэгс хулсан овоохойн дэргэдүүр айлгүй явдаг байж гэнэ. Ингэж л махчин чононоос эхлээд зэрлэг нохой хүртэл аюул гэдгийг мэддэггүй байжээ. Харин үе араатан амьтад хоорондоо зөндөө сөргөн маргалддаг байж. Нэг өдөр тогоруу, тохь тогоруу хоёр хээр зугаалахаар явж гэнэ. Тохь тогорууны хөл нь тогорууныхаас хоёр дахин урт болохоор зэрэгцээд явахад тогоруу алхааг нь гүйцэхгүй байв.

	— Ээ найз минь чи жаахан аяархан яваач дээ гэж хашхирав. Тохь тогоруу хэчнээн аяарлавч хэд алхахад л тогоруугаа хаячхаад байжээ. Тэгтэл тогоруу уурлаж хараан зүхээд нь тохь тогоруу тэсэлгүй эргэж ирээд тоншоод авчээ. Тогоруу ганц тоншуулаад л сандран зугтав. Тэгээд тохь тогорууны үүрт нь хүрч очоод нэг том өндгийг нь шүүрч аваад байдаг тэнхээгээрээ дээш нь шидэж гэнэ. Тэгтэл тэр өндөг тэр чигээрээ дээш хөөрч үүлэн дээр суудаг аварга хүмүүсийн овоолсон мөчир дээр унаж хагарч гэнэ. Хурц шар туяа татсан халуу гарган шатаад ойр хавийн амьтны нүд сохлом гэрэл цацрааж гэнэ. Тэнгэрийн аварга хүмүүсийн эзэн ч сэрж, тэр гэрэл гэгээнд газар дэлхийн үзэмж төгсийг гайхан харж

	— Юутай сайхан юм бэ? Дандаа ингэж гэрэлтүүлж байг! гэж хашхирчээ. Тэнгэрийн тэр түүдэг бүхэнд таалагдав. Өдөржингөө нөлтөж байснаа оройхон тийшээ улайрч, сүүлдээ үнс чандруу бүрхэн цогшиж эхлэв. Тэнгэрийн аварга хүмүүс

	— Энэ түүдгээ унтраачихвал яаж дараа нь асаах билээ? гэж сандрав. Тэгээд нэг цог авч бөөн хар үүлэнд боож манав. Газарт шөнө болж хүмүүс унтав. Сар, одыг толгой дараалан дуудан сэрээж, тэднээр шөнийн турш мөчир цуглуулан уулын чинээ овоолуулж дотор нь үүлэнд боосон нөгөөх цогоо хийж үзэж гэнэ. Үлээх тусам үүр цайх мэт улайн улайрснаа гэнэт дүрэлзэн асаж гэрэлтэв. Газар дэлхийн хүмүүс нойрноосоо сэрж

	— Тэнгэрт нар дахин мандлаа гэж баярлалдан ажил төрөлдөө орлоо. Энэ цагаас эхлэн тэнгэрийн тэдгээр ажилсаг аварга хүмүүс эзнийхээ зарлигийг дагаж шөнийн турш мөчир түүж, өглөө бүр түүдгээ асаадаг гэнэ ээ.. 

	Аварга том сар, шөнө бүр цогоо бөөн хар үүлэнд хучин манаж хонохдоо ер залхуурдаггүй гэнэ. Тэнгэрийн эзэн харин хүмүүсийг шөнөдөө тайван амраад өглөө ажилдаа явахаас нь өмнө үүрээр сэрээж бай гэж тахианд захижээ. Тахиа ч энэ цагаас хойш өглөө бүр дорно зүгээс үүр гэгээрэх үеэр далавчаа дэвэн

	— Го го гоо, хүмүүс сэрээрэй! Нар мандлаа шүү гэж хашхирдаг болсон юм гэнэ ээ. Ингэж л нар үүсэж, бүхэнд гэрэл гэгээ, илч дулаан, ажил амьдралыг авчирдаг болсон юм санжээ.

	 

	
ШӨНТГӨР УЛААН ҮНЭГ, ООДОН СҮҮЛТ ОГОТНОЙ ХОЁР 
(Зөвлөлтийн алтай нутгийн үлгэр)

	 

	Нэгэн тунгалаг горхины хөвөө, үхэр чулуудын дунд оготнойн гэр бүл эвтэй сайхан амьдран суудаг байжээ. Тэд өвс ногоо зулгааж чулуун дээр дэлгэн хатааж хөеө болгон хураадаг юм санжээ.

	Тэднээс арай дээрх нь зальт улаан үнэгнийх байдаг байжээ. Үнэг нэг өдөр ан хайвд гартал, чимээг нь сонсож үнэрийг нь авсан оготной гөлчгий нүхнээсээ толгойгоо цухуйлган

	— Үнэг ирлээ шүү! гэж бусдадаа шившрэв гэнэ. Оготнууд нүхэндээ гүйлдэн оров. Үнэг хий л хөегийг нь шиншлэн, өлссөндөө үнхээд зажилж үзсэн чинь хоолойг нь сэрвэгэнүүлж хахаан цацаав. «Өөдгүй муу гөлчгийгөөс л ганц боллоо. Гайгүй би танайхныг орвонгоор чинь идэхгүй бол юу болох бол оо!» гэж занаад нөгөөх гөлчгийн нүхэн дээр очоод

	— Энд ямар их ажилч хичээнгүй амьтад амьдардаг юм бэ? Энэ өвсийг хадсан юм шиг мөн ч тэгшхэн хяргасан байх чинь юу вэ? Бас сайхан хатааж шүү. Ямар ч сайхан хөеө вэ? Ёстой л хүн ч гэсэн энэ ажилч хичээнгүй амьтдаас өвс яаж бухалддагийг сурвал таарна. Би энэ ухаалаг ажилч амьтныг өрөөсөн нүдээрээ ч гэсэн харвал мөн аз заяа яа даа гэж гэнэ. Энэ магтаалыг сонссон гөлчгий сэтгэл нь хөөрөөд нүхэн дотроо тайван байж чадалгүй ийш тийш хөрвөн урван хэвтэв. Үнэг улам ялдамхнаар

	— Би энэ гайхам амьтныг үзэж чадахгүй юм болов уу? Уулзаж хуучилбал зүгээр сэн гэхийг дуулсан гөлчгий түвдсэнгүй нүхнээсээ хамраа цухуйлган харав. Үнэг

	— Хөөрхий, царайг нь ч харлаа л даа. Ямар хөөрхөн амьтан бэ? Одоо нуруун биеийг нь үзвэл болох нь тэр. Бусдын ярилцах нь зоо нурууг чинь харах царайнаасаа илүү гэлцэх юм гэхэд гөлчгий нүх рүүгээ толгойгоо шургуулж, зоо нуруугаа ил гаргав. Үнэг ганцхан үсэрч гөлчгийг шившрэх ч завдал өгөлгүй үнхээд гаврууддаа аваачиж өгөхөөр нүх рүүгээ гүйлээ.

	— Ээ аав ээж минь...гэж гөлчгий уйлан чарлаж явав. Энэ үед тэдний дээгүүр нисэж явсан шаазгай гөлчгийн үгийг сонсоод

	— Өөрөө үнэгний аманд өнхөрч орчхоод одоо юунд уйлсан юм бэ? гэв.

	— Би уйлалгүй яах вэ дээ. Аав ээж хоёр минь намайг хэзээ ч гэсэн биднээс бүү холдоорой. Хэрвээ ийш тийшээ явбал биднийгээ цуг авч явж бай гэдэг байсан юм. Тэгтэл хөгшдөө гэртээ орхичхоод явж байгааг аав ээж минь мэдвэл ч намайг өршөөхгүй, насан турш гомдоно доо гэв. Үнэг энэ үгийг сонсоод гөлчгийг зуусан чигтээ

	— Тэд чинь тэгээд хаа байна? Чи авчирч чадах уу? гэж асуухад

	— Энүүхэн чулуудын тэнд байгаа. Дуудвал хүрээд ирнэ л дээ гэв.

	— За тэгвэл чи тэднийгээ түргэхэн шиг дуудаадах! гэж амаа ангалзуулан ярьж байж гөлчгийгөө алдчихав. Гөлчгий санд мэнд зугтан хоёр чулууны хоорондуур шургатал үнэг сүүлдээд авч. Үнэг байдаг тэнхээгээрээ чангаавч гөлчгий цааш яргаад дийлж гаргаж чадсангүй. Тэгтэл гөлчгийн сүүл нь тасраад үнэг араадаа онхолдон унав. Арай ядан бостол хэтэрхий чангаасандаа болоод үнэгний хошуу нь сунаж шөнтийчихсөн байна гэнэ. Ингээд үнэг шөнтгөр хошуутай, үхэр огдой оодон сүүлтэй болсон юм санжээ.

	 

	
АРСЛАН, ЦӨӨВӨР ХОЁР 
(Нигер улсын хаус ардын үлгэр)

	 

	Хээр цөлийн хүчирхэг арслан, цөөвөр чонотой найзалж гэнэ. Тэд бие биеийндээ зочлон бөөр бөөрөө нийлүүлэн, хол ойрын сониныг хуучлан суудаг байжээ. Ер нь чонын ухаан хөлдөө байдаг гэдэг үнэн шүү. Тэр хавьд цөөврийн хөл хүрээгүй газар ч үгүй, юу л болно вэ, цөөвөр л хамгаас урьтаж мэдэж, бүхэнд зарласан байдаг байжээ. Нэг удаа арслан, цөөвөрт

	— Чи юм болгоныг мэдэж, бүхэнд зааж зөвлөж байх юм. Тэгээд ч чамайг энэ хээр цөлийн ганц ухаантан гэж би үзэж байна. Чи ер нь надад тэр мэргэн цэцэн үгээ заагаад өгөөч! гэж гуйж гэнэ.

	— Арслан гуай минь, та энэ хээр цөлийн эзэн билээ. Та юу л хүсэв тэр бүхэн таны тааллаар болох ёстой. Тэгэхээр би тандаа юу зөвлөх билээ дээ. Гэхдээ найз минь болохоор ганц зүйл хэлье. Та аймшигтай юм гэдгийг ер үзээгүй. Ямар ч бяр чадалтай байлаа гэсэн айх юм ганц л бий. Түүнээс л банжиж яваарай гэж хэлэв.

	— Юу гэнэ ээ? Би тэгээд юунаас айх болж байна аа? гэж арсланг асуухад

	— Эзэн минь, хүнээс л айж яваарай гэв. Энэ үгийг сонсоод арслангийн уур нь шатаж нүд нь улаанаар эргэлдэн

	— Тэр хүн гэдэг чинь юу юм бэ? Би яагаад түүнээс айх болж байна? Одоохон түүнийг олж аваад ир! Би үзье гэж архирав.

	— Эзэн минь ухаантны үгийг сонсож ойлгох хэрэгтэй юм шүү. Хэрвээ та хүсэж байгаа бол таны таалал мэдтүгэй гэв. Арслан албат нараа дуудан ирүүлж

	— Дэлт цоохор чи хаа байна, наашаа гараад ир! гэв.

	— Би энд байна аа, таны эцгийн чинь үеийн боол билээ. Эрхэм их эзэн таны төлөө зүтгэхэд бэлэн! гэсээр дэлт чоно гарч ирэв.

	— За чи яваад хүнийг олоод ир! Чамаас өөр хэн чадах вэ? Дууг чинь сонссон болгон дагжин чичирдэг шүү дээ. Чиний шүдээ арзайлган дайрах чинь бүхэл бүтэн сүрэг араатан довтлохоос ч аймшигтай санагддаг биз гэж арсланг хэлэхэд эзэнтэн минь намайг энэ ажилдаа бүү явуулаач. Түүний оронд толгойг минь тастаж хая! Хүнийг олно гэдэг чинь үхэл рүүгээ өөрөө гүйж очно гэсэн үг шүү дээ. Энэ үгийг би хэлж байгаа боловч энэ хавийн бүх араатан амьтад мөн л тэгж хэлнэ дээ гэж дэлт чоно өчив. Арслан түр түдсэнээ

	— Миний зоригт сармагчин хаа байна вэ? гэсэнд сармагчин өмнө нь ирж өвдөг сөгдөн амрыг нь айлтгавал

	— Би хүн гэдэг амьтныг үзэхийг хүсэж байна. Чи явж олж ир! Чамаас зоригтон хэн байх вэ? Энэ бол чамд юу ч биш гэв.

	— Эзэнтэн минь намайг яавал яа! Би тэр хүн гэдгийг олж авчирч яасан ч чадахгүй гэж үг сөрөв.

	— Догшин ирвэс чи хаа байна? гэсэнд

	— Би энд байна аа гэсээр ирвэс гарч ирэв гэнэ.

	— Чи хамгаас хурдан, хамгаас шалмаг, Чамд хавирсан бүхэн харьдаггүй гэлцдэг шүү дээ. Тэгэхээр чи явж хүнийг, олж ир! гэв.

	— Эзэнтэн минь, намайг хүн рүү явуулахын хэрэггүй. Зүгээр л өөрийн гараар алчих! гэв. Тэгэхээр нь арслан

	— Энэ хээр цөлийн цэцэн миний найз цөөвөр! гэж дуудав. Цөөврийг гарч ирэхэд

	— Чи надтай хамт явж хүнийг зааж өгнө дөө. Би хүн гэдгийг чинь өөрийн биеэр үзье гэсэнд цөөвөр

	— За би тантай хамт явъя. Харин муу юм болбол надаас боллоо гэж бүү зэмлээрэй! гэж өгүүлэв.

	Тэгээд хөдөө үхрээ хариулж явсан залууг чиглэн одов. Тэр залуу шийдэм мөрөвчлөөд, бас гартаа суран хуйвтай шилбүүр барьж үхрээ бэлчээж явж гэнэ. Цөөвөр

	— Эзэн минь хүн гэдэг чинь тэр дээ гэж заахад арслан

	— Хаана байна? гэжээ.

	— Тэр үхэр сүргийн түрүүнд явж байгаа амьтныг хүн гэдэг юм. Би одоо үүнээс ойртож чадахгүй, айж байна гэв. Арслан ухасхийн малчин залуугийн замыг тосож очив. Тэр залуу огт айсангүй ойртоод ирэхээр нь шийдмээрээ ганц намалдаг дундуур нь байлгаад автал арслан гулдайн унах нь тэр. Тэгээд үхрээ туусаар одоход нь айж сандарсан цөөвөр тарайн унасан арслангийн дэргэд хүрч очив. Чихэнд нь — Эзэнтэн минь хүнийг үзэв үү? Би үнэн хэлсэн байгаа биз? гэж шивгэнэхэд

	— Одоо нэгэнт болсон гамшгийг яая гэх вэ? Харин эндээс бушуухан холдъё үүнээс муу юм ч болж магадгүй гэж гэнэ. Арслан арай чамай гуйвчин туйвчин босож

	— Цөөвөр чи үнэхээр цэцэн юм. Хүнээс илүү хүчтэн гэж алгаа. Одоо эндээс бушуухан шүү л холдъё гэсээр зугтаж гэнэ. Энэ цагаас хойш арслан хүний тухай санахтайгаа зэрэг л архирах болж гэнэ. Энэ үед нь л цөөвөр түүний нүдэнд харагдахгүй байхыг хичээдэг болсон гэнэ ээ.

	 

	
ЖИРХ ЯАГААД ХАР СУДАЛТАЙ БОЛСОН БЭ? 
(Зөвлөлтийн чукча ардын үлгэр)

	Модны навч мөчир цуглуулж хэвтэр засаад ичсэн баавгай гадаа болж байгаа цасан шуурга, салхийг ажрахгүй бөх гэгчээр унтжээ. Хаврын урь орж цас ханзран гол горхи шоржигнон урссан нэгэн өдөр өнөөх баавгай сэрж ичээнээсээ гарч гэнэ. Модны хожуул сандайлаад савраараа нүдээ нухлан «хавар болж дээ. Одоо идэх юм байхгүй яая даа. Өвөлжингөө юу ч идээгүй, мөн ч их өлсөж байна даа» гэж бодоод идэх юм хайж ой руу оров. Цастай байхад самар жимс байх биш, ямар юмных нь бэлэн зэлэн хоол олдох билээ дээ.

	Өлсгөлөн Баавгай гуйвчсаар нэг том хожуулын хажууд очвол дотор нь ямар нэг юм торжигнох шиг болжээ. Тэгэхээр нь хожуулыг байдаг тэнхээгээрээ алгадсан боловч унагааж чадсангүй. Бүр арга ядраад

	— Энд ямар амьтан байна вэ? гараад ир! гэж хүрхрэв. Хожуулын дороос шар үстэй жижигхэн амьтан гарч ирсэн нь жирх байжээ. Тэр мөн л ичээндээ өвөлжин хэвтээд баавгайн балбалаар цочиж сэрсэн байжээ. Жирх аймаар том баавгай байхыг хараад 

	— Баавгай та яагаад ийм ууртай байгаа юм бэ? гэж асуув

	— Өлсөж үхэх гэж байна. Энэ өвлийн турш юу ч идээгүй. Чамд идчихмээр юм юу байна? гэсэнд

	— Одоохон би идэх юм аваад ирье гээд буцаж орсноо, тэртээ намраас эхлэн цуглуулж хураасан амттай самраа авчирч

	— Баавгайдай ах минь сайн ид, цадталаа ид! гэж өгөв. Баавгай идэж цадаад

	— Гялайлаа, гялайлаа. Чи өчүүхэн биетэй байтлаа тун сүрхий амьтан юм даа гээд жирхийн ар нурууг ахин илэв гэнэ. Баавгайн саврын хумс зоо нурууг нь улаан болтол урсан боловч жирх айгаад юу ч хэлэлгүй тэсээд л суугаад байжээ. Ингээд жирх тууш таван хар судалтай болсон юм санжээ.

	 

	
ХУДАЛ ХЭЛЖ ҮЗЭЭГҮЙ ХҮН 
(Баруун африкийн негр ардын үлгэр) 

	Эрт цагт Мамад гэдэг нэгэн цэцэн хүн байж гэнэ. Тэр ердөө худлаа хэлж үзээгүй юм санж. Түүний үнэнч шударга гүндүүгүйг нь нутгийнхан нь барахгүй алс харь холын орны хүмүүс ч мэддэг байв. Мамадыг нутгийнх нь ноён дуудуулж гэртээ авчирчээ.

	— Мамад чи ердөө худал хэлж үзээгүй хүн гэл үү?

	— За тийм ээ, би худал хэлж чаддаггүй.

	— Чи хэзээ ч худал хэлэхгүй байж чадах юм уу?

	— Тийм ээ, би үүндээ итгэдэг

	— За чи дандаа үнэнийг ярьж яв. Гэхдээ болгоомжил. Худлаа хэлнээ гэдэг бол заль мэх учраас үнэнийг бодвол хүний хэл ярианд хялбархан шингэдэг юм гэжээ.

	Хэдэн өдөр өнгөрсний хойно нөгөө ноён дахин Мамадыг дуудав. Очиход нь ноён мориныхоо дэлээс бариад дөрөөвчлөн, авд мордохоор завдаж байжээ. Ноён Мамадыг хараад

	— Чи уулын дээр байгаа манай зусланд очоод үд дундад очно. Зоог бэлтгэ! гэж хатагтайд хэл хүргэ. Чи тэнд бидэнтэй хооллоно биз гэжээ. Мамад, ноёныг хүндэтгэн ёслоод зуслан руу нь явлаа. Ноён араас нь харж инээд алдан цугласан олонд хандаж

	— Би анд явахгүй. Энэ худал хэлдэггүй хүн манай хатагтайд одоо очиж худал хэлнэ. Мамадыг гайгүй сайн чадлаа даа гэж гэнэ.

	Мамад, ноёны хатагтайд нь очоод

	— Хатагтай та юм бэлдэхийн хэрэггүй ч байж мэднэ. Эсвэл их зоог бэлдэх хэрэгтэй ч байж мэднэ. Ноён энд үд дундын үест ирж ч мэднэ, ирэхгүй ч байж мэднэ! гэж хэлжээ.

	— Тэгээд тэр чинь ирэх юм уу, үгүй юм уу? чи хэлээд аль! гэж хэнтэг хатагтай уурсахад

	— Тэр надтай ярьж байхдаа баруун хөлөөрөө газар гишгэж байсан, дөрөөлсөн эсэхийг би мэдэхгүй. Бас дөрөөвчилсөн зүүн хөлөө газар буулгасан эсэхийг би мэдэхгүй гэж хэлээд яваад өгчээ. Маргааш нь ноён зусландаа ирээд

	— Хэзээ ч худал хэлж үзээгүй Мамад өчигдөр намайг ирнэ гэж худлаа хэлээ биз гэж асуусанд хатагтай нь Мамадын хэлснийг ноёндоо хэлэв.

	Тэгэхэд ноён цэцэн хүн гэдэг үнэхээр хэзээ ч худал хэлдэггүй, зөвхөн өөрийн нүдээр харснаа ярьдаг юм байна гэдэгт итгэж гэнэ ээ.

	 

	
БААВГАЙ ҮНЭГ ХОЁР 
(Зөвлөлтийн гүрж ардын үлгэр)

	Ганц охинтой нэгэн тариачин хэдэн хоньтой байж гэнэ. Өөрөө хонио, охин нь хургаа хариулдаг юм гэнэ. Нэг удаа охин хээрийн бэлчээрт хургаа хөөж гартал үдийн наранд тээрээд явж өгсөнгүйд аргаа бараад уйлж суув. Тэгтэл үнэг ирээд

	— За охин минь юундаа уйлаа вэ? гэж асуув. Охин хургаа хөөж хүчрэхгүй байгаагаа учирлан ярив.

	— Чи яах вэ над нэг хурга өгвөл би бүгдийг бэлчээрт гаргаад өгье л дээ гэхэд нь нэг хурга өгчээ. Үнэг хургыг авч модноос уячхаад тээрсэн хургануудын голд үсрэн ороод сүүлээ учир зүггүй шарвалзуулсанд тал тал тийшээ үргэн давхиж гэнэ. Ингээд үнэг уяатай хургаа авч хөл нь газар хүрэхгүй шахам баяр хөөр дүүрэн гэртээ харьжээ. Тэр хургаа их л хайрлаж өдөр бүр нялх ногоо зулгаан өгч, бас жижигхэн пин барьжээ. Өөрөө орой болгон хургатайгаа эрхлэн наадаж хөгжөөн зугаатай суудаг болжээ. Тэгтэл баавгай үнэгний гэрт хурга байгааг мэдээд барьж идэх арга сүвэгчилж гэнэ.

	Үнэг гадагш гараад буцаж ирэхдээ хаалганы завсраар хөлөө үзүүлж

	 

	Шимт ногоо авчирлаа

	Шингэн сүү авчирлаа

	Үнэг ээж нь байна

	Үүдээ нээ, хургахан минь! 

	 

	гэхэд хурга хаалгаа нээж өгдгийг санав. Тэгээд үнэгийг гадагш гарсан хойгуур баавгай хурганы пингийн үүдэнд очиж

	 

	Шимт ногоо авчирлаа

	Шингэн сүү авчирлаа

	Үнэг ээж нь байна

	Үүдээ нээ, хургахан минь!

	 

	гэж баргил бүдүүн хоолойгоор бархирсанд хурга

	— Аль вэ хөлөө үзүүл! гэжээ. Баавгайн сагсгар үстэй, парлигар том сарвууг харсан хурга

	— Манай ээжийн хөл бол жижигхэн, хөөрхөн. Чиний хөл том, аймаар муухай байна гээд хаалга тайлсангүй. Баавгай хургыг хуурч чадаагүйдээ өширхөж

	— Чамайг заавал иднэ дээ! гэж занан явтал ойн чөлөөнд хэсэг малчид түүдэг асаан дулаацаж байхыг хараад дэргэд нь үсрэн очвол хүмүүс айн зугтав. Баавгай түүдэг галд хөлийнхөө сагсгар үсийг хуйхлаад, дахин хурганы пингийн үүдэнд ирж

	 

	Шимт ногоо авчирлаа

	Шингэн сүү авчирлаа

	Үнэг ээж нь байна

	Үүдээ нээ, хургахан минь!

	 

	гэж хоолойгоо нарийсган хэлээд хөлөө үзүүлсэнд хурга хууртаж хаалгаа тайлав. Баавгай оронгуутаа хургыг барьж идсэнгүй. «Юу ч гэсэн идэх ямар нэг шалтаг гаргая» гэж бодоод годройтон байснаа зогьсуулан

	— Чи яасан бүдүүлэг амьтан бэ? Яаж байгаа чинь энэ вэ? Яагаад намайг зогьсуулав? гэхэд хурга

	— Би яагаа ч үгүй шүү дээ! гэв

	— Дуугүй бай. Би тэгвэл чамайг иднэ дээ гэж баавгайг зориуд уурлан хэлэхэд

	— Надад битгий халд. Надад буруу байхгүй гэж хашхирав. Баавгай дахиад л годройтсоноо зогьсуулан

	— За чи яагаа ч үгүй гэж хэлэх үү? гэв.

	— Би яаж вэ? яагаа ч үгүй шүү дээ

	— Тийм бий, чамайг иднэ дээ!

	— Надад битгий халд. Надад буруу байхгүй!

	Баавгай хургыг хөөж бариад идэж гарав. Гэвч бас үнэгнээс айгаад хагасыг нь орхиод, пингээс гартал яг үнэгтэй халз тулгарчээ. Үнэг харангуутаа учрыг мэдэв. Баавгай

	— Үнэгдэй хүү минь, танай хурга уур хүргээд тун болсонгүй, ядаад бариад идчихлээ. Чамд хагасыг нь тавилаа гэхэд Үнэг зальжин

	— Гялайлаа даа, баавгайдай ах минь. Та намайг хонины мах иддэггүйг мэднэ шүү дээ. Та тэр үлдээснээ ид л дээ. Харин би тарган тугалын мах идмээр байна. Энүүхэнтэйн айлын хашаанд тугал байна. Би танд заагаад өгье. Өдийд эзэн нь унтсан байгаа. Биднийг хэн ч мэдэхгүй. Хоёул тугалын мах амсъя гэсэнд баавгай баярлан

	— Тэгье, очъё гэв. Хоёул айлын хашаа давж тугалаас тарганы нь шилж идтэл баавгай

	— Хоёулаа дуу аялах юм биш үү? гэж гэнэ. Үнэг

	— Тэгье, харин миний муу хоолой хатаад нэг л гарч өгөх биш. Таны хоолой мөн догь доо, та эхэлнэ байгаа гэхэд баавгай тэнхээ мэдэн бархирав. Энэ чимээгээр унтаж байсан хүмүүс цочин сэрж хашаа руугаа өнгийтөл зальт үнэг хаалган доогуур ухсан нүхээрээ шурган год харайн зугтлаа. Баавгай баригдаж балбуулж нанчуулж амьтай голтой л юм салжээ. Тэгээд үнэгэнд үхтлээ уурсан хариугаа авахаар өдөр шөнөгүй эрж гэнэ. Нэг өдөр үнэгийг бутан дунд сууж байхыг хараад дэргэд нь очтол жишим ч үгүй цааш явжээ.

	— Үнэг чи хүлээ гэм! гэж хашхирсанд

	— Ээ ах минь би сонсох нь ч сонсож байна л даа. Таны дээл чинь шар улаан өнгөтэй болсон болохоор нэг л сайн танихгүй байна шүү гэсээр өргөст бутан дотуур сүүлээ шарвасаар цаашлав.. Баавгай гүйцэх гэж өргөст бутан дундуур зүтгэж биеэ ураад уурсандаа хүрхрэн турхиран үнэгийг элдлээ. Үнэг гүйцэгдэхийнхээ алдад өтгөн өргөст бутан дотор ороод

	— Чи намайг яах ч үгүй гэж ам өгвөл шархалсан биеийг чинь би сувилъя гэв.

	— Чи яаж сувилах юм бэ?

	— Наадахыг чинь сувилж эдгээх тун амархан. Чононд уруулсан хонио малчин хүн яаж сувилдгийг чи үзээгүй юү? Чи яваад анжисны хошуу төмөр олоод ир! Би улайсгаад чиний шархыг хайръя. Дороо л зүв зүгээр болно гэв. Баавгай анжисны хошуу олж ирэхэд үнэг гал дээр улайсгав.

	Тэгээд малчдыг дуудаж

	— Би баавгайдай ахынхаа шархыг хайрч эдгээх гэсэн юм. Та нар туслаач гэж тэднээр баавгайг хүлүүлж гэнэ.

	Үнэг улайсгасан төмрөөр баавгайг бархируулан хажуу бөөрийг нь хайраад хүлээсийг тайлж

	— За би одоо араг олоод ирье. Дотор нь өвс, өд хийгээд чамайг суулгана. Тэгвэл үс чинь дороо ургана! гэж хэлээд, том араг авчирч баавгайг суулгаад сайн гэгч нь баглаж гэнэ. Тэгээд уулын руу өнхрүүлчхээд

	 

	Уурт хар уулын руу талийлаа

	Урт сүүлт, ухаант би дөнгөлөө 

	 

	гэж дуулсаар хоцорч гэнэ.

	 

	
САР, ХЭРЭЭ ХОЁР 
(Зөвлөлтийн чуваш ардын үлгэр)

	 

	Эрт дээр цагт дусал ус ч олддоггүй, ан амьтан цангаж их л зовж зүдэрдэг байж гэнэ. Зөвхөн бороо орохыг хүлээн, борооны усаар цангаагаа гаргадаг байжээ. Хэрэв бороо орохгүй бол олон амьтад харангаддаг байж дээ. Амьтад газар ухавч ус гардаггүй, ундарга нь олдохгүй байж. Нэг удаа сар шувуу махир хошуугаараа долоон өдөр, долоон шөнө амралтгүй газар ухаж, найм дахь хоног дээрээ ус олов. Тэр ус нь тунгалаг, тэгээд газрын гүнээс гарсан болохоор ёстой л тогорууны нүд шиг харагдаж байж гэнэ. Сар баярлан, уснаас ханатлаа уугаад биеэ угааж цэвэрлээд ан амьтанд ус олсноо дуулгахаар нисэж гэнэ. Энэ хойгуур нь хэрээ түүний гаргасан худгийг мэдээд уснаас нь ууж, хошуу далавчаа шавар шавхайдаж халтардаад хүмүүс рүү гуаглан очиж 

	— Би ус ухаж гаргалаа! гэж бархирчээ. Хүмүүс баярлалдан

	— Яасан ач тустай шувуу вэ? Чамд гай тотгор бүү тохиолдог гэж магтаал ерөөл хайрлажээ.

	Ингээд хэрээг явсны дараахан шавар шавхайгаа цэвэрлэчихсэн нөгөө сар нисэн ирж

	— Би долоон өдөр, долоон шөнө нүд анилгүй ажиллаад ус олсон. Та нар очиж үзэцгээ! гэсэнд хүмүүс итгэсэнгүй.

	— Чи юу гэж худлаа чалчиж байгаа юм бэ? Ямар чи ус олсон юм уу? Хэрээ олсон шүү. Тэр дөнгөж сая ирээд бидэнд хэлээд явсан. Чи бусдын хийсэн юмыг өөрөө хийсэн гэхээсээ яасан ичдэггүй юм бэ? Чи энэ гүжир гүтгэлгийнхээ хариуд олсон уснаас хэзээ ч бүү амсаарай! Хуучнаараа хур борооны усаар ундаал, муу хар худалч минь гэж загнажээ. Сар өөрөө ухсанаа үнэмшүүлэх гэж хэчнээн оролдовч хэн ч үнэмшсэнгүй. Үүнээс хойш сар булгийн ундармал уснаас уудаггүй, бороо орохыг хүлээн явдаг болж гэнэ. Бороо хур ховор бол сар үргэлж «ус ууя, ус ууя» гэж дуугардаг. Түүний нь сонссон хэрээ бүх чадлаараа «хэ-рэг-гүй, хэ-рэг-гүй» гэж гуагладаг болсон гэлцдэг юм санжээ.

	 

	
ГУРВАН ҮР 
(Зөвлөлтийн литва ардын үлгэр)

	 

	Юргис гэдэг хархүү байжээ. Тэр нэгэн баян айлд бүтэн жил зарцлагдаж ажиллах болжээ. Гэрийн эзэн

	— Ажлын хөлсөнд юу авах вэ? гэхэд

	— Жилийн хугацаанд чихэндээ орсон болгоныг авъя гэж гэнэ.

	Тэгээд жил ч болж. Энэ хооронд Юргисын чихэнд ердөө л гуравхан үр орсон байжээ. Нэг нь хар тариа, нөгөө нь буудай, гуравдах нь арвай ачиж байхад орсон юм байжээ. Тэгээд Юргис тэр гурван үрээ алчуурт боож аваад явжээ. Өдөржин яваад үдэш нэг айлд хоноглох болж. Гурван үрээ боодолтой тэр чигээр нь гэрийн эзэнд

	— Үүнийг та өнөө шөнө хадгалж байгаад өглөө өгөөрэй. Миний бүтэн жилийн ажлын хөлс юм шүү гээд өгчээ. Гэрийн эзэн түүний нь аваад жилийнхээ хөлсөнд ийм жижигхэн юу авдаг байна аа гэж үзмээр санагдаж гэнэ. Юргисээс нууж гадаа гараад боодлыг нь задалбал гуравхан ширхэг үр гараад ойчоод өгчээ. Түүний нь нэг тахиа ирээд идчихэж.

	Юргис өглөө босоод явах болохдоо нөгөө боодолтой юмаа нэхэж гэнэ. Гэрийн эзэн

	— Та намайг өршөөгөөрэй. Би сонирхоод өчигдөр орой задлаадахсан чинь гурван үр газар үсрээд ойчиход манай нэг тахиа идчихсэн гэв. Юргис

	— Яаж болох вэ дээ. Тэр чинь миний бүтэн жилийн ажлын хөлс юм шүү. Түүний минь ямар тахиа идчихээ вэ? Тэр тахиагаа л надад өг! гэж гэнэ. Гэрийн эзэн яах ч аргагүйдэж, тэр тахиагаа өгч дээ. Юргис тахиа сугавчлаад л цааш гарч өгч гэнэ. Орой нь бас нэг айлд хонохдоо тахиагаа захиж өгчээ. Гэрийн эзэн тахиаг нь аваад

	— Энэ тахианд арвай өгөөрэй. Харин шөнө хажууд нь сахиарай гэж галуундаа захиж гэнэ.

	Юргис өглөө явах болж тахиагаа нэхсэнд гэрийн эзэн өгөх гэтэл тахианых нь өд сөдийг сугачаад хаячихсан байжээ. Гэрийн эзэн уучлал гуйхад

	— Яаж болох вэ? Тэр чинь миний бүтэн жилийн ажлын хөлс юм шүү дээ. Тэр галуугаа л оронд нь өг! гэхэд юм ч хэлсэнгүй галуугаа өгөөд явуулжээ.

	Галуу сугавчилсан Юргис орой нь бас нэг айлд хоноглох болж

	— Галууг минь байранд оруулаарай! гэхэд гэрийн эзэн

	— Манайд байр байхгүй яадаг билээ? Хурганы хашаанд оруулчихъя. Хургандаа бид аяар өвс өгнө. Тэгэхээр өвсөөр ч хооллоно биз гэжээ.

	Юргис өглөө нь явах болж хурганы хашаанд очвол галуу нь үхчихсэн байна гэнэ.

	— Энэ чинь миний бүтэн жилийн ажлын хөлс юм шүү дээ.

	Та одоо галууны минь оронд энэ хургаа өг өө! гэж уурлахад нь хургаа өгөв. Энэ хурга түүнд аз жаргал өгсөн гэнэ. Юу гэвэл Юргис хургаа оосорлоод хөтөлж явж гэнэ. Тэгтэл энэ үед тэр айлын охид гол дээр юм угааж байсан юм санжээ. Хайртай хургаа танихгүй хүн хөтлөөд явж байхыг нь хараад гүйж очоод «хайран сайхан хурга минь үс нь хэчнээн сайхан аржгар гээч» гэж хургандаа дөнгөж хүртэл гар нь хургатай наалдчихаж гэнэ. Тэгээд арга буюу хургаа дагаад л яваад байж. Тэгтэл ээж нь тэднийг хараад хойноос нь гүйж ирж гэнэ. Гүйцэж ирээд нэг охиныхоо зоо нуруу руу нь

	— Яаж яваа чинь энэ вэ? гээд алгадаад автал ээжийнх нь гар бас л наалдчихаж гэнэ. Тэгээд хөтлөгдөөд л явж гэнэ дээ. Тэгтэл гэрийн эзэн хараад бас л гайхсаар араас нь хөөж

	— Хар тэнэгүүд минь яаж явна аа, буцацгаагаач! гэж хашхирав. Үгэндээ орохгүй болохоор нь гүйж ирээд авгайнхаа араас бариад автал бас л наалдчихаж гэнэ. Тэд цөм хөтлөгдөөд л явж гарч дээ. Тэдэнтэй нэг наймаачин тааралдаад ямар нэг наймаа хийхийг хүсэж, нөгөө гэрийн эзний дээлээс таттал мөн л наалдчихжээ. Тэгээд цөм цааш явж байтал нэг цыган дайралдав. Тэр цыган

	— Энэ хөөрхөн хургыг яах гэж байгаа юм бэ? гэж хөөрхийлөөд хургыг илэх гэтэл наалдчихав. Тэгээд яаж ч чадалгүй түүнд хөтлөгдөөд л явж.

	Юргисын араас хурга, хурганы араас охид, охидын араас ээж нь, ээжийнх нь араас аав нь аавынх нь араас шуудайтай бараагаа үүрсэн наймаачин, бас араас нь мухлаг тэрэгтэй цыган ийм цувралдсан баахан улс л явж байж дээ. Тэд явсаар нэг хотод орж очиж гэнэ. Хотын хүмүүс тэднийг гайхан сонирхож яваад бас хэд хэд нь наалдчихжээ.

	Тэр хотын ноёныд нэг охин байдаг байжээ. Тэр охин ер инээж үзээгүй, цаг ямагт л уйтгарлаж суудаг юм санжээ. Түүнийг хэн ч инээлгэж чаддаггүй байж л дээ. Ноён эцэг нь «охиноо инээлгэсэн хүнд эрх дархынхаа тэн хагасыг өгөөд, бас охинтойгоо суулгана» гэсэн зар тараажээ. Яг энэ үеэр Юргис холбоотой хүмүүстэйгээ ноёны гадаа иржээ. Нөгөө хэлхээтэй улс хоорондоо чихцэлдэж, хургыг дагаж явах нь үнэхээр инээдэмтэй байжээ. Ноёны охин тэднийг цонхоороо хараад инээд алдчихаж гэнэ. Ноёныхон, охиныг инээхэд баярлалдан гүйн гарчээ. Ноён ч нөгөө улсыг хараад элгээ хөштөл инээж гэнэ. Тэгээд ноён, Юргисыг дууджээ. Юргис уулзаж, учрыг мэдэж буцаж ирээд «хурга салга» гэхэд нөгөө хүмүүсийн холбоо тавигдаж гэнэ ээ. Харин Юргис хүү ноёны эрх дархын хагасыг эдэлж, охинтой нь сууж амар сайхан жаргаж гэнэ ээ.

	 

	
ХАМГИЙН ҮНЭТ ХӨРӨНГӨ 
(Түрэг ардын үлгэр)

	Нэгэн хархүү өв хөрөнгөгүй, хоосон ядуу хувь тавиландаа их л гомдон бусдад ярьдаг байжээ.

	Тэгтэл нэг өвгөн тэр хархүүд

	— Юундаа чи гомддог юм бэ? Чамд тун их хөрөнгө байна шүү дээ гэж хэлж гэнэ. Хархүү өвгөний үгийн учрыг олж ядан

	— Хаа байна, тэр хөрөнгө чинь? гэж гайхав.

	— Яагаа вэ, наад нүд чинь! чи өрөөсөн нүдээ зарчих. Оронд нь юу авах вэ? гэж асуужээ.

	— Үгүй, нүдээ хэчнээн ч мөнгө, ямар ч үнэ цайтай эдээр зарахгүй гэсэнд өвгөн

	— Сайн байна. Тэгвэл наад гараа зарчих. Би чамайг алтаар өвч хувцаслая гэв. 

	— Үгүй ээ, уулын чинээ алт өгье ч гэсэн би гараа өгөхгүй гэж хархүүг хэлэхэд

	— Тэгвэл одоо чи өөрийгөө ямар их баян болохыг мэдэж аваа биз дээ. Хүний хамгийн их өв хөрөнгө бол хүч тэнхээ, эрүүл саруул бие юм гэдэгт бат итгэ. Түүнийгээ юугаар ч худалдаж болохгүй гэж тэр өвгөн сургаж гэнэ ээ. 

	 

	
ТУУЛАЙ ЗААН ХОЁР 
(Вьетнам ардын үлгэр) 

	Эрт дивангарын үед ухаалаг нэгэн туулай байжээ. Тэр туулай бүр бага байхаасаа нэгэн нуурын эрэгт тоглодог юм санж. Тэр нуур нь цэвэр тунгалаг устай болохоор хавийн амьтад ирж ундаалдаг байжээ. Нуурын хөвөөнд өндөр бүдүүн мод байсны нь хүмүүс тайраад хожуулыг нь давирхайдаад орхисон юм байжээ. Туулай түүний нь мэдсэнгүй, нэг өдөр тэр хожуул дээр үсрэн гартал давирхайд нь наалдчихжээ. Хөөрхий туулай шар цавуугаар наалгаж, шалзан хадаасаар хадуулсан юм шиг хаашаа ч хөдөлж чадсангүй. Үнгэлцгээ хагартал айж «ингээд л үхдэг юм байх» гэж бодоод уйлан хайлан суув гэнэ. Тэгтэл заан ус уухаар нуур руу ирж яваа харагдав. Туулай «Энэ заан л намайг аварвал аварч, үгүй бол өнгөрч» гэж бодоод

	— Хөөе заан гуай энэ уснаас битгий уу! Эзэнтэн намайг энд суугаад энэ усыг харж хамгаалж бай гэж тушаасан юм гэж хашхирав. Заан үгийг нь ер тоосонгүйд туулай бүр чангаар

	— Чи чинь дүлий, сохор юм уу? Чи миний хаан ширээн дээрээ залран суугаад нуур харж хамгаалж байгааг үзэхгүй байна уу? Хэрэв энэ уснаас уух юм бол толгойг чинь тастана шүү гэж хашхирав.

	— Чи битгий дэмийр. Чиний усыг уугаагүй, нуурын ус уух гэж байна.

	— Чамайг энэ уснаас уувал толгойг чинь самар буталж байгаа юм шиг үйртэл алгадна шүү.

	Туулай чи яасан омог бардам амьтан бэ? Миний толгойг хага дэлсэнэ гэж яаж санаанд чинь оров оо? Харин өөрийг чинь няц дэвсээд зууш болгочихъё л доо гэж заан уурлав. Тэгээд туулайд ойртмогцоо хошуугаараа хожуул дээрээс нь ховх таттал давирхайд наалдсан туулайн арьс хөрс үс нь хожуулд наалдан хоцров. Одоо ч туулайн өехийн цагаан байдаг нь тэгж зулгарснаас болсон юм санжээ.

	— Одоо чамайг газар савна. Эсвэл дэвсэлж газартай тэгшилнэ! гэж заан сүрдүүлэв. Түүнд нь туулай огтхон ч балмагдсангүй.

	— Хүндэт ах минь ээ. Би эх дэлхий үүсэн тогтносноос хойш түмэн жил амьдарсан болохоор үхэхийг ч мөрөөдөж байна. Амьдрах гэдэг үнэхээр залхуутай юм. Ганцхан харамсалтай нь миний ясны нэг ширхэг нь хэнийг ч алж чадах хортой болохоор таныг өрөвдөж байна. Хэрвээ та намайг хошуугаараа дэлсэх юм бол хошуунд чинь миний яс орно. Хөлөөрөө дэвсвэл тавхайд чинь яс шигдэж та үхнэ. Харин би үхэхгүй. Намайг ертөнцөөс хагацаая гэж бодож байгаа бол ганцхан арга байна. Намайг өтгөн бут сөөг юм уу, зэгс хулс ургасан ширэнгэ рүү шидвэл гүйцэх нь тэр гэв. Заан хэдийгээр зальтай, ухаантай ч туулайн энэ үгэнд хууртаад бөөн бут руу шидчихжээ. Туулай нэгэнт зөөлөн бутан дээр унасан болохоор тэр дороо босон харайв. Цаашаа зугтан дэгдэхдээ

	— Заан гуай намайг үхсэн гэж бодож байгаа даа. Гэвч миний гүйж явааг одоо хараад арга ухаанд дийлдсэнээ ойлгох болно доо гэж ярьсаар явж гэнэ ээ.

	 

	
АЙМХАЙ 
(Бирм ардын үлгэр)

	Нэгэн молтогчин модон дор бодолд автан сууж гэнэ. Тэр

	— Энэ ертөнцийн алхам бүр л түгшүүр аюул гамшиг юм шив дээ гэж өөртөө хэлжээ «Юу гэвэл нэгд газар хөдлөх юм уу, эсвэл аймшигт шуурга болбол яана. Хоёрт өлсөх үхэхийн аюул бас байж болно. Гай болж энэ өвс ногоо, дуусчихвал яана. Гуравт тонуулч дээрэмчин таарвал тоогүй юм болж мэднэ» гэж бодолд дарагдсан молтогчин ажлаа мартаад дэмий сууж байгаагаа гэнэт мэдээд цааш гүйв. Уул нь тэр молтогчин ширэнгэ ойд хавтгалж, чийгийн улаан хорхой, сармагчин гэдэг гурван аймаар амьтан бий гэж дуулснаас биш нүдээрээ үзээгүй юм байжээ. Тэгтэл тэр гурван амьтан нь энэ ертөнцийн амьдралыг бас л молтогчин шиг төсөөлөн боддог байжээ.

	Хавтгалж «Шөнө намайг унтаж байхад газар хөдлөөд, эсвэл салхи шуурга дэгдээд тэнгэр цөмөрвөл яана» гэж айн чичрэн боддог гэнэ. Чийгийн улаан хорхой нь «Хэрвээ миний энэ хооллож амьдардаг газрын хөрс барагдвал би яана. Дороо л өлсөөд үхнэ дээ» гэж эмээдэг юм санж. Харин сармагчин «Хамгийн аймшигтай юм тонуулч дээрэмчид л байна. Би газрыг дээдэлж, шөнөдөө модны орой дээр гарч унтдаг ч нэг л мэдэхэд дээрэмчид газрыг хулгайлаад авчих байх шүү. Би тэгвэл яана» гэж айдаг гэнэ ээ. Тийм ч учраас хавтгалж тэнгэр унахаас сэргийлж модноос толгойгоо уруу харуулан хэвтдэг гэнэ. Чийгийн улаан хорхой газрын хөрс дуусчихаас болгоож шороо тоос ч байсан хамаагүй идээд, түүнийгээ эргүүлээд гаргачихдаг гэнэ. Сармагчин газар байгаа үгүйг мэдэх гэж унтаж байсан модноосоо шөнөдөө гурвантаа бууж үздэг гэнэ ээ.

	 

	
ДАЛДУУ МОД, ШУНАГ ЭМГЭН ХОЁР 
(Зөвлөлтийн украйн ардын үлгэр)

	 

	Эрт урьд цагт ядуу эмгэн өвгөн хоёр амьдарч байжээ. Нэгэн өдөр эмгэн

	— Өвгөн минь, чи явж галд хийх мод авчрах юм биш үү? гэсэнд өвгөн нь:

	— За тэгье гээд сүхээ аваад модонд явжээ. Өвгөн ой дотроос шилж байгаад нэг далдуу модыг цавчиж унагаах гээд л далайж гэнэ. Тэгтэл нөгөө мод нь хүний хэлээр.

	— Хүүе, хүн гуай намайг битгий цавчаач, танд зовох цагт чинь тус болъё гэж хэлж гэнэ.

	Өвгөн гэлмэхдээ сүхээ алдаад түдэн байснаа гэртээ харьжээ. Өвгөн учир явдлыг эмгэндээ хэлтэл эмгэн нь:

	— Чи ч мөн тэнэг амьтан байна даа. Одоохон явж тэр модноосоо морин тэрэг гуйгаад ир. Чи бид хоёр чинь гахай явган, нохой нүцгэн улс шүү дээ гэж уурлажээ.

	— За яах вэ тэгье гээд өвгөн буцаад явж гэнэ ээ.

	Нөгөө модныхоо дэргэд очоод

	— Далдуу мод минь! эмгэн маань чамаас морин тэрэг гуйж авчирсангүй загналаа гэв.

	— За яах вэ гэртээ харьдаа, өвгөн минь гэж далдуу мод хэлжээ. Өвгөнийг буцаад очиход морин тэрэг гадаа нь уяатай зогсож байна гэнэ.

	— Бид хоёр ч одоо бусдын адил морин тэрэгтэй боллоо. Харин орон байр маань хариугүй нурж унах нь. Өвгөн минь чи явж бас байшин гуй, өгч юу магад гэж эмгэн нь хэлжээ. Өвгөн нөгөө модондоо очоод хэлснээр байшин гуйсанд

	— За яах вэ гэртээ харь даа гэж далдуу мод хэлжээ. Өвгөнийг буцаад ирэхэд навсгар бор овоохойн нь танигдамгүй сайхан орд цагаан байшин болчихсон байна гэнэ. Өвгөн эмгэн хоёр хүүхэд шиг баяр хөөр болжээ. Тэгтэл эмгэн

	— Одоо ч хэдэн мал, шувуутай болчихвол өөр юу ч хэрэггүй дээ. Өвгөн минь явж мал шувуу гуйж ирнэ байгаа гэжээ. Өвгөн нөгөө модондоо очоод гуйж гэнэ.

	— За яах вэ, гэртээ харь гэж далдуу хэлжээ. Өвгөн гэртээ хүрээд ирсэн чинь, хашаа дүүрэн мал сүрэг, тахиатай болсон байна гэнэ. Өвгөн:

	— За одоо ч бид хоёрт өөр юу ч хэрэггүй шүү дээ. Одоо боллоо гэхэд нь эмгэн тосон авч

	— Болоогүй хө, яваад мөнгө гуйгаад ир гэжээ. Өвгөн очоод модноос мөнгө гуйж гэнэ.

	За яах вэ гэртээ харьж бай гэж далдуу хэлжээ. Өвгөнийг буцаад ирэхэд эмгэн нь дэргэдээ мөнгө овоолчихсон тоолж сууна гэнэ ээ.

	— Өвгөн бид хоёр ч их баян боллоо доо. Гэвч баячуулаас хүн бэрвэдэг шүү дээ. Одоо чи бид хоёроос хүн бүхэн айж байх ёстой. Одоохон яв. Далдуу модонд очоод хүн бүгдийг бид хоёроос айдаг болгоод аль гэж хэлээд ир! гэв.

	Өвгөн модонд очоод хэлтэл, Далдуу

	— За гэртээ харь гэжээ.

	Өвгөн гэртээ харьсан чинь түмэн цэрэг цагдаа тэднийхийг хамгаалж байна гэнэ ээ. Гэвч эмгэний сэтгэл дундуур л байжээ.

	— Өвгөн бид хоёр одоо юм бүхэнтэй болчихлоо, өөр юу хүсэх билээ дээ. Харин тосгоныхоо бүх хүнийг зарц болгох хэрэгтэй юм байна шүү. Одоохон очоод ир гэж эмгэн нь хэлжээ. Өвгөн модондоо очоод хэлсэнд, Далдуу удаан дуугүй, байснаа

	— За яах вэ гэртээ харь, даа сүүлчийн чинь хүсэл биелэх л болтугай гэж хэлжээ. 

	— Өвгөнийг буцаад иртэл өнөөх орд байшин цэрэг цуух юу ч байхгүй болчхоод харин хуучин муу овоохойнхоо хажууд эмгэн нь сууж байжээ. Хүн бүхнийг зарцалж эрх ямба эдлэх гэсэн шуналт эмгэнийг далдуу мод ийнхүү шийтгэн хашраасан нь энэ байжээ. 

	 

	
АЙМШИГТ АРААТАН 
(Зөвлөлтийн дунгаан ардын үлгэр) 

	 

	Нэгэн уулын бэлд эмгэн өвгөн хоёр амьдарч байжээ. Тэднийх өнчин тугалаас өөр өв хөрөнгөгүй юм санжээ.

	Тэгтэл ойролцоох хотоос нь нэг хулгайч тэдний өнчин тугалыг нь хулгайлж авахаар шийджээ. Тэр хулгайч, жаахан аймхай юм санжээ. Бас тэр өдөр тэндхийн ойн бар, ганц тугалыг нь барьж идэхээр өвгөний рүү гэтжээ. Тэр бар асар аймхай юм санжээ.

	Тэр хоёрыг өвгөний байшинд хүрч очиход харанхуй болжээ. Өвгөн эмгэн хоёр ч гэртээ тогоо дүүрэн цай буцалгаж, цай цүй ууж хүүрнэлдэн суужээ.

	— Би энэ тогооны цайнд маш дуртай. Манай тогоо бүү л цоороосой билээ. Би цоорохоос л үхтлээ айж байна гэж эмгэнийг өвгөндөө ярих яг тэр үед хулгайч, бар хоёул тэдний юу ярихыг нь сонсохоор байшинд ойртон очсон байжээ.

	Хулгайч байшингийн дээр гарч яндангийнх нь нүхээр яриаг сонсож, байх тэр үеэр бар хаалганых нь ард зогсож байсан болохоор бие биеэ харсангүй. Тэгээд тэдний аль аль нь

	— Би цоорхойгоос л үхтлээ айж байна гэх эмгэний үгийг там тум сонсоод хоёул гайхав.

	«Цоорхой гэж юу байдаг юм бол оо? Ерөөсөө дуулаагүй юм байна. Лав аймшигтай ид шидтэн бололтой. Энэ хөгшин тэр цоорхой гэдгээс айхыг үзэхэд энэ хавьд л ойрхон байдаг байх нь ээ. Яасан аймшигтай юм бэ» гэж хулгайчийг бодоход бар «Цоорхой гэж юу юм бэ? Би ерөөсөө дайралдаж байгаагүй. Лав асар хүчит ид шидтэн байх. Тэр цоорхой гэгчээс хүмүүс айж байхыг үзэхэд ойр хавьд л байдаг байх нь ээ. Би яах гэж наашаа ирэв дээ? Шалмагхан шиг л буцсан маань дээр байгаа даа» гэж бодов. Хулгайч дээвэр дээрээс буух гэтэл гэнэт нэг муур дуугарахад халтиран доош унахдаа яг барын нуруун дээр ойчжээ.

	«Би чинь одоо юун дээр унах нь энэ вэ? Хэчнээн ч том амьтан бэ? Лав нөгөө цоорхой гэгч нь байх» гэж хулгайч боджээ. 

	Бар «намайг ганц харайлтаар л ингэж зориг зүрхтэй бариад авдаг яасан айхавтар амьтан бэ? Энэ лав нөгөө цоорхой гэгч нь биз» гэж бодоод, тэр дороо ойн зүг харайлгаж гарав аа. Хулгайч барын хажуу хавиргаар тас хавчиж, хүзүүнээс нь зуурч тогтон ядаж явахад бар «Цоорхой одоо л намайг багалзуурдаж алах нь» гэж айхдаа улам хурдлан давхижээ. Хулгайч «Ой л хүрвэл учир олдох сон. Бахим мөчрөөс л зуурч нэг хоцорвол энэ цоорхойгоос салах байх» гэж боджээ. Тэгтэл бар «Ой хүрвэл учир нь олдох бол уу, яах бол? бүдүүн бахим мөчир доогуур л хар хурдаараа шургая. Энэ аймшигт цоорхой нуруун дээрээс минь салдаг бол уу яадаг бол?» гэж бодон давхижээ.

	Бар ч ой руу хурдаараа орж, хулгайч ч нэгэн мөчрөөс зууран авч «цоорхойгоос» салсандаа баярлан мод өөд авирч. Бар ч бас л «цоорхойгоос амь мэнд саллаа» гэж баярлаад хурд мэдэн давхижээ. Тэгээд хулгайч тэр ид шидэт цоорхойнхоо араас харвал бүгээн гэгээнд бар давхиж явжээ. «Бар ч гэсэн аймшигт амьтан» гэж гайхан бодоод улам л дээш асаж гэнэ. Тэр үед, бар давхин давхисаар нэгэн гол дээр очиж ус уугаад ихэд ядарсандаа жаал амрахаар хэвтжээ. Өглөө дөнгөж үүр хаяарч байтал нэг сармагчин түүнийг харчхаад

	— Бар гуай сайн байна уу? Таны ан ав урагштай л биз дээ? гэж асуухад нь

	– Муу, муу. Өчигдөр үдэш тугал барьж идэх гэсэн чинь аймшигт араатан надад халдаад. Нэг өвгөн хөгшин хоёр, ганц цоорхой гэдэг амьтнаас л айдаг юм гэнэ. Тэр цоорхой гэдэг нь л байх гэж бодсон гэхэд сармагчин

	— Бар гуай тэр цоорхой гэдэг чинь танд яаж халдав, ярьж өгөхгүй юу? гэж шалгаав. 

	— Тэр цоорхой холоос миний дээрээс мордчихсон. Тэгээд хойд хоёр хөлөөрөө хажуу бөөрнөөс хавчиж, урд хоёр хөлөөрөө шилэн хүзүүнээс базаад...

	— Ээ хэ, хэ, бар гуай минь тэр чинь хүн байна шүү дээ. Хаа байна? Хамт очиж түүний чинь идье. 

	— Би нэг бүдүүн мод руу давхиж очоод мөчрийн хуга дайраад өнгөрөхөд л алга болсон байсан. Одоо лав тэндээ байгаа биз. Би явахгүй айж байна. Тэр хэрвээ хүн биш, цоорхой бол яана вэ? Дахиад дээр минь мордвол яана?

	— Айлтгүй бар гуай минь! Би түрүүлээд явъя гэснээ — Та айгаад байвал хүзүүгээ холбоод очъё. Та намайг нүд ирмэхээр энэ дээснээс татаарай. Би хүзүү нь дахь гогцоогоо тэр хүнд оруулаад өгье гэв.

	Тэгээд хүзүү хүзүүгээ дээсээр холбочхоод нөгөө барын аймшигт араатнаас зулбасан газар хүрч очвол хулгайч айж сандарсан хэвээр модны орой дээр сууж байжээ. Бар сармагчин хоёрын ойртон ирэхийг харсан хулгайч айхын ихээр айж, нарийн мөчир хугартал чичирч суужээ. Тэгтэл нэг сүеэр хугарч нүдэн дээр нь ойчиход сармагчин нүдээ анивхийлээ. Бар нөгөө дохиогоо өглөө гэж санаад хар хурдаараа харайлгаж гарсан чинь сармагчнаа чирээд давхичихжээ.

	Энэ явдал учрыг нөгөө байшингийн өвгөн эмгэн хоёр огт мэдсэнгүй тогооныхоо цайг тавтай ууж сууцгаасан хэвээр л байж гэнэ ээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]



	
1973 оны хэвлэлийн Хэвлэн нийтлэлийн мэдээлэл:

	Г. ЛОВОР

	 

	ГАЗАР ГАЗРЫН ҮЛГЭР

	(Сургуулийн бага насныханд)

	 

	Редактор З. Дашдорж

	Хавтсыг Л. Батсүх

	Уран сайхны редактор Д. Батсуурь

	Техник редактор Б. Дашлэгцэг

	Хянагч Г. Агиймаа, Д. Сугар.

	 

	Хэв. газ. № 324/73 

	Зах. № 213.

	 

	Өрөлтөд 1973 оны 11 дүгээр сард. 

	Хэвлэлтэд 1974 оны 2 дугаар сард 12 000 хувь хэвлэв. 

	Цаасны хэмжээ 60x90/16. 

	Хэвлэлийн хуудас 6,25. 

	Тооцооны хуудас 4,86.

	 

	БНМАУ-ын Ардын Боловсролын Яам 

	Улаанбаатар. Барилгачдын талбай 15

	 

	Шинжлэх Ухааны Академийн хэвлэх үйлдвэрт хэвлэв.

	Улаанбаатар. Нэгдсэн үндэстний гудамж 19.


cover.jpeg
032 (bkmon) / 1649
uchp: BEK 82 3(0) /T.161

i ’L |IIIIIHIIIIIIIIIIIIIIIIIII|I||IIIIIIZHIHIIIIIIIIIIIII w






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






